
ᑲᓇᖕᓇᖓᓂ ᐅᑭᐅᖅᑕᖅᑐᖅ ᐃᖃᓗᒐᓱᖕᓂᖅ ᑕᒪᑐᒧᖓ ᓯᓚᐅᑉ ᐅᖂᓯᕙᓪᓕᐊᓂᖓᑕ ᐊᓯᕈᕐᓂᖓᓄᑦ. 

ᖁᔭᓈᖅᓯᒍᑎ 
 

ᐅᓇ ᐅᓂᒃᑳᑦ ᐃᓗᓕᖃᖅᑐᑦ ᐃᓱᒪᒋᔭᐅᔪᓂᒃ ᑕᐃᒃᑯᓄᖓ ᐅᐸᔅᓯᒪᓚᐅᖅᑐᓄᑦ ᐊᕕᒃᑐᖅᓯᒪᔪᓂ 

ᑲᑎᒪᓂᐅᔪᒧᑦ ᐃᓕᓐᓂᐊᓯᓐᓈ ᐊᒻᒪᓗ ᒪᓕᓯᒪᖏᑦᑐᑦ ᐃᓱᒪᒋᔭᖏᓐᓂᒃ ᐃᒪᕐᒥᐅᑕᓕᕆᔨᒃᑯᓐᓄᑦ 

ᑲᓇᑕᒥ (DFO).  

ᑕᕝᕙᓂ ᐅᓂᒃᑳᓕᐊᒥ, ᐃᓚᐅᖃᑕᐅᔪᑦ ᐃᓱᒪᒋᔭᖏᑦ ᑐᑭᓯᔭᐅᔪᑦ ᐃᒪᕐᒥᐅᑕᓕᕆᔨᒃᑯᓐᓄᑦ, ᑭᓯᐊᓂᓕ, 

ᐃᓚᖏᑦ ᐊᔾᔨᒌᙱᓐᓂᖃᖅᑐᑦ ᐃᓚᐅᖃᑕᐅᔪᑦ ᑐᑭᓕᐅᕈᑎᖏᑦ ᐊᒻᒪ ᑭᓱᑦ ᐊᖏᖅᑕᐅᓯᒪᖕᒪᖔᑕ 

ᐃᒪᕐᒥᐅᑕᓕᕆᔨᒃᑯᓐᓄᑦ. ᑕᐃᒪᐃᒻᒪᑦ, ᐃᓚᐅᖃᑕᐅᔪᑦ ᐅᖃᐅᓯᕆᓯᒪᔭᖏᑦ ᒪᓕᖏᑐᐃᓐᓇᕆᐊᖃᖅᑐᑦ 

ᒪᓕᒐᖅᑎᒍᑦ, ᒪᓕᑦᑕᐅᔭᕆᐊᓕᑎᒍᑦ, ᐊᒻᒪ ᐊᑐᐊᒐᑦ ᐋᖅᑭᔅᓯᒪᓂᖏᑦ ᑐᑭᓯᔭᐅᓂᖃᖅᑐᑦ 

ᐃᒪᕐᒥᐅᑕᓕᕆᔨᒃᑯᓐᓄᑦ. ᓱᓕᒃᑲᓐᓂᖅ, ᐃᓚᐅᖃᑕᐅᔪᖅ ᐊᑐᓕᖁᔭᖏᑦ ᐊᑖᓂ ᑕᑯᔅᓴᐅᔪᑦ 

ᐊᖏᖃᑎᒌᒍᑕᐅᒋᐊᖏᑦ ᑭᓯᐊᓂ ᑐᑭᓯᔭᐅᔭᕆᐊᖃᖏᓚᑦ ᐊᖏᖃᑎᒌᒍᑕᐅᓯᒪᒋᐊᖏᑦ.  

ᑭᖑᓪᓕᖅᐹᒥ, ᐅᓂᒃᑳᑦ ᐃᓗᓕᖃᖅᑐᖅ ᐅᖃᐅᑕᐅᓯᒪᔪᓂᒃ ᐊᕕᒃᑐᖅᓯᒪᔪᓕᒫᓂᒃ, ᐃᓚᖏᑦ ᐅᖃᐅᑕᐅᓯᒪᔪᑦ 

ᐊᕕᒃᑐᖅᓯᒪᔪᓄᑦ ᑐᕌᖓᑐᐃᓐᓇᕆᐊᓖᑦ ᐊᒻᒪᓗ ᑕᐃᒪᐃᒻᒪᑦ ᐊᕕᒃᑐᖅᓯᒪᔪᓕᒫᓄᑦ ᐊᑐᖏᑦᑐᑦ. 

  



ᓄᕕᐱᕆ 14, 2024

ᐃᓕᑦᑎᔾᔪᑎᒃᓴᑦ ᑲᓇᖕᓇᖓᓂ
ᐅᑭᐅᖅᑕᖅᑐᖅ ᐃᖃᓗᒐᓱᖕᓂᖅ
ᑕᒪᑐᒧᖓ ᓯᓚᐅᑉ
ᐅᖂᓯᕙᓪᓕᐊᓂᖓᑕ
ᐊᓯᕈᕐᓂᖓᓄᑦ 
(ᓄᓇᕗᑦ, ᓄᓇᑦᓯᐊᕗᑦ, ᓄᓇᕕᒃ ᐊᒻᒪ ᔭᐃᒻᔅ ᕙᐃ) 

ᐊᐅᓚᑦᑎᔨᓐᓃᖔᖅᑐᖅ ᓇᐃᓈᖅᓯᒪᔪᖅ: ᐅᖃᐅᑕᐅᓗᐊᓚᐅᖅᑐᑦ 

ᐃᓚᐅᖃᑕᐅᔪᑦ ᐅᖃᐅᓯᖃᓚᐅᖅᑐᑦ ᐊᑐᖅᓯᒪᓂᕋᖅᑐᑎᒃ ᐊᒥᓱᓂᒃ ᐊᑦᑐᐃᔾᔪᑕᐅᓯᒪᔪᓂᒃ ᓯᓚᐅᑉ 

ᐊᓯᔾᔨᐸᓕᐊᓂᖓᓄᑦ ᐃᑲᓗᓇᓱᑦᑕᒥᓂᒃ, ᐱᖃᓯᐅᑎᓗᒍ:  

• ᐊᔾᔨᒌᙱᑦᑐᑦ ᐊᓯᔾᔨᕐᓂᐅᔪᑦ ᐆᒪᔪᐃᑦ ᓯᐊᒻᒪᑦᑎᕆᓂᖏᓐᓄᑦ, ᓅᑉᐸᓪᓕᐊᓂᖏᓐᓄᑦ ᐊᒻᒪᓗ 

ᐊᒥᓲᓂᖏᓐᓄᑦ; ᐱᖃᓯᐅᑎᓪᓗᒋᑦ ᐊᑦᑐᐃᓂᐅᔪᑦ ᐃᒪᕐᒥᐅᑕᓄᑦ ᐆᒪᔪᓄᑦ. 

• ᑎᑭᑉᐸᓪᓕᐊᓂᖏᑦ ᐸᕝᕕᓴᐃᔪᑦ ᐆᒪᔪᐃᑦ. 

• ᐊᓯᔾᔨᕐᓂᐅᔪᑦ ᐃᖃᓗᐃᑦ ᖃᓄᐃᙱᑦᑎᐊᕐᓂᖏᓐᓄᑦ ᓲᕐᓗ ᖃᓂᒻᒪᐸᓪᓕᐊᔪᑦ, ᐊᒻᒪᓗ ᐊᓯᔾᔨᕐᓂᐅᔪᑦ 

ᐊᒥᐊᖏᑦ ᐊᒻᒪ ᓂᕿᖏᑦ. 

• ᐊᓄᕆᖃᑦᑕᓕᖅᐸᓪᓕᐊᓂᐅᑉ ᐊᓯᔾᔨᖅᐸᓪᓕᐊᓂᖏᑦ ᐊᓯᔾᔩᖃᑦᑕᖅᑐᑦ ᐊᓄᕆᐅᑉ ᐃᖏᕐᕋᓂᖏᓐᓂ, 

ᐊᒻᒪᓗ ᓯᑰᑉ ᖃᓄᐃᓐᓂᖓᓂ ᐊᑦᑐᐃᔪᒻᒪᕆᐅᕙᑦᑐᑦ ᓇᓚᐅᑦᑖᖅᑎᑦᑎᔪᓐᓇᐃᓕᕙᓪᓕᐊᔪᑦ 

ᐃᖃᓗᒐᓱᐊᕐᓇᐅᓂᐊᖅᑐᓂᒃ ᐊᒻᒪᓗ ᐊᑦᑕᕐᓇᖅᑐᒦᑎᑦᑎᓕᖅᑐᑎᒃ.  

• ᐃᓚᖏᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᐊᑦᑐᐃᓂᐅᔪᑦ ᐱᐅᔪᓐᓇᕐᒥᔪᑦ. 

ᐃᓚᐅᖃᑕᐅᔪᑦ ᖃᓄᐃᓕᐅᕈᑎᖃᖅᐸᓪᓕᐊᔪᑦ ᐊᒥᓱᑲᓪᓚᓐᓂᒃ ᐋᖅᑭᓱᐃᓇᓱᑦᑐᑎᒃ ᐊᑦᑐᐃᓂᐅᔪᓂᒃ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ, ᐃᓚᒋᔭᐅᓪᓗᑎᒃ: 

• ᐊᓯᖏᓐᓂ ᐱᑦᑕᐃᓕᑎᑦᑎᓇᓱᔾᔪᑎ ᖃᑦᑏᓐᓇᕈᕆᐊᖅᑕᐅᖁᓪᓗᒋᑦ ᐊᑯᑭᑦᑐᒥ ᐃᖃᓗᔾᔪᐊᑦ 

ᐱᔭᐅᕙᑦᑐᑦ ᓴᓂᕌᒍᑦ. 

• ᓯᕗᒧᐊᖅᑎᑕᐅᓂᖓ ᓯᓚᐅᑉ ᐅᓗᕆᐊᓇᖅᑐᒦᓐᓂᖓᓄᑦ ᓇᓗᓇᐃᒃᑯᑕᖅ ᐆᒪᔪᓄᑦ ᐊᔾᔨᒌᖏᑦᑐᓄᑦ – 

ᐱᓕᕆᔾᔪᓯ ᓇᓚᐅᑦᑖᖅᑎᑦᑎᔪᓐᓇᖅᑐᖅ ᖃᓄᖅ ᐃᖃᓗᐃᑦ ᖃᓄᐃᑦᑑᓂᖏᑦ ᓇᓗᓇᐃᖅᑕᐅᓯᒪᔪᓂ 

ᓄᓇᓂ ᐊᑦᑐᖅᑕᐅᓂᖃᕐᓂᐊᕐᒪᖔᑕ ᓯᓚᒧᑦ ᐊᑦᑐᖅᑕᐅᔾᔪᑎᐅᕙᑦᑐᓄᑦ. 

• ᐊᒥᓱᑦ ᓄᓇᓕᓐᓂ−ᑐᙵᕕᓖᑦ ᖃᓄᐃᓕᐅᕈᑕᐅᕙᑦᑐᑦ ᐱᔾᔪᑎᖃᓗᐊᓚᐅᖅᑐᑦ 

ᐊᖏᓪᓕᒋᐊᖅᑎᑦᑎᓂᕐᒥ ᐊᒥᓲᓂᖏᓐᓂ ᐊᒻᒪ ᐋᖅᑭᒃᓯᒪᓂᖏᓐᓂᒃ ᑐᓴᐅᒪᖃᑦᑕᐅᑎᓂᐅᔪᑦ, 

ᐋᖅᑭᔅᓱᐃᓂᕐᒥᒃ ᑐᓴᐅᒪᖃᑦᑕᐅᑎᓂᕐᒧᑦ ᐋᖅᑭᔅᓯᒪᓂᐅᔪᑦ, ᐃᑲᔪᖅᑐᐃᓂᕐᒥᒃ ᑐᓴᐅᒪᖃᑦᑕᐅᑎᓂᕐᒥᒃ, 

ᐃᑉᐱᒍᓱᑦᑎᐊᕐᓂᕐᒥᒃ ᐃᓕᓐᓂᐊᕐᓂᕐᒥᒃ ᐊᒻᒪ ᐱᓕᒻᒪᒃᓴᐃᓂᕐᒧᑦ ᐱᕕᒃᓴᐅᔪᓐᓇᖅᑐᓂᒃ. 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᐃᓚᖏᓐᓂ ᐃᓱᒪᒋᔭᖃᖅᑐᑦ ᐊᖏᓂᖅᐹᑦ ᐊᕝᕕᐊᕈᑕᐅᔪᑦ 

ᐋᖅᑭᔅᓱᐃᓂᕐᒧᑦ, ᐱᖃᓯᐅᑎᓗᒋᑦ: 

• ᓈᒻᒪᖏᑦᑐᑦ ᐅᕝᕙᓘᓐᓃᑦ ᑕᑎᒋᔭᔅᓴᐅᖏᑦᑐᑦ ᑮᓇᐅᔭᑦ: ᑮᓇᐅᔭᖃᖅᑎᑕᐅᑦᑎᐊᖏᓐᓂᖅ 

ᖃᐅᔨᓴᕐᓂᕐᒨᖓᔪᓂᒃ, ᑐᑭᓯᒋᐊᕈᑎᒃᓴᓂᒃ ᓄᐊᑦᑎᓂᕐᒧᑦ, ᓄᑖᓂᒃ ᐱᓕᕆᔾᔪᑎᓂᒃ, ᐊᒻᒪᓗ 

ᐊᑯᓂᐅᔪᒧᑦ ᐋᖅᑭᐅᒪᑎᑦᑎᔾᔪᑎᒃᓴᓂ, ᐱᓗᐊᖅᑐᒥᒃ ᐃᓄᐃᑦ ᓄᓇᓕᖏᓐᓂ. 

ᐊᑲᐅᙱᓕᐅᕈᑎᐅᒻᒥᔪᖅ ᑮᓇᐅᔭᑦᓄᖅᑲᖅᑎᑕᐅᑲᓪᓚᖃᑦᑕᕐᓂᖏᑦ, ᓴᖅᑭᑎᑦᑎᓪᓗᓂ ᑲᑐᔾᔨᓂᒃᑯᑦ 

ᐱᓕᕆᐊᕆᔭᐅᔪᓂᒃ ᑲᑕᑎᑦᑎᕙᓐᓂᖏᑦ ᐅᕝᕙᓘᓐᓃᑦ ᓯᕗᓪᓕᐅᔾᔭᐅᔭᕆᐊᓖᑦ ᑎᒍᔭᐅᕙᑦᑐᑎᒃ. 

• ᐱᑕᖃᙱᓐᓂᐅᔪᑦ ᑎᑎᖅᑲᖁᑎᓂᒃ ᐊᒻᒪᓗ ᓇᓚᐅᑦᑖᕕᖃᑦᑎᐊᖏᓐᓂᖅ: ᐱᑕᖃᑦᑎᐊᖏᓐᓂᖓ 

ᑐᙵᕕᒃᓴᓂᒃ ᑐᑭᓯᒋᐊᕈᑎᒃᓴᓂᒃ ᐊᒻᒪᓗ ᓇᓚᐅᑦᑖᕈᑎᔅᓴᐅᒐᔭᖅᑐᓂᒃ ᐱᓕᕆᔾᔪᑎᓂᒃ ᐊᒻᒪᓗ 

ᐃᓕᖅᑯᓯᕐᓂᒃ ᐊᕝᕕᐊᕈᑕᐅᔪᑦ ᑐᑭᓯᐅᒪᓂᕐᒥᒃ ᓯᓚᐅᑉ ᐊᑦᑐᐃᓂᖏᓐᓂᒃ ᐊᒻᒪᓗ ᓯᕗᓂᒃᓴᒥ 

ᐸᕐᓇᐃᔪᓐᓇᕐᓂᕐᒥᒃ. 

• ᓄᓇᓕᒻᒥ ᖃᐅᔨᓴᕐᓂᖃᕆᐊᖃᖅᑐᑦ: ᐊᖏᔪᒥᒃ ᖃᐅᔨᓴᕐᓂᐅᔪᑦ ᒪᓕᔅᓯᒪᖏᒻᒪᑕ ᓄᓇᓕᓐᓂ 

ᐃᖃᓗᓕᕆᓂᕐᒥᒃ; ᑲᑎᔅᓱᖅᑕᐅᓂᕐᓴᐅᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᑦ (IQ), ᑕᐃᔭᐅᕙᒻᒥᔪᑦ ᐃᓄᐃᑦ 

ᐱᖅᑯᓯᑐᖃᖏᑦᑕ ᖃᐅᔨᒪᔭᑐᖃᖏᑦ, ᖃᐅᔨᓴᕐᓂᒃᑯᑦ ᑎᑎᖅᑲᓕᐅᕐᓂᖅ ᐱᑕᖃᕆᐊᖃᖅᑐᖅ. 

• ᐱᐅᓯᕚᓪᓕᕆᐊᖃᖅᑐᑦ ᑐᓴᒐᒃᓴᓂᒃ ᑐᓂᓯᖃᑦᑕᕐᓂᖅ: ᓴᖅᑭᔮᑦᑎᐊᖏᓐᓂᖏᑦ ᐊᒻᒪ 

ᑐᓴᐅᒪᑎᑦᑎᑦᑎᐊᖏᓐᓂᖏᓐᓄ ᐃᒪᕐᒥᐅᑕᓕᕆᔨᒃᑯᑦ, ᐱᔾᔪᑎᒋᓪᓗᒋᑦ ᖃᓄᖅ ᖃᐅᔨᓴᕐᓂᒃᑯᑦ 

ᖃᐅᔨᔭᐅᔪᑦ ᐊᑐᖅᑕᐅᕙᖕᒪᖔᑕ ᐃᓱᒪᓕᐅᕈᑎᖃᖅᑎᓪᓗᒋᑦ. ᑕᒪᓐᓇ ᐱᒡᒐᓇᖅᑎᑦᑎᕙᑦᑐᖅ 

ᐃᓚᒋᔭᐅᔾᔪᑎᖃᖅᑐᓂᒃ ᐊᑐᐃᓐᓇᖃᕐᓂᕐᒥᒃ ᐊᒻᒪ ᐱᓇᓱᔪᓐᓇᕐᓂᕐᒥᒃ ᐃᒪᕐᒥᐅᑕᓕᕆᔨᒃᑯᑦ 

ᑎᑎᖅᑲᖁᑎᖏᓐᓂ ᐊᒻᒪ ᖃᐅᔨᓴᕈᑎᒥᓂᕐᓂᒃ.  

• ᖃᓄᐃᓕᐅᕈᑕᐅᕙᑦᑐᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᖅ: ᒫᓐᓇᐅᔪᖅ ᐊᐅᓚᑦᑎᔾᔪᑎᐅᔪᑦ 

ᑭᐅᑦᑕᐅᑎᒋᓂᖅᓴᐅᕙᒻᒪᑕ ᓯᕗᓂᐊᒍᑦ ᐱᒋᐊᖅᑎᑦᑎᖏᓐᖔᖅᑐᑎᒃ, ᑭᓪᓕᖃᖅᑎᑦᑎᓪᓗᑎᒃ 

ᐱᕙᓪᓕᐊᑎᑦᑎᓂᕐᒥᒃ ᐊᒻᒪᓗ ᐊᑐᕈᓐᓇᓂᕐᒥᓪᓗ ᓇᓚᐅᑦᑖᕈᑎᓄᑦ ᐱᓕᕆᔾᔪᑎᓂᒃ ᐊᒻᒪᓗ 

ᓱᒃᑲᐃᓪᓕᒋᐊᖅᑎᑦᑎᓪᓗᑎᒃ ᐃᒪᕐᒥᐅᑕᓕᕆᔨᒃᑯᑦ ᑭᐅᔪᓐᓇᕐᓂᖏᓐᓂᒃ ᐊᑑᑎᖃᑦᑎᐊᖅᑐᒃᑯᑦ.  

• ᐃᒪᕐᒥᐅᑕᐅᓕᕆᔨᒃᑯᑦ ᐋᖅᑭᔅᓯᒪᓂᖓ: ᑐᑭᒧᐊᖅᑎᑕᐅᑦᑎᐊᙱᓐᓂᖏᑦ ᐊᕕᒃᑐᖅᓯᒪᔪᓂ ᐊᒻᒪᓗ 

ᐱᓕᕆᕕᐅᔪᓂ ᐃᓗᐊᓂ ᐃᒪᕐᒥᐅᑕᓕᕆᔨᒃᑯᑦ ᐊᒃᓱᕈᕐᓇᖅᑐᓂᒃ ᓴᖅᑭᑦᑎᕙᒻᒪᑕ ᐊᑐᓕᖅᑎᑦᑎᓂᕐᒧᑦ 

ᐃᓗᓕᖃᐅᑦᑎᐊᖅᑐᒥᒃ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐊᒻᒪᓗ ᖃᐅᔨᓴᖅᑎᒻᒪᕆᓐᓄᑦ 

ᐱᓕᕆᐊᖑᔪᓂᒃ.  

• ᒪᑭᒪᔾᔪᑎᖃᖏᓗᐊᕐᓂᖅ: ᓈᒻᒪᖏᑦᑐᓂᒃ ᑐᓚᕐᑕᕐᕕᖃᖏᓗᐊᕐᓂᖅ ᐊᒻᒪᓗ ᐃᖃᓗᓕᕆᕖᑦ 

ᐃᓚᐅᑎᑦᑎᖏᓗᐊᖅᐸᑦᑐᑦ ᐃᓄᓐᓂᒃ ᐊᒻᒪᓗ ᓯᓚᐅᑉ ᒪᑭᒪᔪᓐᓇᕐᓂᖓ.  

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᐊᑕᐅᓯᐅᙱᑦᑐᓂᒃ ᖃᓄᐃᓕᐅᕈᑎᒃᓴᓂᒃ ᐃᑲᔪᕈᑕᐅᓂᐊᖅᑐᓂᒃ 

ᐃᖃᓗᓕᕆᓂᕐᒧᑦ ᐋᖅᑭᔅᓯᒪᑦᑎᐊᖁᓪᓗᒋᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ, ᐱᖃᓯᐅᑎᓗᒋᑦ: 

• ᑮᓇᐅᔭᖃᖅᑎᑕᐅᓂᕐᒧᑦ: ᕿᓂᕐᓗᓂ ᐊᓯᐊᒎᕐᕕᒃᓴᓂᒃ ᐆᒃᑑᑎᒃᓴᓂᒃ, ᑮᓇᐅᔭᖃᖅᑎᑦᑎᓗᓂ 

ᑲᔪᓯᑎᑦᑎᔾᔪᑕᐅᔪᓐᓇᖅᑐᓂᒃ, ᐊᒻᒪᓗ ᖃᐅᔨᒪᑦᑎᐊᕐᓗᓂ ᐊᑯᓂᐅᔪᒃᑯᑦ ᐃᑲᔪᖅᓱᐃᓂᕐᒥᒃ 

ᐱᓕᕆᖃᑎᒌᑦᑐᓄᑦ, ᖃᐅᔨᓴᕐᓂᕐᒥᒃ, ᐊᒻᒪᓗ ᓄᓇᓕᓐᓄᑦ−ᐊᐅᓚᑕᐅᔪᓂᒃ ᐱᒋᐊᖅᑎᑕᐅᓯᒪᔪᓂᒃ.  

• IQ: ᑲᑎᑎᕆᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓇᐅᒃᑯᓕᒫᖅ ᖃᐅᔨᓴᕐᓂᒃᑯᑦ ᐊᒻᒪᓗ 

ᐃᓱᒪᓕᐅᕈᑎᖃᕐᓂᒃᑯᓪᓗ; ᐋᖅᑭᒃᓱᐃᖃᑎᒌᓪᓗᑎᒃ ᖃᐅᔨᓴᕐᓂᕐᒧᑦ ᐊᐱᖅᑯᑎᒃᓴᓂᒃ ᐊᒻᒪᓗ 

ᐊᑐᖅᑕᐅᕙᑦᑐᓂᒃ ᐊᒻᒪᓗ ᑐᓴᐅᒪᑎᑦᑎᓗᑎᒃ ᖃᐅᔨᔭᐅᔪᓂᒃ ᓇᓗᓇᐃᔭᖅᓯᒪᑦᑎᐊᖅᑐᓂᒃ.  

• ᓯᕗᓂᒃᓴᒥ ᐸᓐᓇᐃᓂᖅ ᐊᒻᒪᓗ ᐃᒪᐃᑦᑑᒍᓐᓇᖅᑐᓂᒃ ᐱᕙᓪᓕᐊᑎᑦᑎᓂᖅ: ᐋᖅᑭᔅᓱᐃᓗᑎᒃ 

ᐱᓕᕆᔾᔪᑎᓂ ᓇᓚᐅᑦᑖᕈᑎᒋᔭᐅᓂᐊᕐᓗᑎᑦ ᐊᒻᒪᓗ ᐸᕐᓇᐃᓗᑎᑦ ᐊᕙᑎᓕᕆᓂᕐᒧᑦ, 

ᑮᓇᐅᔭᓕᐅᕋᓱᐊᕐᓂᕐᒧᑦ, ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᓇᓗᓇᕈᑕᐅᔪᓄᑦ, ᐊᑐᕐᓗᑎᒃ 

ᐱᐅᓂᖅᐹᓂᒃ−ᐱᐅᙱᓂᖅᐹᓂᓪᓗ ᓇᓚᐅᑦᑖᕈᑎᓂᒃ. ᓴᓇᓗᑎᑦ ᓄᓇᓕᓐᓄᑦ−ᑐᓴᐅᒪᔾᔪᑎᒃᓴᓄᑦ 

ᐋᖅᑭᒋᐊᕈᑎᒃᓴᓂᒃ ᐸᕐᓇᐅᑎᓕᐅᕐᓗᑎᒃ.  

• ᖃᐅᔨᓇᓱᐋᓐᓂᒻᒥᒃ ᐊᒻᒪᓗ ᖃᐅᔨᒪᔾᔪᑎᔅᓴᓂᒃ: ᑕᐅᑐᒐᖃᕐᓗᓂ ᐱᑕᖃᖏᓐᓂᐅᔪᓂᒃ 

ᖃᐅᔨᓴᕐᓂᐅᔪᑦ, ᑐᑭᒧᐊᖅᑎᑦᑎᓗᓂ ᖃᐅᔨᓴᕐᓂᐅᔪᓕᒫᓂᒃ, ᓄᑖᓂᒃ ᐱᓕᕆᔾᔪᑎᓂᒃ (ᓲᕐᓗ, 

ᖃᖓᑕᓲᓐᖑᐊᑦ ᐊᔾᔨᓕᐅᕈᑎᓖᑦ, ᖃᕆᓴᐅᔭᒃᑯᑦ ᑐᑭᓯᐅᒪᔾᔪᑏᑦ), ᖃᐅᔨᒪᓂᐅᔪᑦ ᑲᑎᑕᐅᓂᖏᑦ, 

ᐊᒻᒪᓗ ᐸᓐᓇᐃᓂᖅ ᐊᕙᑎᓕᕆᓂᕐᒧᑦ ᑐᙵᕕᓕᓐᓂᒃ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒥᒃ. 

• ᓴᓐᖓᑎᒋᐊᕐᓗᒍ ᑐᓴᐅᒪᖃᑦᑕᐅᑎᓂᖅ ᐊᒻᒪ ᐃᓕᖅᑯᓯᕐᒥᒃ ᐃᑉᐱᒍᓱᑦᑎᐊᕐᓂᖅ: ᑲᔪᓯᑎᑦᑎᓗᓂ 

ᐅᖃᖃᑎᒌᖕᓂᕐᒥᒃ ᐊᒻᒪᓗ ᑲᔪᓯᑎᑦᑎᓗᓂ ᐃᒃᐱᒍᓱᑦᑎᐊᕐᓂᕐᒥᒃ ᐃᓕᖅᑯᓯᑐᖃᕐᓂᒃ, ᐊᑐᕐᓗᓂ 

ᐅᖃᐅᓯᑐᐃᓐᓇᕐᓂᒃ ᐅᓂᒃᑳᓕᐅᕐᓂᕐᒥᒃ, ᐊᒻᒪᓗ ᑲᑎᖅᓱᐃᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᖃᐅᔨᓴᕐᓂᒃᑯᑦ ᐊᒻᒪᓗ ᐃᓚᐅᑎᑦᑎᓂᒃᑯᑦ.  

• ᒪᑭᒪᔾᔪᑏᑦ: ᑮᓇᐅᔭᖃᖅᑎᑦᓯᓗᑎᒃ ᐅᑭᐅᖅᑕᖅᑐᒥ ᐱᖁᑎᕐᔪᐊᓂᒃ, ᐸᕐᓇᐃᓗᑎᒃ ᓯᕗᓂᒃᓴᒥ 

ᑐᓚᒃᑕᕐᕕᖃᕆᐊᖃᕐᓂᐊᖅᑐᓂᒃ, ᐊᒻᒪᓗ ᐃᑲᔪᕐᓗᑎᒃ ᓂᕿᓕᕆᕕᖕᓂᒃ ᐃᓄᐃᑦ ᓄᓇᓕᖏᓐᓄᑦ.  

ᐅᓂᒃᑳᑦ 

ᐊᒃᑐᐃᓂᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᒻᒪᓗ ᐊᕝᕕᐊᕈᑕᐅᔪᑦ ᐋᖅᑭᔅᓯᓇᓱᐊᕐᓂᕐᒧᑦ 

ᖃᓄᖅ ᓯᓚᐅᑉ ᐅᖂᓯᕙᓪᓕᐊᓂᖓ ᐊᒃᑐᐃᕙ ᐃᖃᓗᒐᓱᒃᑕᑦᓯᓐᓄᑦ? ᑭᓲᕙᑦ ᐊᖏᓛᑦ ᐊᒃᓱᕈᓐᓇᖅᑐᑦ 

ᐱᔭᕐᓂᓐᖏᑦᑐᑦ ᐊᒻᒪᓗ ᐃᓱᒫᓘᑏᑦ? ᑭᓱᑦ ᐊᓯᕈᓛᖑᕙᑦ? 

ᐊᑦᑐᐃᓂᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐃᖃᓗᓕᕆᓂᕐᒧᑦ ᐅᑭᐅᖅᑕᖅᑑᑉ ᑲᓇᓐᓇᖓᓂ ᐱᔭᕆᐊᑐᔪᒻᒪᕆᐅᒻᒪᑦ 

ᐊᒻᒪᓗ ᐊᔾᔨᒌᖏᑦᑑᑎᐅᓪᓗᑎᑦ. ᐃᓚᐅᖃᑕᐅᔪᑦ ᐅᓂᒃᑳᓚᐅᖅᑐᑦ ᐊᓯᔾᔨᕐᓯᒪᒋᐊᖏᑦ ᐆᒪᔪᐃᑦ ᓯᐊᒻᒪᑦᑎᕆᓂᖏᑦ, 

ᓅᑉᐸᓪᓕᐊᓂᖏᑦ ᐊᒻᒪᓗ/ᐅᕝᕙᓘᓐᓃᑦ ᐃᓅᓯᖃᕐᓂᖏᑦ, ᐊᒥᓲᓂᖏᑦ ᐊᒻᒪᓗ ᖃᓄᐃᙱᑦᑎᐊᕐᓂᖏᑦ. 

ᓇᓗᓇᐃᖅᑕᐅᓚᐅᕐᒥᔪᖅ ᑕᒪᒃᑯᐊ ᐊᓯᔾᔨᕐᓂᐅᔪᑦ ᑕᑯᔭᐅᕙᓪᓕᐊᖕᒥᖕᒪᑕ ᐃᒪᕐᒥᐅᑕᓄᑦ ᐆᒪᔪᓄᑦ, ᑕᑯᑎᑦᑎᓪᓗᓂ 

ᓂᕆᔭᒃᓴᓐᓂᐊᖃᑦᑕᖅᑐᑦ ᐃᒪᕐᒥᐅᑕᓄᑦ ᓂᕿᒋᔭᐅᔪᓂᒃ. ᐃᓚᐅᖃᑕᐅᔪᑦ ᐅᓂᒃᑳᓚᐅᕐᒥᔪᑦ ᐊᖏᔪᒥᒃ 

ᐊᓯᔾᔨᕐᓯᒪᔪᒻᒪᕆᐅᒻᒪᑦ ᓯᓚᐅᑉ ᖃᓄᐃᓐᓂᖓᓂᒃ ᐊᒻᒪᓗ ᓯᑰᑉ ᖃᓄᐃᓐᓂᖓᓂᒃ ᐊᒻᒪᓗ ᐅᖃᓚᐅᖅᑐᑦ ᐃᓱᒫᓘᑎᓂᒃ 

ᓯᓚᐅᑉ ᐊᑦᑐᐃᓂᕆᔭᖓ ᓂᕿᔅᓴᖃᑦᑎᐊᕐᓂᕐᒧᑦ. ᐊᔾᔨᒌᙱᓐᓂᖏᑦ ᒫᓐᓇᐅᔪᖅ ᓯᓚᐅᑉ ᐊᑦᑐᐃᓂᖏᑦ 

ᓇᓗᓇᐃᖅᑕᐅᓚᐅᖅᑐᑦ, ᐊᒻᒪᓗ ᑕᒪᒃᑮᒃ ᐃᓱᒫᓘᑕᐅᓪᓗᑎᒃ ᐊᒻᒪᓗ ᐱᕕᒃᓴᐅᔪᓐᓇᑐᐃᓐᓇᕆᐊᖃᖅᑐᑎᒃ. ᐊᑕᖏᖅᑐᒍ, 

ᐊᖏᖃᑎᒌᒍᑕᐅᓚᐅᖅᑐᖅ ᖃᓄᑎᒋ ᐊᒻᒪᓗ ᓱᒃᑲᓂᖓ ᓴᖅᑭᑉᐸᓪᓕᐊᔪᑦ ᐃᓱᒪᒋᔭᐅᔭᕆᐊᖃᕐᒪᑕ ᑲᑉᐱᐊᓇᖅᑑᒋᐊᖓ. 

ᐊᑦᑐᐃᓂᖏᑦ ᐆᒪᔪᐃᑦ ᓯᐊᒻᒪᒃᐸᓪᓕᐊᓂᖏᓐᓄᑦ, ᓅᑉᐸᓪᓕᐊᓂᖏᓐᓄᑦ, ᐊᒻᒪᓗ ᐊᒥᓲᓂᖏᓐᓄᑦ 
 

ᐊᒥᓱᑦ ᐃᓚᐅᖃᑕᐅᔪᑦ ᐅᓂᒃᑳᓚᐅᖅᑐᑦ ᑕᑯᓯᒪᔭᒥᓂᒃ ᐊᓯᔾᔨᕐᓯᒪᓂᖏᓐᓂ ᐆᒪᔪᐃᑦ ᓇᒧᓐᖓᐅᕙᓪᓕᐊᓂᖏᑦ ᐊᒻᒪᓗ 

ᓅᑉᐸᓪᓕᐊᓂᖏᓐᓂᒃ. ᐃᒪᐅᑉ ᐆᓇᖅᓯᕙᓪᓕᐊᓂᖓ ᐃᑲᔪᖅᑐᐃᒻᒪᑦ ᓇᒧᓐᖓᐅᕙᓪᓕᐊᓂᖏᓐᓄᑦ ᐊᓯᔾᔨᕐᓂᐅᔪᑦ, 

ᑕᒪᐃᓐᓂᓕᒫᖅ ᓅᑉᐸᓪᓕᐊᓂᐅᔪᒥ ᐅᑭᐅᖅᑕᖅᑐᒧᑦ. ᐅᓂᒃᑳᓚᐅᖅᑐᑦ ᐆᒪᔪᐃᑦ ᓇᓂᔭᐅᕙᓚᐅᖅᑐᑦ 

ᐅᖅᑰᓂᖅᓴᒦᖔᖅᓯᒪᔪᑦ ᖃᓪᓗᓈᑦ ᓄᓇᖓᓐᓂ ᓅᑉᐸᓪᓕᐊᓕᕐᒪᑕ ᐅᑭᐅᖅᑕᖅᑐᒧᑦ, ᐅᖅᑰᓂᖅᓴᓂ ᐃᒪᕐᓂ ᐆᒪᔪᐃᑦ 

ᐊᒥᓱᕈᖅᐸᓪᓕᐊᓕᕐᓂᖏᓐᓂᒃ ᐅᑭᐅᖅᑕᖅᑐᒥ ᐃᒪᖓᓂ. ᐅᖃᓚᐅᖅᑐᑦ ᑕᒪᓐᓇ ᐃᓚᒋᐊᕈᑕᐅᒻᒪᑦ ᐃᓱᒫᓘᑎᓄᑦ 

ᐊᒥᓱᕈᖅᐸᓪᓕᐊᑐᐃᓐᓇᕐᓂᖏᓐᓂ ᐸᕝᕕᓴᖃᑦᑕᖅᑐᑦ ᐆᒪᔪᐃᑦ ᐊᒻᒪᓗ ᓱᕋᑦᑎᕆᒃᑲᓐᓂᕈᓐᓇᕐᒪᑕ ᓄᓇᓕᓐᓂ ᐆᒪᔪᓂᒃ 

ᐊᒻᒪᓗ ᑲᑉᐱᐊᓵᕆᓪᓗᑎᒃ ᐆᒪᔪᓂᒃ ᑕᒫᓃᖏᓐᓇᖅᑐᓂᒃ. ᐅᖃᓚᐅᖅᑐᑦ ᓅᖃᑦᑕᕐᓂᖏᑦ (ᓲᕐᓗ ᖃᖓᒃᑯᑦ ᐊᒻᒪᓗ 

ᐊᑯᓂᐅᑎᒋᔪᖅ ᑕᒫᓃᓐᓂᖏᑦ) ᐃᓚᖏᑦ ᐆᒪᔪᐃᑦ ᐊᓯᔾᔨᖅᐸᓪᓕᐊᑐᐃᓐᓇᖅᑑᔮᓕᕐᒪᑕ, ᐊᒃᑐᐃᓂᖃᖅᑐᑎᒃ 

ᐱᖅᑯᓯᑐᖃᖅᑎᒍᑦ ᐊᖑᓇᓱᒍᑎᓂᒃ.  

ᐃᓚᖏᑦ ᐆᒪᔪᐃᑦ-ᑐᕌᖓᓂᖃᖅᑐᑦ ᑕᑯᔭᐅᓚᐅᖅᑐᑦ:  
 

• ᑕᑯᔭᐅᓂᖅᓴᐅᕙᓕᕐᒪᑕ ᐃᖅᑲᖓᓂᒥᐅᑕᑦ ᐃᖃᓗᐃᑦ, ᓴᖅᑭᑎᑦᑎᓪᓗᑎᒃ ᐱᐅᔪᒻᒪᕆᓐᓂᒃ ᐱᔭᐅᔪᓐᓇᕐᓂᖏᑦ 

ᖃᓚᕋᓖᑦ.  

• ᓴᙱᒃᑎᒋᐊᕐᓗᒋᑦ ᓄᓇᓖᑦ ᐊᒻᒪᓗ ᓄᓇᓕᖕᓂ ᐱᔪᓐᓇᕐᓂᖅᑖᖅᐸᓪᓕᐊᓗᑎᒃ: ᑲᔪᓐᖏᖅᓴᐃᓗᑎᑦ 

ᓄᓇᓕᓐᓄᑦ−ᐊᐅᓚᑕᐅᔪᓂᒃ ᐃᖃᓗᓕᕆᓂᕐᒧᑦ ᖃᐅᔨᓴᕐᓂᕐᒥᒃ, ᐃᓕᓐᓂᐊᖅᑎᑦᑎᓂᕐᒥᒃ, ᓄᓇᓕᓐᓂ 

ᐊᐅᓚᑕᐅᔪᑦ ᖃᐅᔨᓴᕐᓃᑦ, ᐊᒻᒪᓗ ᓇᓗᓇᐃᖅᓯᓯᒪᓗᑎᒃ ᐊᔾᔨᒌᒃᑎᑦᑎᓂᕐᒥᒃ ᑐᑭᓯᒋᐊᕈᑎᒃᓴᓂᒃ 

ᓇᒻᒥᓂᖃᕐᓂᕐᒧᑦ ᐊᒻᒪᓗ ᐃᓱᒪᓕᐅᕈᑎᖃᕐᓂᕐᒥᒃ.  

• ᑲᔪᓐᖏᖅᓴᐃᓗᑎᑦ ᐱᐅᓯᒋᐊᖅᑎᑦᑎᓂᕐᒥᒃ ᐊᒻᒪᓗ ᑲᑐᔾᔨᓗᑎᑦ ᑲᒪᒋᔭᖃᕐᓂᕐᒥᒃ: ᕿᓂᕐᓗᑎᒃ ᓄᑖᓂᒃ 

ᐱᐅᓯᒋᐊᕈᑎᒃᓴᓂᑦ ᑎᑎᖅᑲᓂᒃ ᓄᐊᑦᑎᔾᔪᑕᐅᔪᓐᓇᖅᑐᓂᒃ, ᓲᕐᓗ ᖃᖓᑕᓲᓐᖑᐊᑦ ᐊᔾᔨᐅᓕᐅᕈᑎᑦ ᐊᒻᒪᓗ 

ᖃᕆᓴᐅᔭᒃᑯᑦ ᑐᑭᓯᐅᒪᔾᔪᑎᒃᓴᓂᑦ, ᐊᒻᒪᓗ ᐋᖅᑭᒃᓱᐃᓗᑎᒃ ᐊᓯᔾᔨᖅᑕᕈᓐᓇᖅᑐᓂᒃ ᐃᖃᓗᓕᕆᓂᕐᒧᑦ 

ᐊᐅᓚᑦᑎᔾᔪᑕᐅᔪᓐᓇᖅᑐᓂᒃ ᐊᑦᑐᐊᓂᖃᖅᑐᑦ ᐊᓯᔾᔨᖅᐸᓪᓕᐊᔪᓄᑦ ᖃᓄᐃᓐᓂᐅᔪᓄᑦ.  

• ᑲᑎᑕᐅᓂᖏᑦ ᖃᐅᔨᒪᔭᐅᔪᑦ: ᑲᑎᑕᐅᓗᑎᒃ ᑐᑭᓯᔭᐅᓯᒪᔪᑦ ᐊᔾᔨᒌᖏᑦᑐᓂᑦ ᓇᑭᓐᖔᖅᓯᒪᔪᑦ, 

ᐱᖃᓯᐅᑎᓗᒋᑦ ᓄᓇᕐᔪᐊᕐᒥ ᐆᒃᑑᑎᐅᔪᑦ, ᑐᑭᓯᒋᐊᕈᑕᐅᓂᐊᕐᓗᑎᑦ ᓱᖏᐅᑎᓂᕐᒧᑦ ᐃᖃᓗᓕᕆᓂᕐᒧᑦ 

ᐸᕐᓇᐃᓂᕐᒥᑦ ᐅᑭᐅᖅᑕᖅᑑᑉ ᑲᓇᓐᓇᖓᓂ.  

• ᖁᓪᓖᓕᒐᐃᑦ ᑕᑯᔭᐅᓯᒪᓕᖅᑐᑦ ᐅᐊᓐᓇᖅᐸᓯᐊᓂ ᕿᑭᖅᑖᓘᑉ. 

• ᐃᖃᓗᐃᑦ ᐅᖃᐅᓯᐅᓚᐅᕐᒥᔪᑦ ᐱᑕᖃᙱᓐᓂᒋᐊᒃᓴ ᐃᓚᖏᓐᓂ ᐃᖃᓗᒐᓱᕝᕕᐅᖃᑦᑕᖅᓯᒪᔪᓂᒃ, 

ᓴᖅᑭᑉᐸᓪᓕᐊᑎᓪᓗᒋᑦ ᓄᑖᓂ ᐃᓂᓂ. ᐃᓚᐅᖃᑕᐅᔪᑦ ᑕᑯᓯᒪᒻᒥᔪᑦ ᐃᖃᓗᐃᑦ ᓅᑉᐸᓪᓕᐊᓂᖏᓐᓂ 

ᖁᑦᑎᒃᑐᒧᑦ ᐊᒻᒪᓗ ᑕᐅᓄᖓᐅᓂᖅᓴᖅ. 

• ᖃᓚᕋᓖᑦ ᐊᓯᔾᔨᕐᓂᖃᓗᐊᖏᑦᑐᑦ. 

• ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᐅᑭᐅᖅᑕᖅᑐᒥ ᓯᐊᕐᕆᔮᕐᓂᖅ ᒫᓐᓇᐅᔪᖅ ᑕᑯᒃᓴᐅᑎᑦᑎᙱᒻᒪᑦ ᖃᐅᔨᓇᖅᑐᓂᒃ 

ᓯᐊᒻᒪᒃᑎᕆᓂᐅᔪᓂᒃ, ᓯᕗᓂᒃᓴᒥ ᐊᒃᓱᕈᕐᓇᖅᑐᖃᑐᐃᓐᓇᕆᐊᖃᕋᓗᐊᖅᑎᓪᓗᒍ ᓴᖅᑭᑦᑐᓂᒃ ᐆᓇᕐᓂᐅᔪᑦ 

ᐊᓯᔾᔨᕐᓂᖏᓐᓄᑦ.  

• ᐊᐅᐸᖅᑐᑦ ᐃᖃᓗᐃᑦ ᑕᑯᔭᐅᕙᖃᑦᑕᕐᒥᔪᑦ ᐊᒥᓱᕈᖅᐸᓪᓕᐊᒋᐊᖏᑦ. ᐱᕕᒃᓴᖅᑕᖃᑐᐃᓐᓇᕆᐊᖃᕋᓗᐊᖅᑎᓪᓗᒍ 

ᑕᒪᑐᒧᖓ, ᐃᓱᒫᓘᑎᑕᖃᕐᒥᔪᖅ ᐊᑦᑕᓇᑐᐃᓐᓇᕆᐊᖃᕐᓂᖏᓐᓄᑦ ᑭᖑᖅᐸᓄᑦ.  

• ᑭᖑᑉᐸᐃᑦ ᐊᒥᓲᓂᖏᑦ ᓇᓗᓇᐃᖅᑕᐅᓚᐅᖅᑐᑦ ᐊᔾᔨᒌᙱᓐᓂᕋᖅᑕᐅᓪᓗᑎᒃ, ᐃᓚᐅᖃᑕᐅᔪᑦ ᑕᑯᒐᔪᑦᑐᑎᒃ 

ᑲᑕᒃᐸᓪᓕᐊᓂᖏᑦ.  

ᐅᖃᐅᔾᔭᐅᓚᐅᖅᑐᒍᑦ ᐆᒪᔪᕐᓂᐊᑎᒃᑯᑦ (HTO) ᐊᒻᒪᓗ ᐃᓄᐃᑦ ᐃᓱᒫᓘᑎᖃᖅᑐᒻᒪᕆᐅᓂᕋᖅᑐᑎᒃ ᖃᓄᖅ ᓯᓚᐅᑉ 

ᐊᓯᔾᔨᐸᓪᓕᐊᓂᖓ ᐊᑦᑐᐃᔪᒻᒪᕆᐅᓕᕐᒪᑦ ᐃᒪᕐᒥᐅᑕᐃᑦ ᐆᒪᔪᖏᓐᓂ. ᐱᓗᐊᖅᑐᒥᒃ ᒪᑯᐊ ᐊᕐᕖᑦ, ᑑᒑᓖᑦ, ᐊᒻᒪ 

ᕿᓚᓗᒐᑦ, ᐊᒻᒪᓗᑦᑕᐅᖅ ᓇᑦᑏᑦ. ᐃᓚᐅᖃᑕᐅᔪᑦ ᐅᓂᒃᑳᓚᐅᖅᑐᑦ ᑕᑯᓯᒪᓂᕋᖅᑐᑎᒃ ᐊᒥᓱᕈᕆᐊᕐᓂᖏᓐᓂᒃ 

ᐃᒪᕐᒥᐅᑕᐃᑦ ᐆᒪᔪᐃᑦ; ᐊᓯᔾᔨᕐᓂᖏᑦ ᓅᑉᐸᓪᓕᐊᓂᖏᑦ; ᑕᑯᔭᐅᕙᓕᖅᑐᑎᒃ ᓄᑖᓂ ᐃᓂᐅᔪᓂ; ᐊᒻᒪᓗ ᓂᕆᐅᒋᔭᐅᔪᑦ 

ᑕᐃᑲᓃᑯᑖᑐᐃᓐᓇᕆᐊᖃᕐᓂᖏᓐᓂ ᐊᑯᓂᐅᓂᖅᓴᖅ. ᑕᒪᓐᓇ ᐊᐱᖅᑯᑎᒃᓴᓂᒃ ᓴᖅᑭᑦᑎᒻᒪᑦ ᖃᓄᖅ ᑕᒪᒃᑯᐊ 

ᐊᓯᔾᔨᕐᓂᐅᔪᑦ ᑐᑭᖃᕐᒪᖔᑕ ᐊᓯᖏᓐᓄᑦ ᐆᒪᔪᓄᑦ ᑕᕆᐅᕐᒥᐅᑕᓄᑦ, ᐱᖃᓯᐅᑎᓪᓗᒋᑦ ᐊᑦᑐᐃᓂᖏᑦ ᐆᒪᔪᕐᓄᑦ-

ᓂᕐᔪᑎᓄᑦ ᐱᓕᕆᖃᑎᒌᖕᓂᖏᑦ ᐊᒻᒪᓗ ᖃᓄᖅ ᐃᒪᕐᒥᐅᑕᓕᕆᔨᒃᑯᑦ ᑲᑎᖅᓱᐃᕙᓪᓕᐊᖕᒪᖔᑕ ᐊᓯᔾᔨᕐᓂᐅᔪᓂᒃ 

ᖁᑦᑎᖕᓂᖅᐹᓄᑦ ᐆᒪᔪᓄᑦ ᐊᖏᓂᖅᓴᓄᑦ ᐆᒪᔪᓄᑦ ᖃᐅᔨᓴᕐᓂᐅᔪᓄᑦ.  

ᐊᑦᑐᐃᓂᐅᔪᑦ ᐃᖃᓗᐃᑦ ᖃᓄᐃᓐᓂᖏᓐᓂ 
 

ᐃᓚᐅᖃᑕᐅᔪᑦ ᑕᑯᓐᓇᕙᓪᓕᐊᑐᐃᓐᓇᕐᒪᑕ, ᐅᕝᕙᓘᓐᓃᑦ ᑐᓴᖅᐸᓪᓕᐊᑐᐃᓐᓇᕐᒪᑕ ᐃᓱᒫᓘᑎᓂᒃ, ᐃᖃᓗᐃᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐱᔾᔪᑎᖃᖅᑐᓂᒃ ᓲᕐᓗ ᐋᓐᓂᐊᖃᕐᓂᖏᓐᓂᒃ, ᐋᓐᓂᕈᑕᐅᕙᑦᑐᓂᒃ, ᐊᒻᒪᓗ ᑎᒥᖏᑕ 

ᖃᓄᐃᓐᓂᖏᓐᓂᒃ ᐊᓯᔾᔨᖅᐸᓪᓕᐊᓂᖏᓐᓂᒃ. ᐆᑦᑑᑎᒋᓗᒍ, ᐃᖃᓘᑉ ᓂᕿᖓ ᐅᖃᐅᑕᐅᓚᐅᖅᑐᖅ 

ᐊᐅᐸᓗᐊᖏᓐᓂᕋᖅᑕᐅᓕᖅᑐᓂ ᐊᒻᒪᓗ ᐊᕿᓐᓂᔅᓴᐅᓕᖅᑐᓂ. ᑕᒪᓐᓇ, ᑲᑎᑕᐅᓪᓗᓂ ᐊᒥᓱᑲᓪᓚᐅᔪᓄᑦ ᐃᖃᓗᐃᑦ 

ᑐᖁᖃᑦᑕᕐᓂᖏᓐᓄᑦ ᐊᕐᕌᒍᓂ ᑭᖑᓪᓕᕐᓂ, ᐃᓱᒫᓘᑎᓂᒃ ᓴᖅᑭᑦᑎᓯᒪᔪᖅ ᐊᑯᓂᐅᔪᒃᑯᑦ ᖃᓄᐃᙱᑦᑎᐊᕐᓂᖏᓐᓄᑦ 

ᐊᒻᒪᓗ ᒪᑭᒪᐃᓐᓇᕈᓐᓇᕐᓂᖏᓐᓄᑦ ᐃᖃᓗᐃᑦ ᑕᒫᓂ ᐊᕕᒃᑐᕐᓯᒪᔪᓂ ᓄᓇᓕᓐᓂ. 

ᓯᓚᒧᑦ ᐊᑦᑐᐊᓂᓖᑦ ᐊᑦᑐᐃᓂᐅᔪᑦ ᐊᑦᑕᕐᓇᖅᑕᐃᓕᒪᓂᕐᒧᑦ ᐊᒻᒪᓗ ᐊᖑᓇᓱᓐᓂᕐᒧᑦ ᐱᓕᕆᐊᖑᔪᑦ  
 

ᐊᓯᔾᔨᐸᓪᓕᐊᓂᖏᑦ ᓯᓚᐅᑉ ᐊᒻᒪ ᓯᑰᑉ ᖃᓄᐃᓐᓂᖏᑦ ᐃᓱᒫᓘᑕᐅᓗᐊᓚᐅᖅᑐᑦ. ᐃᓚᐅᖃᑕᐅᔪᑦ ᐅᖃᓚᐅᖅᑐᑦ 

ᐊᓄᕆᓂᕐᓴᒻᒪᕆᐅᖃᑦᑕᓕᕐᒪᑦ ᐊᒻᒪ ᐊᓄᕆᔪᒻᒪᕆᐊᓘᖃᑦᑕᓕᖅᑐᓂ. ᐃᓚᓕᐅᑎᓗᒍ, ᐊᓄᕆᐅᑉ ᓴᓐᖏᓂᖓ ᐊᒻᒪ 

ᐊᓯᔾᔨᐸᓪᓕᐊᓂᖏᑦ ᐊᓄᕆᐅᑉ ᓇᑭᓐᖔᕐᓂᖏᑦ ᐊᖏᔪᒻᒪᕆᒻᒥᒃ ᖃᒑᖅᑎᑦᑎᕙᓕᕐᒪᑕ ᐊᒻᒪᓗ 

ᓇᓚᐅᑦᑖᖅᑎᑦᑎᔾᔪᑕᐅᔪᓐᓇᕐᓂ ᐊᖑᓇᓱᓐᓂᕐᒧᑦ. ᑕᒪᒃᑯᐊ ᖃᓄᐃᓐᓂᐅᔪᑦ ᐊᑦᑐᐃᖃᑦᑕᖅᑐᑦ ᐃᖃᓗᓇᓱᓐᓇᐅᑎᓪᓗᒍ, 

ᐊᖑᓇᓱᑦᑏᑦ ᐅᑕᖅᑭᑯᑖᓐᓂᕐᓴᐅᕙᓕᖅᑐᑦ ᓯᓚ ᐱᐅᓯᓇᓱᐊᕐᓂᖓᓂ, ᐊᒻᒪᓗᑦᑕᐅᖅ ᐊᑦᑕᓇᖅᑐᒦᑎᑦᑎᓕᖅᑐᓂ 

ᐃᖃᓪᓕᐊᖅᑎᓂᒃ ᐃᒪᕕᒻᒥ. 

ᑕᑯᔭᐅᖃᑦᑕᖅᑐᖅ ᐊᓯᔾᔨᐸᓪᓕᐊᔪᑦ ᓯᑰᑉ ᖃᓄᐃᓐᓂᖏᓐᓂ ᐅᖃᐅᑕᐅᒃᑲᔪᓚᐅᖅᑐᖅ ᐊᒻᒪᓗ ᐅᖃᐅᑕᐅᖏᓐᓇᓚᐅᖅᑐᖅ 

ᐱᖓᓱᓂᒃ ᑲᑎᓐᖓᐅᖅᑐᓂᒃ ᐅᖃᖃᑎᒌᑦᑐᓂᒃ. ᐅᖃᐅᑕᐅᒃᑲᔪᓚᐅᖅᑐᑦ ᐱᖓᓱ ᓇᓗᓇᐃᔭᖅᓯᒪᔪᑦ: 

ᖁᐊᖅ/ᐊᐅᑉᐸᓪᓕᐊᓂᖓᓄᑦ ᐅᑕᖅᑭᓂᖅ; ᓯᑰᑉ ᐃᔾᔪᓂᖓ; ᐊᒻᒪᓗ ᐱᖃᓗᔭᐃᑦ ᓴᖅᑭᐸᓪᓕᐊᑐᐃᓐᓇᖅᑐᑎᒃ. 

ᓯᑯ ᓴᖅᑭᑉᐸᓪᓕᐊᓂᖓ ᑭᖑᕙᓯᓐᓂᖅᓴᐅᓕᖅᑐᓂ ᐊᒻᒪᓗ ᐊᐅᔅᓴᕋᐃᓐᓂᖅᓴᐅᓕᖅᑐᓂ, ᐊᒻᒪᓗ ᓇᓗᓇᕐᓂᖅᓴᐅᓕᖅᑐᓂ 

ᐊᒻᒪ ᐊᖏᖃᑎᒌᒍᑕᐅᙱᓐᓂᖅᓴᐅᓕᖅᑐᓂ ᖃᖓ ᓯᑯ ᐃᔾᔪᓂᕆᔭᖓ ᐊᑦᑕᓇᕈᓐᓃᕐᓂᐊᕐᒪᖔᖅ. ᐊᔾᔨᒌᙱᓐᓂᖏᑦ 

ᖁᐊᖅᐸᓪᓕᐊᔪᑦ/ᐊᐅᑉᐸᓪᓕᐊᓂᖏᑦ ᐊᒻᒪᓗ ᖃᖓᒃᑰᕋᔭᕐᓂᖏᑦ ᐱᒡᒐᓇᕈᑕᐅᓕᕐᒪᑦ ᓇᓚᐅᑦᑖᖅᑕᐅᓇᓱᓐᓂᖓ 

ᐃᖃᓗᒐᓱᐊᕐᓇᖅ ᐱᒋᐊᕐᓂᐊᕐᒪᖔᖅ ᐃᓱᓕᓐᓂᐊᕐᒪᖔᕐᓘᓐᓃᑦ, ᐸᕝᕕᓴᐃᓪᓗᓂ ᐃᓕᖅᑯᓯᑐᖃᖅᑎᒍᑦ 

ᐃᖃᓗᒐᓱᐊᕐᓂᐅᕙᑦᑐᓂᒃ, ᐊᒻᒪᓗ ᐊᑦᑕᕐᓇᖅᑐᒦᑎᑦᑎᓪᓗᓂ ᑕᐃᒃᑯᓄᖓ ᐊᖑᓇᓱᑉᐸᑦᑐᑦ ᓯᑯᒥ. ᐃᓚᖏᑦ 

ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᓯᑭᑑᑦ ᐃᒫᖃᑦᑕᕐᓂᖏᓐᓂ.  

ᐱᖃᓗᔭᑖᖅᐸᓪᓕᐊᓂᖅ ᐊᒻᒪᓗ ᐊᖏᓂᖅᓴᐅᓕᕐᓂᖏᑦ ᐱᖃᓗᔭᐃᑦ ᐊᑦᑕᓇᖅᑐᒦᓕᖅᑎᑦᑎᒻᒪᑕ ᒫᓐᓇ ᐅᒥᐊᕐᔪᐊᓂᒃ, 

ᐊᓪᓛ ᑕᐃᒃᑯᓄᖓ ᓯᑯᒧᑦ ᓴᐳᒻᒥᔾᔪᑎᖃᖅᑐᓂᒃ. ᐃᖏᕐᕋᓂᐅᔪᓂᑦ ᐊᑦᑕᓇᖅᑐᒦᑎᑦᑎᓪᓗᑎᑦ, ᐱᓗᐊᖅᑐᒥ 

ᐃᖃᓗᓇᓱᑦᑎᓄᑦ ᐅᒥᐊᕐᓂᒃ, ᐊᒻᒪᓗ ᓇᓗᓇᓕᖅᑎᑎᓪᓗᓂ ᐃᖃᓗᓕᕆᔨᓄᑦ ᐊᐅᓚᐅᑦᑎᕙᑦᑐᓂᒃ. 

ᓯᕗᓂᒃᓴᑎᓐᓂ ᐱᕕᒃᓴᐅᑐᐃᓐᓇᕆᐊᓖᑦ 

ᐃᓚᖏᑦ ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᒫᓐᓇ ᐊᒻᒪ ᓯᓚᒧᑦ ᐊᑦᑐᐃᔾᔪᑕᐅᔪᓐᓇᖅᑐᑦ ᐊᕕᒃᑐᓯᒪᔪᓂᒃ ᓄᓇᓕᓐᓂ 

ᐱᐅᖏᑐᐃᓐᓇᖏᒻᒪᑕ. ᐆᑦᑑᑎᒋᓗᒍ: 

• ᐆᒪᔪᐃᑦ ᓯᐊᒻᒪᖅᑎᕆᓂᖏᑦ ᐊᒻᒪᓗ ᓅᑉᐸᓪᓕᐊᓂᖏᑦ ᐊᓯᔾᔨᖅᐸᓪᓕᐊᑎᓪᓗᒋᑦ, 

ᐱᕕᔅᓴᖅᑕᖃᖅᑎᑦᑎᑐᐃᓐᓇᕆᐊᖃᕐᒪᑦ ᐊᓯᐊᒍᑦ ᐃᖃᓗᒐᓱᐊᕈᑎᓂᒃ, ᐊᒻᒪᓗ/ᐅᕝᕙᓘᓐᓃᑦ 

ᐊᖏᓪᓕᒋᐊᖅᑎᑦᑎᓗᓂ ᑮᓇᐅᔭᓕᐅᕈᑎᒃᓴᓂᒃ ᒫᓐᓇᐅᔪᖅ ᐃᖃᓗᒐᓱᐊᕐᓂᐅᔪᓂᒃ. 

• ᐊᓯᔾᔨᐸᓪᓕᐊᓂᖏᑦ ᖁᐊᕐᓂᐅᔪᑦ/ᐊᐅᑉᐸᓪᓕᐊᓂᖏᑦ ᓴᖅᑭᑎᑦᑎᔪᓐᓇᕐᒪᑦ ᐊᑯᓂᐅᓂᖅᓴᖅ 

ᐊᖑᓇᓱᖃᑦᑕᕆᐊᖃᕐᓂᖏᓐᓂ ᐊᒻᒪ ᐊᒥᓲᓂᖅᓴᓂᒃ ᐊᖑᓇᓱᒍᓐᓇᕐᓗᑎᑦ. ᑕᒪᓐᓇ 

ᓇᓗᓇᐃᖅᑕᐅᓚᐅᕋᓗᐊᖅᑎᓪᓗᒍ ᐊᑦᑐᐃᔾᔪᑕᐅᔪᓐᓇᕆᐊᖃᕐᓂᖓ ᒪᒃᑯᓄᖓ ᓴᓂᕌᒍᑦ ᐱᔭᐅᕙᑦᑐᑦ ᐊᑯᑭᑦᑐᒥ 

ᐃᖃᓗᔾᔪᐊᖏᑦ. 

• ᓂᕿᖃᖅᑎᑦᑎᓂᖅᓴᐅᑐᐃᓐᓇᕆᐊᓕᒃ ᐅᑭᐅᖅᑕᖅᑐᒥ.  

ᓯᓚᐅᑉ ᐊᑦᐃᓂᖏᑦ ᐱᐅᓂᕋᖅᑕᐅᒐᓗᐊᖅᐸᑕ ᐱᐅᓐᖏᒃᑲᓗᐊᖅᐸᑕᓘᓐᓃᑦ, ᑖᒃᑯᐊ ᓇᓗᓇᕈᑕᐅᖃᑦᑕᖅᑐᑦ ᐊᖑᓇᓱᑦᑏᑦ 

ᓯᕗᓂᒃᓴᖏᓐᓂ ᐃᑲᓗᓇᓱᓐᓂᕐᒥᒃ, ᐆᒪᔪᐃᑦ ᖃᓄᐃᓐᖏᑦᑎᐊᕐᓂᖏᓐᓄᑦ, ᓂᕿᖃᑦᑎᐊᕐᓂᕐᒧᓪᓗ ᐅᑭᐅᖅᑕᖅᑐᑉ 

ᑲᓇᓐᓇᖓᓂ. 

 

ᖃᓄᖅ ᐱᓕᕆᓯᒪᕕᓯ ᑭᐅᓯᓪᓗᓯ ᐅᕝᕙᓘᓐᓃᑦ ᐃᓕᑦᑎᔭᕆᐊᖃᓕᖅᖢᓯ ᐊᒃᑐᖅᑕᐅᓂᖓᓄᑦ ᐊᓯᕈᕐᒪᑕ 

ᖃᓄᐃᓕᖓᓂᖏᑦ?    

ᐃᓚᐅᖃᑕᐅᔪᑦ ᐅᖃᐅᓯᖃᓚᐅᖅᑐᑦ ᐃᓚᖏᓐᓂᑦ ᖃᓄᐃᓕᐅᕈᑕᐅᕙᓪᓕᐊᔪᓂᑦ ᐃᖃᓗᓕᕆᕕᐅᔪᓂᒃ, ᓄᓇᓕᓐᓂᑦ 

ᐅᕝᕙᓘᓐᓃᑦ ᐃᒻᒥᒃᑯᑦ ᑭᐅᓇᓱᐊᖅᑐᑎᒃ ᐅᕝᕙᓘᓐᓃᑦ ᐋᖅᑭᔅᓯᓇᓱᐊᖅᑐᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. ᑕᒪᒃᑯᐊ 

ᐃᓚᖃᖅᑐᑦ ᒥᑭᓪᓕᕚᓪᓕᖅᑎᑦᑎᓇᓱᐊᕐᓂᕐᒥᒃ ᐊᑯᑭᑦᑐᓂ ᐃᖃᓗᔾᔪᐊᓂᒃ ᐱᔭᐅᕙᑦᑐᑦ ᓴᓂᕌᒍᑦ; ᓯᕗᒧᐊᑦᑎᑕᐅᓂᖓ 

ᐱᓕᕆᔾᔪᑎᑦ ᐋᖅᑭᒃᑕᐅᓯᒪᔪᖅ ᐊᖏᓪᓕᒋᐊᖅᑎᑦᑎᓂᕐᒧᑦ ᓇᓚᐅᒃᑖᕈᓐᓇᕐᓂᕐᒥᒃ; ᐊᒻᒪᓗ ᐊᒥᓱᑦ ᖃᓄᐃᓕᐅᕈᑕᐅᔪᑦ 

ᓄᓇᓕᓐᓂ.  

ᒥᑭᓪᓕᒋᐊᖅᑎᑦᑎᓂᖅ ᐊᑯᑭᑦᑐᓂ ᐃᖃᓗᔾᔪᐊᓂᒃ ᐱᔭᐅᕙᑦᑐᑦ ᓴᓂᕌᒍᑦ: 

ᐱᓇᓱᐊᖅᐸᓪᓕᐊᔪᑦ ᐋᖅᑭᔅᓱᐃᓇᓱᐊᖅᑐᑎᒃ ᐊᒻᒪᓗ ᐊᑐᓕᖅᑎᑦᑎᓇᓱᐊᖅᑐᑎᒃ ᐃᓚᓕᐅᔾᔨᑦᑕᐃᓕᒪᔾᔪᑎᓂᒃ 

ᒥᑭᓪᓕᒋᐊᖅᑎᑦᑎᓇᓱᐊᖅᑐᑎᒃ ᐊᑯᑭᑦᑐᓂ ᐃᖃᓗᔾᔪᐊᓂᒃ ᐱᔭᐅᖃᑦᑕᖅᑐᑦ ᓴᓂᕌᒍᑦ, ᐊᒻᒪᓗ ᐃᖃᓗᓕᕆᕖᑦ 

ᐱᕙᓪᓕᐊᓂᖏᑦ ᐃᓕᓴᕆᔭᐅᓚᐅᖅᑐᑦ ᐅᐱᒋᔭᐅᓪᓗᑎᒃ ᐃᖃᓗᓕᕆᕕᐅᖏᑦᑐᓄᑦ ᐃᓚᐅᖃᑕᐅᔪᓄᑦ. ᑕᐃᒪᓐᓇ 

ᐅᖃᐅᑕᐅᓚᐅᖅᑎᓪᓗᒍ, ᓇᓗᓇᐃᖅᑕᐅᓚᐅᖅᑐᖅ ᓱᓕ ᐱᓕᕆᐊᒃᓴᖅᑕᖃᕐᓂᖓᓂᒃ, ᐱᓗᐊᖅᑐᒥᒃ ᑕᑭᔪᓂᒃ ᓄᓗᐊᓂᒃ 

ᐊᒻᒪᓗ ᓄᓗᐊᓂᒃ ᐃᖃᓗᒐᓱᐊᕐᓂᕐᒧᑦ.  

ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᑦᑕᕐᓇᕐᓂᖏᓐᓄᑦ ᓇᓗᓇᐃᒃᑯᑕᖅ ᐆᒪᔪᓄᑦ ᐊᔾᔨᒌᖏᑦᑐᓄᑦ: 

ᐋᖅᑭᒃᓱᖅᑕᐅᓯᒪᔪᖅ Oceans North-ᑯᓐᓄᑦ, ᓯᓚᐅᑉ ᐊᑦᑕᕐᓇᕐᓂᖓᓄᑦ ᓇᓗᓇᐃᒃᑯᑕᖅ ᐆᒪᔪᓄᑦ ᐊᔾᔨᒌᖏᑦᑐᓄᑦ 

ᐱᓕᕆᔾᔪᓯᐅᕗᑦ ᓄᓇᓐᖑᐊᓕᐅᕈᑕᐅᓪᓗᓂ ᐱᒻᒪᕆᐅᔪᓄᑦ ᐊᑦᑕᕐᓇᕐᓂᖏᓐᓄᑦ ᐅᖓᑖᓂ 2000 ᐃᒪᕐᒥᐅᑕᓄᑦ ᐆᒪᔪᓄᑦ 

ᐊᒻᒪ 90-ᓄᑦ ᐃᖃᓗᓐᓄᑦ ᐅᑭᐅᖅᑕᖅᑑᑉ ᑕᕆᐅᖓᓂ. ᑖᓐᓇ ᐱᓕᕆᔾᔪᑎ ᓴᖅᑭᑦᑎᖃᑦᑕᖅᑐᖅ ᓇᓗᓇᐃᔭᖅᓯᒪᔪᓂᒃ 

ᑐᑭᓯᒋᐊᕈᑎᒃᓴᓂᒃ ᖃᓄᖅ ᐃᖃᓗᐃᑦ ᓇᒥᑐᐃᓐᓇᖅ ᐊᑦᑐᖅᑕᐅᓂᐊᕐᒪᖔᑕ ᑕᒪᒃᑮᓐᓂᒃ ᐳᔪᕐᓗᒃ ᖁᑦᑎᒃᑐᒦᑎᓪᓗᒍ 

ᐊᒻᒪᓗ ᐳᔪᕐᓗᒃ ᒥᑭᓐᓂᖅᓴᐅᑎᓪᓗᒍ ᐊᕐᕌᒍᑦ 75-ᖑᓂᐊᖅᑐᓂ. 

 

ᓄᓇᓕᓐᓂ−ᑐᓐᖓᕕᖃᖅᑐᑦ ᖃᓄᐃᓕᐅᕈᑕᐅᓯᒪᔪᑦ: 

ᐃᓚᐅᖃᑕᐅᔪᑦ ᐅᓂᒃᑳᓚᐅᖅᑐᑦ ᐊᔾᔨᒌᙱᑦᑐᓂᒃ ᖃᓄᐃᓕᐅᕈᑎᒃᓴᓂᒃ ᓯᕗᒧᐊᒃᑎᑕᐅᕙᓪᓕᐊᔪᑦ ᓄᓇᓕᓐᓂ, ᓄᓇᓖᑦ 

ᐱᓕᕆᖃᑎᒌᑦᑐᑎᒃ ᐃᑲᔪᖅᑐᐃᓪᓗᑎᒃ ᑲᔪᖏᖅᓴᐃᓂᕐᒥᒃ ᐊᒻᒪᓗ ᑐᓴᒐᒃᓴᓂᒃ ᑐᓂᓯᖃᑦᑕᐅᑎᓂᕐᒥᒃ. ᐱᓗᐊᖅᑐᒥ 

ᐃᑲᔪᖅᑐᖅᑕᐅᓂᖏᑦ ᐊᑦᑕᓇᖏᑦᑐᒦᖁᓪᓗᒋᑦ ᓄᓇᓕᒻᒥᐅᑕᑦ. ᐃᓚᖏᑦ ᐆᑦᑑᑎᐅᔪᑦ ᑐᕌᖓᓂᖃᖅᑐᓄᑦ 

ᖃᓄᐃᓕᐅᕈᑕᐅᓯᒪᔪᑦ ᑐᓂᔭᐅᓚᐅᖅᑐᑦ: 

• ᓄᓇᓖᑦ ᐃᓄᓐᓂᒃ ᐱᓕᕆᐊᖃᖅᑎᑦᑎᔪᑦ ᓯᑯᒥᒃ ᐊᑦᑕᓇᔾᔭᐃᔾᔪᑎᒃᓴᓄᑦ.  

• ᑲᑐᔾᔨᖃᑎᖃᖅᑐᑎᒃ ᐃᖃᓗᓕᕆᕕᓂᒃ ᐊᒻᒪ ᐆᒪᔪᕐᓂᐊᑎᒃᑯᓐᓂ ᖃᐅᔨᓇᓱᑦᑐᑎᒃ ᓯᑯ ᐃᔾᔪᓂᕆᔭᖓ 

ᐊᐅᓪᓚᕐᕕᐅᔪᓐᓇᕐᒪᖔᖅ.  

• ᐱᓇᓱᐊᕈᓯᑕᒫᖅ ᐅᖄᓚᐅᑎᒃᑯᑦ ᑲᑎᒪᖃᑦᑕᖅᑐᑦ ᐆᒪᔪᕐᓂᐊᑎᒃᑯᓐᓂ ᑐᑭᓯᐅᒪᖃᑦᑕᐅᑎᓂᐊᕐᓗᑎᑦ 

ᐃᓱᒫᓘᑕᐅᔪᑦ, ᓲᕐᓗ ᓯᑰᑉ ᖃᓄᐃᓐᓂᖓ ᐱᔾᔪᑎᒋᓗᒍ. 

• ᐅᖃᐅᑕᐅᖃᑦᑕᓕᖅᐸᓪᓕᐊᑐᐃᓐᓇᖅᓯᒪᔪᖅ ᐊᑐᖅᑕᐅᖃᑦᑕᕐᓯᒪᔪᑦ, ᐃᓐᓇᑐᖃᐃᑦ ᐅᖃᐅᓯᖃᕐᓂᖅᓴᐅᓕᖅᑐᑎᑦ 

ᓯᑰᑉ ᖃᓄᐃᓐᓂᖓᓂ ᐊᒻᒪᓗ ᓯᓚᐅᑉ ᐊᓯᔾᔨᐸᓪᓕᐊᓂᖓᓂ. 

• ᐃᖃᓗᓕᕆᔨᒃᑯᑦ ᐱᓕᕆᔨᖏᑦ ᓄᓇᓕᓐᓃᓂᖅᓴᐅᓕᖅᑐᑦ ᓄᓇᒨᖃᑦᑕᖅᑐᑎᒃ ᐊᒻᒪ ᐃᒪᕕᒻᒧᑦ. 

ᐱᓕᕆᖃᑎᖃᕐᓂᖅ ᐃᒪᕐᒥᐅᑕᓕᕆᔨᒃᑯᓐᓂ ᓴᓐᖓᖅᑎᑕᐅᓯᒪᔪᖅ, ᐱᓕᕆᖃᑎᖃᖅᐸᓕᖅᑐᑎᒃ ᐃᖃᓗᓕᕆᔨᒃᑯᑦ 

ᐱᓕᕆᔨᖏᓐᓂ. 

ᐃᓚᐅᖃᑕᐅᔪᑦ ᐅᖃᓚᐅᕐᒥᔪᑦ ᑎᓕᐅᕆᓪᓗᑎᑦ ᓄᓇᓕᒻᒥᐅᑦ ᐊᑐᖁᓪᓗᒋᑦ ᐱᕕᒃᓴᐅᔪᓂᒃ ᐃᓕᑉᐸᓪᓕᐊᖁᓪᓗᒋᑦ ᓲᕐᓗ 

ᓯᔾᔭᒥ ᐃᖃᓗᒐᓱᐊᕐᓂᖅ, ᖃᓄᖅ ᐊᑐᕈᓐᓇᕐᒪᖔᑕ ᓱᓇᒃᑯᑖᓂᒃ, ᐊᓯᖏᓐᓂᓪᓗ. ᓄᓇᓕᑦᑕᖃᐅᕐᒪᑦ ᐃᓚᐅᒍᒪᔪᓂᒃ 

ᐃᓕᓐᓂᐊᕈᑎᒃᓴᓂᒃ ᐊᒻᒪᓗ ᓄᓇᓕᒻᒥᐅᑦ ᐃᓕᓐᓂᐊᖅᑎᑕᐅᕙᑦᑐᑎᒃ ᐱᔾᔪᑎᒋᓪᓗᒋᑦ ᖃᐅᔨᓴᕐᓂᕐᒥᒃ ᓄᓇᓕᓐᓂ. 

ᐅᖃᐅᑕᐅᓚᐅᖅᑐᖅ ᐃᓄᐃᑦ ᖃᐅᔨᒪᓂᖃᖅᑐᑦ ᐅᖃᐅᔾᔨᖃᑦᑕᕈᓐᓇᕐᒪᑕ ᐊᒻᒪ ᐃᓕᓐᓂᐊᑎᑦᑎᓗᑎᑦ ᐊᓯᖏᓐᓂ 

ᐃᓄᓐᓂᒃ, ᐊᒻᒪᓗ ᐃᓄᓐᓄᑦ ᓄᓇᓕᖏᑦ ᐃᓱᒪᒋᔭᖃᐃᓐᓇᓲᖑᒻᒪᑕ ᑭᖑᕚᒃᓴᖏᓐᓂ.  

ᖃᓄᖅ ᐃᓱᒪᕕᑦ ᐊᖏᓛᖑᖕᒪᖔᑦ ᑐᓗᖅᑕᐅᑕᐅᔪᖅ ᐃᓕᑦᑎᔾᔪᑎᒃᓴᓄᑦ?  

ᐊᒥᓱᑦ ᓴᖅᑭᓚᐅᖅᑐᑦ ᐅᖃᖃᑎᒌᒍᑕᐅᑎᓪᓗᒋᑦ ᐊᕝᕕᐊᕈᑕᐅᔪᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ, ᐱᖃᓯᐅᑎᓪᓗᒋᑦ 

ᑮᓇᐅᔭᑎᒍᑦ ᐊᕝᕕᐊᕈᑕᐅᔪᑦ, ᐊᕝᕕᐊᕈᑕᐅᔪᑦ ᐊᑦᑐᐊᓂᖃᖅᑐᑦ ᖃᐅᔨᓴᕐᓂᕐᒧᑦ ᐊᒻᒪᓗ ᑐᑭᓯᒋᐊᕈᑎᒃᓴᓄᑦ, 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ, ᑐᓴᒐᒃᓴᓂᒃ ᑲᑐᔾᔨᓂᕐᒧᑦ ᐊᒻᒪᓗ ᑐᓴᐅᒪᖃᑦᑕᐅᑎᓂᕐᒧᑦ, ᐋᖅᑭᔅᓯᒪᓂᖏᑦ 

ᐃᒪᕐᒥᐅᑕᓕᕆᔨᒃᑯᑦ, ᐊᒻᒪᓗ ᐱᒻᒪᕆᐅᔪᑦ ᐱᖁᑎᕐᔪᐊᑦ. 

ᑮᓇᐅᔭᑦ ᐊᐳᖅᑕᕈᑕᐅᔪᑦ: 

ᑮᓇᐅᔭᖃᖅᑎᑕᐅᖏᓗᐊᕐᓂᖅ ᖃᐅᔨᓇᓱᐊᓐᓂᕐᒥᒃ ᐊᒻᒪᓗ ᖃᐅᔨᒪᔾᔪᑎᒃᓴᓄᑦ ᖃᓄᐃᓕᐅᕈᑕᐅᕙᑦᑐᓂᒃ 

ᐃᑲᔪᖅᑐᐃᔾᔪᑕᐅᓂᐊᖅᑐᑦ ᖃᐅᔨᒪᔭᖏᓐᓂᖃᖅᑐᑦ ᐊᒻᒪᓗ ᓯᕗᒧᐊᖅᐸᓪᓕᐊᓂᕐᒧᑦ ᐸᓐᓇᐃᓂᖅ 

ᐅᖃᐅᑕᐅᒃᑲᔪᓚᐅᕐᒥᔪᖅ. ᑕᒪᓐᓇ ᑮᓇᐅᔭᖃᖏᓗᐊᕐᓂᖅ ᐃᓱᒪᒋᔭᐅᓂᖅᐹᖑᔫᔮᓚᐅᖅᑐᖅ ᐊᑕᖏᐸᓗᑦᑐᓄᑦ 

ᐃᓚᐅᖃᐅᑕᐅᔪᓄᑦ. ᐃᓚᖏᓪᓗ ᑮᓇᐅᔭᓄᑦ ᐊᐳᖅᑕᕈᑕᐅᔪᑦ, ᐊᓯᐊᒍᑦ ᑮᓇᐅᔭᖃᖅᑎᑕᐅᖏᓗᐊᕐᓂᐅᔪᑦ 

ᖃᐅᔨᓇᓱᓐᓂᕐᒧᑦ ᐊᒻᒪᓗ ᖃᐅᔨᒪᔾᔪᑎᔅᓴᓄᑦ ᓄᐊᑦᑎᓂᕐᒧᑦ, ᐅᑯᐊᖑᓚᐅᖅᑐᑦ: 

• ᑮᓇᐅᔭᖃᙱᓗᐊᕐᓂᖅ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᑮᓇᐅᔭᖃᖅᑎᑦᑎᓂᕐᒥᒃ ᖃᐅᔨᓴᕐᓂᕐᒧᑦ ᐊᒻᒪᓗ 

ᐆᒃᑐᕋᐅᑎᓂᒃ ᓄᑖᓂᒃ ᐊᑐᖅᑕᐅᔪᓐᓇᖅᑐᓂᒃ. ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᓄᑖᑦ ᐱᓕᕆᔾᔪᑏᑦ, ᐱᖁᑎᑦ, 

ᐊᓯᖏᓪᓗ ᐊᑭᑐᔪᐊᓘᒻᒪᑕ.  

• ᐱᑕᖃᖏᓗᐊᕐᓂᖅ ᐊᑯᓂᐅᔪᒃᑯᑦ ᑮᓇᐅᔭᓂᒃ ᐊᑐᖅᑐᔅᓴᓂᒃ ᐃᑲᔪᖅᑐᐃᔾᔪᑕᐅᒐᔭᖅᑐᓂᒃ ᐋᖅᑭᒋᐊᕈᑎᒃᓴᓄᑦ 

ᐊᑭᓕᕐᓱᕆᐊᓕᓐᓂᒃ, ᐱᓗᐊᖅᑐᒥ ᐱᖁᑎᑦ ᐋᖅᑭᑦᑕᐅᓯᒪᔪᑦ ᐃᓄᐃᑦ ᓄᓇᖏᓐᓂ (ᓲᕐᓗ, ᖁᐊᒃᑯᕖᑦ ᐊᒻᒪᓗ 

ᐃᖃᓗᓕᕆᕖᑦ) 

• ᑮᓇᐅᔭᖃᖏᓗᐊᕐᓂᖅ ᐃᑲᔪᖅᑐᐃᔾᔪᑎᒃᓴᓂᑦ ᒥᑭᔪᓄᑦ ᑲᑐᔾᔨᖃᑎᒌᓄᑦ ᐃᖅᑲᓇᐃᔭᖅᑎᖃᖏᑦᑐᑦ 

ᑐᑭᓯᐅᒪᔭᐅᓂᖏᓐᓂ ᓯᓚᒧᑦ ᐊᑦᑐᐃᓂᐅᕙᑦᑐᓂᒃ ᐃᖃᓗᓕᕆᓂᕐᒧᑦ ᐊᒻᒪᓗ/ᐅᕝᕙᓘᓐᓃᑦ ᑭᐅᔾᔪᑎᒃᓴᓄᑦ 

ᓄᓇᓖᑦ ᐊᐱᖅᑯᑎᖏᓐᓂ ᐊᒻᒪᓗ ᐃᓱᒫᓘᑎᖏᓐᓂ. ᐅᑯᐊᖑᔪᑦ ᐆᑦᑑᑏᑦ ᑐᓂᔭᐅᓚᐅᖅᑐᑦ: ᒥᑭᔪᑦ 

ᑲᑐᔾᔨᖃᑎᒌᑦ ᓈᒻᒪᑦᑐᓂ ᒪᑭᒪᔾᔪᑎᖃᖏᒻᒪᑕ ᑭᐅᔾᔪᑎᒋᓇᓱᓪᓗᒋᑦ ᐊᑦᑕᓇᖅᑐᒃᑰᕈᑎᓄᑦ ᐱᔾᔪᑎᖃᖅᑐᑦ 

ᐊᓯᔾᔨᐸᓪᓕᐊᓂᖓᓄᑦ ᓯᑰᑉ ᖃᓄᐃᓐᓂᖓ. ᐃᓄᒃ ᐊᔪᓕᖅᐸᑦ ᓯᑯᒥ, ᒪᑭᒪᔾᔪᑎᖃᖏᑦᑐᑦ 

ᐸᖅᓴᖅᑕᐅᔭᔾᔪᑎᒃᓴᓄᑦ. 

• ᑮᓇᐅᔭᖃᖅᑎᑕᐅᖏᓐᓇᕐᓂᖅ (ᓲᕐᓗ, ᓄᑖᕈᕆᐊᖅᑕᐅᖃᑦᑕᖏᓐᓂᖏᑦ ᑮᓇᐅᔭᖃᖅᑎᑕᐅᓂᐅᑉ ᐃᓱᐊᓂ) 

ᑲᑕᒃᑎᑦᑎᖃᑦᑕᖅᑐᑦ ᑲᑐᔾᔭᐅᔪᓂᒃ ᐱᓕᕆᐊᒃᓴᓂᒃ ᐅᕝᕙᓘᓐᓃᑦ ᓯᕗᓪᓕᐅᔾᔭᐅᔭᕆᐊᓕᓐᓂᒃ ᐱᓕᕆᐊᒃᓴᓂᒃ 

(ᐃᒪᕐᒥᐅᑕᓂᒃ ᖃᐅᔨᒪᓇᓱᐊᕐᓂᕐᒧᑦ ᑲᓲᒪᖃᑎᒌᑦ, ᕿᑭᖅᑖᓗᒻᒥ ᖃᐅᔨᓴᕐᕕᒃ). ᑕᒪᓐᓇ ᖁᕕᐊᓇᖏᑦᑐᖅ 

ᑭᓇᐅᔭᑦ, ᖃᖓᒃᑰᕐᓂᖏᑦ ᐊᒻᒪᓗ ᖃᓄᐃᓕᐅᕈᑕᐅᓇᓱᑦᑐᑦ ᐊᑭᓕᖅᑕᐅᓯᒪᔭᕇᖅᑎᓪᓗᒋᑦ. 

ᖃᐅᔨᓇᓱᐋᓐᓂᒻᒥᒃ ᐊᒻᒪᓗ ᖃᐅᔨᒪᔾᔪᑎᔅᓴᓂᒃ: 

ᑲᑎᒪᖃᑕᐅᔪᑦ ᐅᖃᓚᐅᖅᑐᑦ ᑐᑭᓯᒋᐊᕈᑎᒃᓴᐃᑦ ᐊᒥᒐᕐᓂᖏᑦ ᐊᒻᒪᓗ ᑐᙵᕕᒃᓴᖃᙱᓐᓂᖏᑦ ᑐᑭᓯᐅᒪᑦᑎᐊᙱᓐᓂᖅ 

ᖃᓄᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐊᑦᑐᐃᓂᖃᕐᒪᖔᑦ ᐃᖃᓗᓕᕆᓂᕐᒥᒃ ᐅᑭᐅᖅᑕᖅᑑᑉ ᑲᓇᓐᓇᖓᓂ, ᐊᒻᒪᓗ 

ᓇᓗᓇᐃᖅᓯᖁᔨᓪᓗᑎᑦ ᓱᒃᑲᓂᖓᓂᒃ ᐊᓯᔾᔨᖅᐸᓪᓕᐊᓂᖓᑕ ᐅᕝᕙᓘᓐᓃᑦ ᐊᑦᑐᐃᓂᕆᔭᖓᓂᒃ. ᐃᓚᐅᖃᑕᐅᔪᑦ 

ᐅᖃᓚᐅᖅᑐᑦ ᐱᕕᒃᓴᖅᑕᖃᕐᓂᖓᓂᒃ ᐃᒪᕐᒥᐅᑕᓕᕆᔨᒃᑯᑦ ᐃᓕᓴᖅᓯᔪᓐᓇᖁᓪᓗᒋᑦ ᐱᒻᒪᕆᐅᓂᖏᓐᓂᒃ 

ᑐᑭᓯᒋᐊᕈᑎᒃᓴᐃᑦ ᓇᓚᐅᑦᑖᕈᑕᐅᔪᓐᓇᕐᓂᐊᖅᑐᑦ, ᐊᒻᒪᓗ ᖃᐅᔨᓴᕐᓂᕐᒧᑦ ᓈᒻᒪᑦᑐᓂᒃ ᑐᑭᓯᒋᐊᕈᑎᒃᓴᓂᒃ 

ᑐᓂᓯᔪᓐᓇᖁᓪᓗᒋᑦ ᖃᐅᔨᔭᐅᔪᓐᓇᖁᓪᓗᒋᑦ ᐊᓯᔾᔨᕐᓂᐅᔪᑦ ᓴᖅᑭᑉᐸᓪᓕᐊᑎᓪᓗᒋᑦ. ᐃᓚᐅᖃᑕᐅᔪᑦ 

ᓇᓗᓇᐃᖅᓯᖃᑦᑕᓚᐅᖅᑐᑦ ᐱᒻᒪᕆᐅᓂᖓᓂᒃ ᑐᑭᓯᒋᐊᕈᑎᒃᓴᓄᑦ ᖃᐅᔨᓴᕐᓂᕐᒥᒃ, ᐊᒻᒪᓗ ᐊᑐᐃᓐᓇᖃᕐᓂᕐᒥᒃ 

ᑐᑭᓯᒋᐊᕈᑎᒃᓴᓂᒃ, ᖃᐅᔨᒪᓇᓱᐊᑐᐃᓐᓇᖏᓪᓗᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ, ᑭᓯᐊᓂᓕ ᐃᑲᔪᖅᑐᐃᓗᑎᒃ 

ᓯᕗᓂᒃᓴᒥ ᓇᓚᐅᒃᑖᕈᓐᓇᕐᓂᕐᒥᒃ. ᓇᓗᓇᐃᖅᓯᓚᐅᖅᑐᑦ ᐊᒥᓱᕈᕆᐊᕐᓂᖏᑦ ᖃᐅᔨᓴᕐᓂᕐᒧᑦ ᑐᑭᓯᒋᐊᕈᑎᒃᓴᐃᓪᓗ 

ᐱᐅᓯᕚᓪᓕᖅᑎᑦᑎᓂᐊᕐᒪᑕ ᓇᓚᐅᑦᑖᕈᓐᓇᕐᓂᖏᓐᓂᒃ ᐊᖑᓇᓱᒃᑏᑦ ᓯᕗᓂᒃᓴᒥ ᐸᕐᓇᐃᔪᓐᓇᖁᓪᓗᒋᑦ 

ᑮᓇᐅᔭᓕᐅᕈᑎᖃᕋᓱᐊᕐᓂᕐᒧᓪᓗ ᐃᓱᒪᓕᐅᕈᓐᓇᖁᓪᓗᒋᑦ. ᐃᓚᐅᖃᑕᐅᔪᑦ ᑐᓂᓯᓚᐅᖅᑐᑦ ᓇᓗᓇᐃᔭᖅᓯᒪᔪᓂᒃ 

ᐆᒃᑑᑎᓂᒃ ᖃᐅᔨᓴᕐᓂᕐᒧᑦ ᐊᒻᒪᓗ ᑐᑭᓯᒋᐊᕈᑎᒃᓴᓄᑦ ᐱᐅᓯᒋᐊᕈᑎᒃᓴᓂᒃ ᓴᓐᖓᑦᑎᒋᐊᖅᑎᑦᑎᔪᓐᓇᖅᑐᓂᒃ 

ᐋᖅᑭᒃᓱᐃᓂᕐᒥᒃ ᖃᓄᐃᓕᐅᕈᑎᒃᓴᓄᑦ: ᐊᖏᓪᓕᒋᐊᖅᑎᑦᑎᓂᖅ ᑐᑭᓯᐅᒪᓂᕐᒥᒃ ᓂᕆᔭᒃᓴᓯᐅᖅᑐᑦ ᓂᕐᔪᑏᑦ 

ᐊᑦᑐᐊᓂᐅᔪᓂᒃ ᐊᒻᒪᓗ ᐃᓂᐅᔪᒥ ᖃᐅᔨᓴᕐᓂᐅᔪᒥ; ᐊᖏᓪᓕᒋᐊᖅᑕᐅᓗᑎᒃ ᓯᕗᒧᑦ ᑕᑯᓐᓇᖅᑕᐅᔪᑦ ᑐᑭᓯᒋᐊᕈᑎᒃᓴᓂᒃ 

ᓄᐊᑦᑎᓂᕐᒧᑦ; ᐊᑑᑎᖃᕐᓂᖅᓴᒃᑯᑦ ᑲᑎᑕᐅᓂᖏᑦ ᐅᐊᓕᓂᕐᒥᐅᑦ ᖃᐅᔨᓴᕈᑎᖏᑦ ᐊᒻᒪᓗ ᐃᓄᐃᑦ ᖃᐅᔨᒪᓂᖏᑦ ᐊᒻᒪᓗ 

ᐱᐅᓯᕚᓪᓕᖅᑎᑕᐅᓂᖏᑦ ᓴᖅᑭᔮᑦᑎᐊᕐᓂᖏᑦ. ᐱᓗᐊᖅᑐᒥ: 

• ᑐᑭᓯᐅᒪᔭᐅᑦᑎᐊᕆᐊᖃᕐᒪᑕ ᓂᕆᔭᑦᓴᓯᐅᖅᑐᑦ ᓂᕐᔪᑏᑦ ᖃᓄᖅ ᐊᑦᑐᐊᓂᖃᕐᒪᖔᑕ ᐊᒻᒪᓗ ᖃᓄᖅ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓ ᐊᑦᑐᐃᓂᖃᑐᐃᓐᓇᕆᐊᖃᕐᒪᖔᑦ ᑖᒃᑯᓂᖓ. 

• ᖃᐅᔨᓴᕐᓂᐅᔪᑦ ᓄᓇᓕᓐᓃᖃᑦᑕᕆᐊᖃᖅᑐᖅ ᐊᒻᒪᓗ ᐃᖃᓗᓕᕆᓂᕐᒨᖓᓗᓂ. ᒫᓐᓇᐅᔪᖅ, ᐊᖏᔪᒥᒃ 

ᑲᖐᓱᒍᑕᐅᒐᔪᒻᒪᑦ ᖃᐅᔨᓴᕈᑕᐅᓯᒪᔪᓂᒃ ᐃᓚᖏᓐᓂᑦ, ᐱᓗᐊᖅᑐᒥᑦ ᑕᐃᒃᑯᐊ ᐃᑲᔪᖅᓱᐃᔪᑦ 

ᑮᓇᐅᔭᓕᐅᕈᑕᐅᓇᓱᐊᖅᑐᓂᑦ ᐃᖃᓗᒐᓱᓐᓂᕐᒥᑦ. ᑭᓯᐊᓂ ᐅᑭᐅᖅᑕᖅᑑᑉ ᑲᓇᓐᓇᖓ ᐊᖏᔪᐊᓘᒻᒪᑦ ᐊᒻᒪᓗ 

ᑕᒪᒃᑯᐊ ᐃᓱᒪᒋᔭᐅᔪᑦ ᐊᑑᑎᖃᖏᒻᒪᑕ ᓄᓇᓕᓐᓄᑦ ᐊᒻᒪᓗ ᐃᖃᓗᓕᕆᓂᕐᒧᑦ.  

• ᐱᒻᒪᕆᐊᓘᒻᒪᑦ ᐃᓕᓴᕆᔭᐅᔭᕆᐊᖃᕐᓂᖓ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ ᑲᑎᑕᐅᔭᕆᐊᖃᕐᓂᖏᑦ 

ᖃᐅᔨᓴᕈᑎᓄᑦ ᑎᑎᖅᑲᓕᐊᖑᔪᑦ. ᐃᓚᐅᖃᑕᐅᔪᑦ ᐅᑯᓂᖓ ᐆᑦᑑᑎᖃᓚᐅᖅᑐᖅ: ᐃᓄᐃᑦ ᒪᓕᖃᑦᑕᕐᓯᒪᒻᒪᑕ 

ᕿᓚᓗᒐᐃᑦ ᖃᓄᐃᓕᐅᕈᓯᖏᓐᓂ, ᓇᕈᓂᖏᓐᓂ, ᐊᒻᒪᓗ ᐊᓯᔾᔨᐸᓪᓕᐊᓂᐅᔪᑦ ᑭᖑᕚᖏᓐᓄᑦ ᐊᒻᒪ 

ᑐᑭᓯᐅᒪᔭᐅᓪᓗᑎᑦ ᑖᒃᑯᓄᖓ. ᑭᖑᓂᑦᑎᓐᓂ ᐊᖏᖃᑎᒌᒍᑕᐅᖃᑦᑕᖅᓯᒪᓐᖏᑦᑐᑦ ᓂᕕᖓᑖᑦ ᐃᓕᔭᐅᑎᓪᓗᒋᑦ 

ᖃᑦᑏᓐᓇᑯᓗᓐᓄᑦ ᕿᓚᓗᒐᕐᓄᑦ ᐊᕕᑦᑐᖅᓯᒪᔪᓂ ᓴᖅᑭᑎᑦᑎᓪᓗᑎᒃ ᐊᖏᓂᖅᓴᓂᒃ ᖃᐅᔨᓴᕐᓂᕐᒧᑦ 

ᐃᓱᒪᓕᐅᕈᑕᐅᔪᓂᒃ ᐊᑐᖅᑐᑎᒃ ᑭᓪᓕᖃᖅᑐᓂᒃ ᑐᑭᓯᒋᐊᕈᑎᒃᓴᓂᒃ (ᓲᕐᓗ ᐃᓂᒋᔭᐅᔪᑦ ᖁᓛᓂ ᐅᖃᐅᓯᐅᓯᒪᔪᑦ). 

ᐃᓄᐃᑦ ᖃᐅᔨᒪᒻᒪᑕ ᑑᒑᓖᑦ ᐃᖏᕐᕋᐃᓇᓲᖑᓐᓂᖏᓐᓂ ᐊᐅᔭᒃᑯᑦ, ᓯᐊᒻᒪᖅᑎᕆᓂᖏᓪᓗ ᐊᑦᑐᐊᔪᑦ 

ᓂᕿᒋᕙᑦᑕᖏᓐᓄᑦ. ᓇᓗᓇᐃᒃᑯᑕᑦᑎᐊᕙᐅᔪᓐᓇᖅᑐᑦ ᐊᕙᑎᓕᒫᑦᑎᐊᒧᑦ ᐊᒻᒪᓗ ᐊᑦᑐᖅᑕᐅᓯᒪᓂᖓ ᓯᓚᐅᑉ 

ᐊᓯᔾᔨᐸᓪᓕᐊᓂᖓᓄᑦ.  

• ᐱᑕᖃᙱᓐᓂᐅᔪᑦ ᑎᑎᕋᖅᓯᒪᔪᓂᒃ ᓄᖅᑲᖓᑎᑦᑎᕙᑦᑐᑦ ᐊᔪᙱᓐᓂᕆᔭᐅᔪᓄᑦ ᓂᕆᐅᒋᔭᐅᔪᓂᒃ, ᒥᒃᓴᐅᓴᓯᓂᕐᒧᑦ 

ᐊᓯᔾᔨᐸᓪᓕᐊᑎᓪᓗᒋᑦ. ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᓯᕗᒧᐊᖅᐸᓪᓕᐊᒋᐊᖃᓕᕐᓂᖏᓐᓂ 

ᑐᑭᓯᒋᐊᕈᑎᒃᓴᓂᑦ ᓄᐊᑦᑎᓂᐅᔪᖅ ᐃᑲᔪᖅᑐᐃᔾᔪᑕᐅᖁᓪᓗᒍ ᓯᕗᓂᒃᓴᒥ ᐸᓐᓇᐅᑎᐅᔪᑦ. ᑕᐃᒪᐃᓐᓂᐊᕈᑦᑕ 

ᖃᐅᔨᓴᕆᐊᖃᕐᓂᐊᖅᑐᒍᑦ ᑭᓱᓂᒃ ᑐᑭᓯᒋᐊᕈᑎᒃᓴᓂᒃ ᐱᔭᕆᐊᖃᕐᒪᖔᑦᑕ ᓇᓚᐅᑦᑖᕈᓐᓇᕐᓂᖅᓴᐅᖁᓪᓗᑕ ᐊᒻᒪᓗ 

ᖃᓄᖅ ᑲᒪᒋᑦᑎᐊᕐᓂᖅᓴᐅᔪᓐᓇᖁᓪᓗᑕᓗ. ᐆᑦᑑᑎᒋᓗᒍ, ᖁᔭᒋᓇᓱᔭᕆᐊᖃᖅᑕᕗᑦ ᖃᓄᖅᑑᕈᑎᒃᓴᐃᑦ 

ᐃᖃᓗᓕᕆᓂᕐᒧᑦ ᐱᑕᖃᖅᐸᑕ. ᑕᑯᔭᐅᓯᒪᓕᕇᕐᒪᑕ ᐊᒥᓱᕈᖅᐸᓪᓕᐊᓂᖏᑦ ᐃᖃᓗᐃᑦ, ᑕᐃᒪᐃᒻᒪᑦ ᐱᒻᒪᕆᐅᕗᖅ 

ᖃᐅᔨᒪᓇᓱᐊᕐᓂᖅ ᐊᒥᓱᕈᖅᐸᓪᓕᐊᓂᖏᓐᓂᒃ ᐃᖅᑲᒥᐅᑕᐃᑦ, ᐱᖃᓯᐅᑎᓪᓗᒋᑦ ᐃᖃᓗᐃᑦ, ᐸᕐᓇᐃᓂᕐᒧᑦ ᐊᒻᒪᓗ 

ᓯᕗᓂᒃᓴᒥ ᐃᖃᓗᒐᓱᐊᕐᓂᐅᔪᑦ ᒪᑭᒪᐃᓐᓇᕈᓐᓇᖅᑐᒃᑯᑦ ᐊᐅᓚᑕᐅᖁᓪᓗᒋᑦ. 

• ᐃᓚᐅᖃᑕᐅᔪᑦ ᐃᓱᒪᓚᐅᖅᑐᑦ ᐃᑲᔪᖅᑐᐃᒐᔭᕐᒪᑕ ᐊᑐᐃᓐᓇᖃᖅᑎᑕᐅᓂᖅᓴᐅᑉᐸᑕ ᖃᓄᐃᓕᐅᕈᑕᐅᓯᒪᔪᑦ 

ᖃᐅᔨᓴᕐᓂᕐᒧᑦ, ᖃᐅᔨᓴᕐᓂᕐᒧᑦ ᐱᓕᕆᐊᑦ, ᐊᒻᒪᓗ ᑐᑭᓯᒋᐊᕈᑎᒃᓴᐃᑦ ᓄᐊᑕᐅᕙᑦᑐᑦ ᐃᒪᕐᒥᐅᑕᓕᕆᔨᒃᑯᓐᓄᑦ. 

ᐃᓗᐃᒃᑲᒥᒃ ᓴᖅᑭᔮᑦᑎᐊᖅᑐᒥᓪᓗ ᑐᑭᓯᒋᐊᕈᑎᒃᓴᓂᒃ ᐊᑐᐃᓐᓇᖃᕐᓗᑎᑦ, ᐱᖃᓯᐅᑎᓗᒋᑦ ᐊᐅᓚᑕᐅᔪᓐᓇᕐᓂᖅᓴᐃᑦ 

ᒪᓕᒐᐃᑦ ᑐᑭᓯᒋᐊᕈᑎᒃᓴᓂᒃ ᐊᐅᓚᑦᑎᓂᕐᒧᑦ ᓄᐊᑦᑎᓂᕐᒧᓪᓗ, ᐱᐅᓯᕚᓪᓕᖅᑎᑦᑎᒐᔭᖅᑐᖅ ᖃᐅᔨᓴᕈᓐᓇᕐᓂᕐᒥᒃ.  

ᖃᓄᖅᑑᕈᑎᒃᓴᐃᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᔾᔪᑏᑦ ᐊᑐᐊᒐᐃᓪᓗ: 

ᖃᓄᖅᑑᕈᑎᒃᓴᐃᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐋᖅᑭᒃᓯᒪᓂᐅᔪᑦ ᐊᒻᒪ ᐊᑐᐊᒐᐃᑦ ᓴᖅᑭᑕᐅᖃᑦᑕᓚᐅᖅᑐᑦ 

ᐊᕝᕕᐊᕈᑕᐅᓪᓗᑎᒃ. ᐊᒥᓱᑦ ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᓇᓚᐅᑦᑖᕈᓐᓇᕐᓂᖅ, ᑲᑐᔾᔨᖃᑎᒌᓐᓂᖅ ᐊᒻᒪᓗ ᓯᕗᒧᑦ 

ᑐᕌᖓᔪᑦ ᐊᐅᓚᑦᑎᔾᔪᑏᑦ ᐱᑕᖃᕆᐊᖃᓪᓚᕆᒻᒪᑕ. ᓇᓗᓇᐃᖅᓯᓚᐅᖅᑐᑦ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᖅ 

ᑎᑭᑕᐅᔪᓐᓇᕐᒪᑦ ᐊᑐᕐᓗᑎᒃ ᓇᓚᐅᑦᑖᕈᑎᓄᑦ ᐱᓕᕆᔾᔪᑎᓂᒃ ᐊᒻᒪᓗ ᐱᕙᓪᓕᐊᔾᔪᓯᓂᒃ, ᐊᒻᒪᓗ 

ᐊᖏᓪᓕᒋᐊᖅᑎᑦᑎᓗᑎᒃ ᐱᔪᓐᓇᕐᓂᐅᔪᓂᒃ.  

ᓈᒻᒪᙱᓗᐊᖅᑐᑦ ᑐᑭᓯᒋᐊᕈᑎᒃᓴᓂ ᑲᑐᔾᔭᐅᕙᑦᑐᑦ ᐊᒻᒪᓗ ᑐᓴᐅᒪᖃᑎᒌᓐᓂᖅ: 

ᐊᒥᓱᑦ ᐅᖃᐅᓯᕆᔭᐅᔪᑦ ᓇᓗᓇᐃᖅᑕᐅᔪᓐᓇᖅᑐᑦ ᑐᑭᓯᓇᖅᓯᑎᑦᑎᒃᑲᓐᓂᕈᒪᓂᕐᒥᒃ ᓇᓗᓇᐃᔭᐃᓂᕐᒥᒡᓗ 

ᑐᓴᐅᒪᑎᑦᑎᑎᓪᓗᒋᑦ ᐊᔾᔨᒌᖏᑦᑐᓂᒃ ᐱᓕᕆᕕᐅᔪᓂᒃ, ᐱᖃᓯᐅᑎᓪᓗᒋᑦ ᑐᓴᐅᒪᑎᑦᑎᓂᖅ ᑐᓴᐅᒪᑎᑦᑎᓂᕐᒧᓪᓗ 

ᐃᓕᓐᓂᐊᖅᑎᓄᑦ ᓄᓇᓕᓪᓄᓪᓗ; ᐊᔾᔨᒌᓐᖏᑦᑐᓂᒃ ᒐᕙᒪᐅᔪᓂᒃ; ᓴᓇᕝᕖᑦ; ᐊᒻᒪ ᐃᓄᓐᓂᒃ ᐊᖑᓇᓱᑦᑎᓂᒃ. 

ᐱᒻᒪᕆᐅᓂᖓ ᑐᓴᐅᒪᑎᑦᑎᓂᖅ ᖃᓄᐃᓕᐅᕈᑕᐅᓯᒪᔪᓂᒃ ᐊᒻᒪᓗ ᓇᓂᔭᐅᓯᒪᔪᓂᒃ ᐃᓄᓐᓄᑦ ᐃᓚᐅᖃᑕᐅᓚᐅᖅᑐᓄᑦ 

ᖃᐅᔨᓴᕐᓂᖅ ᐅᖃᐅᑕᐅᔪᒻᒪᕆᐅᓚᐅᖅᑐᑦ ᑲᔪᓯᑎᑦᑎᔪᓐᓇᓂᕐᒧᑦ. ᒪᓕᑦᑐᒋᑦ ᐃᓚᐅᖃᑕᐅᔪᑦ ᐅᖃᐅᓯᖏᑦ, ᐊᖑᓇᓱᒃᑏᑦ 

ᐊᒻᒪᓗ ᓄᓇᓕᒻᒥᐅᑦ ᐃᑲᔪᖃᑦᑕᖅᑐᑦ ᖃᐅᔨᓴᕐᓂᕐᒧᑦ ᐱᓇᓱᐊᕐᓂᐅᔪᓄᑦ ᑐᓴᖅᑎᑕᐅᖃᑦᑕᕈᒪᔪᑦ ᖃᐅᔨᓴᕐᓂᖅ 

ᐱᔭᕇᖅᑕᐅᒃᐸᑦ. ᑐᓴᐅᒪᑎᑦᑎᑦᑎᐊᕐᓂᖅ ᖃᐅᔨᔭᐅᔪᓂᒃ ᐱᔪᓐᓇᕐᓂᖅᑖᖅᑎᑦᑎᓂᐊᖅᑐᖅ ᐃᓚᐅᖃᑕᐅᔪᓂᒃ 

ᐃᓕᓴᖅᓯᓂᒃᑯᑦ ᐃᑲᔪᕐᓂᕆᔭᖏᓐᓂᒃ. ᐱᓕᕆᕕᐅᔪᑦ ᖃᐅᔨᔭᖏᑦ ᐅᓂᒃᑳᖏᓪᓗ ᑐᓴᖅᑎᑕᐅᔭᕋᐃᒻᒪᑕ ᓄᓇᓕᓐᓄᑦ, 

ᐃᓚᐅᖃᑕᐅᔪᑦ ᐃᑉᐱᒍᓱᓚᐅᖅᑐᑦ ᐊᑑᑎᖃᕋᔭᕐᓂᖏᓐᓄᑦ ᖃᓄᖅᑑᕈᑎᒃᓴᓂᒃ ᑐᓂᓯᑉᐸᑕ ᖃᓄᖅ ᖃᐅᔨᓴᕈᑕᐅᓯᒪᔪᑦ 

ᐅᓂᒃᑳᓕᐊᖑᓯᒪᔪᑦ ᐊᑐᖅᑕᐅᔪᓐᓇᕐᒪᖔᑕ ᐃᑲᔪᕈᑕᐅᓂᐊᕐᓗᑎᑦ ᓄᓇᓕᓐᓄᑦ, ᓂᕿᓕᕆᓂᕐᒧᑦ, ᐃᖃᓗᓕᕆᓂᕐᒧᑦ 

ᐊᒻᒪᓗ/ᐅᕝᕙᓘᓐᓃᑦ ᐊᖑᓇᓱᓐᓂᕐᒧᑦ. 

ᐃᓚᐅᖃᑕᐅᔪᑦ ᑐᓴᖅᑎᑦᑎᓚᐅᖅᑐᑦ ᑐᑭᓯᓇᖅᓯᑎᑦᑎᔪᒪᓂᕐᒥᓂᒃ ᖃᓄᖅ ᐃᒪᕐᒥᐅᑕᓕᕆᔨᒃᑯᑦ ᐊᓯᖏᓪᓗ ᑎᒥᐅᔪᑦ 

ᐊᑐᖃᑦᑕᕐᒪᖔᑕ ᑐᑭᓯᒋᐊᕈᑎᒃᓴᓂᒃ ᓄᐊᑕᐅᓯᒪᔪᓂᒃ ᐊᒻᒪᓗ ᖃᓄᖅ ᓈᒻᒪᒃᑲᓗᐊᕐᒪᖔᑕ ᐊᖏᓂᖅᓴᒧᑦ ᑕᑯᓐᓇᒐᕐᒧᑦ. 

ᐅᑎᕐᓗᑕ ᐆᒃᑑᑎᒧᑦ ᐃᒪᕐᒥᐅᑕᐃᑦ ᐆᒪᔪᐃᑦ ᐱᓕᕆᐊᕆᔭᖏᓐᓄᑦ ᐅᖃᖃᑎᒌᓐᓂᐅᔪᒥ ᖃᐅᔨᓴᖅᑎᓪᓗᒋᑦ ᓯᓚᐅᑉ 

ᐊᑦᑐᐃᓂᖏᓐᓂᒃ ᐃᖃᓗᓕᕆᓂᕐᒧᑦ ᐆᒪᔪᓄᑦ, ᐃᓚᐅᖃᑕᐅᔪᑦ ᐃᓱᒪᓚᐅᖅᑐᑦ ᖃᓄᖅ ᐃᒪᕐᒥᐅᑕᐃᑦ ᐆᒪᔪᐃᑦ ᓲᕐᓗ 

ᖁᑦᑎᓐᓂᖅᐹᑦ ᓂᕿᒃᓴᖅᓯᐅᖅᑎᑦ ᐅᕝᕙᓘᓐᓃᑦ ᐊᖏᔪᓂᒃ ᐆᒪᔪᓂᒃ ᓂᕆᕙᒃᑐᑦ – ᓈᓴᖅᑕᐅᕙᖕᒪᖔᑕ. ᐅᖃᓚᐅᖅᑐᑦ 

ᖃᐅᔨᓴᕐᓂᖅ ᑐᕌᖓᓂᖃᖅᐸᑦ ᑭᖑᑉᐸᐃᑦ ᖃᑦᑎᐅᓂᖏᓐᓄᑦ, ᐆᒪᔪᐃᑦ ᓲᕐᓗ ᕿᓚᓗᒐᐃᑦ, ᐊᓯᖏᑦ ᑭᖑᑉᐸᓂᒃ 

ᓂᕆᕙᑦᑐᑦ, ᐊᒻᒪᓗ ᓂᕿᒋᕙᑦᑕᖏᑦ ᑭᖑᑉᐸᐃᑦ ᐃᓱᒪᒋᔭᐅᔭᕆᐊᖃᕐᒥᔪᑦ. ᐅᖃᐅᓯᖅ “ᐊᕙᑎᓕᕆᓂᕐᒥᑦ 

ᐱᓕᕆᐊᖃᕐᓂᖅ” ᑐᑭᖃᖅᑐᖅ ᑕᒪᒃᑯᐊᓕᒫᑦ ᑲᑎᑕᐅᔭᕆᐊᖃᕐᒪᑕ, ᑭᓯᐊᓂᓕ ᓇᓗᓇᖅᑐᖅ ᐃᓚᐅᖃᑕᐅᔪᓄᑦ ᖃᓄᖅ 

ᑕᒪᓐᓇ ᑲᑎᕐᓱᐃᓂᐅᔪᑦ ᑲᔪᓯᓂᖃᓪᓚᕆᖕᒪᖔᑦ. 

ᑎᒥᐅᔪᑦ ᐋᖅᑭᒃᓯᒪᓂᖏᑦ ᐃᒪᕐᒥᐅᑕᓕᕆᔨᒃᑯᑦ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᑲᑐᔾᔨᖃᑎᒌᓐᓂᔅᓴᐅᓂᖅ ᐃᒪᕐᒥᐅᑕᓕᕆᔨᒃᑯᓄᑦ ᐊᕕᒃᑐᓯᒪᔪᓂᒃ (ᓲᕐᓗ, 

ᐅᑭᐅᖅᑕᖅᑐᖅ/ᐃᒪᕕᒃ) ᐊᒻᒪᓗ ᐱᓕᕆᕕᓄᑦ (ᓲᕐᓗ, ᖃᐅᔨᓴᕐᓂᖅ/ᐊᑐᖅᑐᔅᓴᓂᒃ ᐊᐅᓚᑦᑎᓂᖅ) ᑐᑭᒧᐊᖅᑎᑦᑎᓂᕐᒥᒃ 

ᐱᐅᓯᕚᓪᓕᑎᑦᑎᓂᐊᖅᑐᐃᑦ ᐊᒻᒪᓗ ᑲᓲᒪᑎᑦᑎᓂᕐᒥᒃ ᐊᕕᒃᑐᓯᒪᔪᓕᒫᓄᑦ. ᑕᒪᓐᓇ ᓇᓗᓇᐃᖅᓯᒐᔭᖅᑐᖅ 

ᐊᕕᒃᑐᖅᓯᒪᔪᓄᑦ ᑐᕌᖓᔪᓄᑦ ᑐᑭᓯᒋᐊᕈᑎᒃᓴᐃᑦ ᐃᓚᓕᐅᔾᔭᐅᓯᒪᑦᑎᐊᕆᐊᖃᕐᒪᑦ ᐊᖏᔪᒥᒃ ᑕᑯᓐᓇᒐᖃᕐᓗᑎᒃ 

ᑲᑎᖅᓱᐃᔾᔪᑎᒃᓴᓂᑦ ᐊᒻᒪᓗ ᓇᐃᓈᖅᓯᒪᔪᓂᒃ. (ᓲᕐᓗ, ᐊᑦᓛᓐᑎᒃ ᑲᓇᑕ) ᖃᐅᔨᒃᑲᐃᑦᑎᐊᓂᕐᓴᐅᓕᕐᓗᑎᑦ ᐊᑐᖅᑐᔅᓴᓄᑦ 

ᐊᑐᖅᐸᑦᑐᓂᒃ.  

ᒪᑭᒪᔾᔪᑎᑦ ᐱᔭᐅᔭᕆᐊᖃᓪᓚᕆᑦᑐᑦ: 

ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᑐᓚᑦᑕᕐᕕᖃᕆᐊᖃᓪᓚᕆᓐᓂᖅ ᐱᑕᖃᖏᒻᒪᑦ ᐃᑲᔪᖅᑐᐃᔾᔪᑕᐅᔪᓐᓇᕋᔭᖅᑐᓂᒃ 

ᓯᕗᓂᒃᓴᑎᓐᓂ ᐊᓯᔾᔨᕐᓂᐅᑐᐃᓐᓇᕆᐊᓕᓐᓄᑦ. ᑖᓐᓇ ᐅᖃᐅᓯᐅᔪᖅ ᑐᕌᖓᓚᐅᖅᑐᖅ ᑐᓚᑦᑕᕐᕕᖃᕐᓂᖏᓐᓄᑦ ᐊᒻᒪᓗ 

ᒫᓐᓇᐅᔪᖅ ᒪᑭᒪᔾᔪᑏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᓴᓐᖏᓂᖃᑦᑎᐊᖁᓪᓗᒋᑦ (ᐊᑐᐃᓐᓇᐅᖁᓪᓗᒋᑦ 

ᓴᓐᖏᓂᖃᑦᑎᐊᖁᓪᓗᒋᑦ ᐊᓄᕆᒧᑦ, ᐊᓄᕆᒧᑦ, ᐊᓯᖏᓐᓄᓪᓗ). ᓂᕿᓄᑦ ᑐᕌᖓᔪᓂᒃ ᒪᑭᒪᔾᔪᑏᑦ ᐱᑕᖃᓐᖏᓐᓂᖓ 

ᓄᓇᓕᓐᓂ ᓇᓗᓇᐃᖅᑕᐅᖃᑦᑕᓚᐅᖅᑐᖅ ᐊᕝᕕᐊᕈᑎᒻᒪᕆᐅᒋᔭᐅᓂᕋᖅᑐᓂ ᐃᓄᐃᑦ ᐃᓚᐅᓂᖏᓐᓄᑦ ᓴᓇᕕᐅᔪᓄᑦ 

ᓄᓇᓕᓐᓂ. ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᐊᔅᓱᕈᓐᓇᕐᒪᑦ ᑕᑯᓐᓇᖅᑐᒋᑦ ᑕᒪᒃᑮᒃ ᓂᕿᖃᑦᑎᐊᕐᓂᖅ ᐊᒻᒪᓗ 

ᑮᓇᐅᔭᓕᐅᕋᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᖅ. ᐅᓇ ᐆᑦᑑᑎ ᑐᓂᔭᐅᓚᐅᖅᑐᖅ: ᓄᓇᓕᒻᒥᐅᑦ ᓂᐅᕐᕈᑎᖃᕈᒪᑎᓪᓗᒋᑦ 

ᐃᖃᓗᓐᓂᒃ, ᖁᐊᖅᑎᑕᐅᑦᑕᐅᑎᒋᔭᕆᐊᖃᕐᒪᑕ. ᐃᖃᓗᓕᕆᕕᑕᖃᖏᑉᐸᑦ ᐅᕝᕙᓘᓐᓃᑦ ᖁᐊᒃᑯᕕᑕᖃᖏᑉᐸᑦ 

ᖁᐊᖅᑎᑦᑕᐅᑎᒋᔮᖏᑦᑐᑦ ᐃᖃᓗᐃᑦ ᑕᕝᕙᓂᑲᐅᑎᒋ.  

ᑭᖑᓪᓕᐹᖅ, ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᐱᑕᖃᐃᓐᓇᖏᒻᒪᑦ ᒪᑭᒪᔾᔪᑎᓂᒃ ᐃᑲᔪᖅᑐᐃᒐᔭᖅᑐᓂᒃ ᐊᖑᓇᓱᑦᑎᓄᑦ ᓯᑯ 

ᖃᓄᐃᓐᓂᖓ ᐊᓯᔾᔨᑎᓪᓗᒍ. ᐆᑦᑑᑎᒋᓗᒍ, ᐃᖃᓪᓕᐊᖅᓯᒪᔪᑦ ᐊᔪᖅᓯᐅᖅᑲᑉᐸᑦ, ᓄᓇᓖᑦ ᒪᑭᒪᔾᔪᑎᓂᒃ 

ᐱᑕᖃᖏᑐᐃᓐᓇᕆᐊᖃᖅᑐᖅ ᐸᖅᓴᐃᔾᔪᑎᒃᓴᓂᑦ. ᐃᓚᒋᐊᕐᓗᒍ, ᐅᖃᐅᑕᐅᓚᐅᕐᒥᔪᖅ ᓯᑯᓕᕆᔨᒃᑯᑦ 

ᐋᖅᑭᒋᐊᖅᓯᓚᐅᖏᒻᒪᑕ ᓱᓕ ᖃᖓᒃᑰᕐᓂᕆᔭᖏᑦ ᓇᓕᒧᓂᖃᑦᑐᓂᒃ ᓯᑯᐃᑦ ᖁᐊᖅᐸᓐᓂᖏᓐᓄᑦ/ᐊᐅᑉᐸᓪᓕᐊᓂᖏᓪᓗ.  

ᓯᕗᒧᑦ ᑕᑯᓐᓇᕐᓂᖅ 

ᑭᓲᕙᑦ ᓯᕗᓂᒃᓴᑦᓯᓐᓂ ᑕᑯᔪᒪᔭᓯ ᓯᓚᐅᑉ ᐅᖂᓯᕙᓪᓕᐊᓂᖓᓄᑦ-ᐃᓕᑕᐅᔪᓐᓇᖅᑐᑦ ᑲᓇᖕᓇᖓᓂ 

ᐅᑭᐅᖅᑕᖅᑐᖅ ᐃᑲᓗᒐᓱᒃᑐᓂ? ᖃᓄᖅ ᐱᔭᕇᖅᓯᑦᑎᐊᕐᓂᖅ ᑕᐅᑦᑐᖃᖅᐸ?  

ᑐᑭᓯᐅᒪᓂᖅ ᓂᕿᑐᓲᑦ−ᓂᕿᒋᔭᐅᕙᑦᑐᑦ ᐱᓕᕆᖃᑎᒌᑉᐸᓐᓂᖏᑦ ᐊᒻᒪᓗ ᖃᐅᔨᕙᓪᓕᐊᓂᕐᓗ ᐊᓯᖏᓐᓂ 
ᐊᕕᒃᑐᖅᓯᒪᔪᓂᒃ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᓄᓇᓕᖏᑦ ᑐᑭᓯᐅᒪᑦᑎᐊᕐᓂᕋᖅᑐᓂᒋᑦ ᓂᕿᑐᓲᑦ−ᓂᕿᒋᔭᐅᕙᑦᑐᑦ 

ᐱᓕᕆᖃᑎᒌᑉᐸᓐᓂᖏᓐᓂᒃ, ᑕᒪᓐᓇᓗ ᖃᐅᔨᒪᓂᕆᔭᐅᔪᖅ ᐊᖏᔪᒻᒪᕆᒻᒥᒃ ᐊᑦᑐᖅᓯᓂᖃᕈᓐᓇᖅᑐᓂ 

ᐋᖅᑭᔅᓯᒪᓕᖅᑎᑕᐅᔪᓂᒃ, ᐱᓗᐊᖅᑐᒥ ᐃᒪᕐᒥᐅᑕᓂᒃ ᐳᐃᔨᓂᒃ. ᓇᓗᓇᐃᖅᓯᓚᐅᖅᑐᑦ ᓄᓇᓕᓐᓂᑦ ᐱᓕᕆᖃᑎᖃᕐᓂᖅ 

ᓄᓇᓕᓐᓂᑦ ᖃᐅᔨᒪᓂᐅᔪᑦ ᐊᒻᒪ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᓯᒪᖁᓪᓗᒋᑦ ᐃᓱᒪᓕᐅᕈᑕᐅᕙᑦᑐᓄᑦ 

ᐱᒻᒪᕆᐅᒻᒪᑦ. ᓇᓗᓇᐃᖅᓯᓚᐅᕐᒥᔪᑦ ᐱᒻᒪᕆᐅᓂᖓᓂᒃ ᑕᑯᖃᑦᑕᕆᐊᖃᕐᓂᖅ ᐊᑐᖅᑕᐅᖃᑦᑕᖅᓯᒪᔪᓂᓪᓗ ᐊᓯᖏᓐᓂᒃ 

ᒐᕙᒪᖃᕐᕕᐅᔪᓂᒃ ᐊᐅᓚᑦᑎᔪᑦ ᓂᕐᔪᑎᓂᒃ ᑐᑭᓯᐅᒪᖁᓪᓗᒋᑦ ᐊᓯᔾᔨᖅᐸᓪᓕᐊᓂᖏᑦ ᐊᒻᒪᓗ ᐊᐅᓚᑦᑎᓂᕐᒧᑦ 

ᖃᓄᐃᓕᐅᕈᑎᒃᓴᓂᒃ ᐊᑐᓕᖅᑎᑦᑎᕙᓪᓕᐊᓂᖏᓐᓂᒃ. ᖁᑦᑎᒃᑐᒦᒃᑲᓗᐊᖅᑎᓪᓗᒍ, ᖃᐅᔨᓴᕐᓂᖅ ᑕᒪᒃᑯᓂᖓ 

ᖃᓄᐃᓕᐅᕐᓂᐅᔪᓂᒃ ᐃᑲᔫᑎᖃᕈᓐᓇᖅᑐᖅ ᐊᖑᓇᓱᑦᑎᓄᑦ ᐅᑭᐅᖅᑕᖅᑑᑉ ᑲᓇᓐᓇᖓᓂ ᐃᓱᒪᒃᓴᖅᓯᐅᕈᑎᖃᕐᓂᕐᒧᑦ 

ᐊᓯᔾᔨᑐᐃᓐᓇᕆᐊᓕᓐᓂᒃ ᓇᒻᒥᓂᖅ ᐊᕕᑦᑐᖅᓯᒪᓂᕆᔭᒥᓂ. 

ᐱᒻᒪᕆᐅᓂᖓ ᑲᑐᔾᔨᖃᑎᒌᓐᓂᐅᑉ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᑲᑐᔾᔨᖃᑎᒌᓐᓂᖅ ᐱᒻᒪᕆᐅᓂᖓᓂᒃ ᑲᒪᒋᔭᖃᕐᓂᕐᒥᒃ ᐊᒃᓱᕈᕐᓇᖅᑐᓂᒃ ᓯᓚᐅᑉ 

ᐊᓯᔾᔨᖅᐸᓪᓕᐊᓂᖓᓄᑦ, ᐊᑦᑐᐃᓂᖃᖅᑐᓂᒃ ᑕᒪᐃᓐᓂᒃ ᐱᓕᕆᕕᐅᔪᓂᒃ, ᐃᓚᒋᔭᐅᓪᓗᑎᒃ ᐃᒪᕐᒥᐅᑕᓂᒃ 

ᓂᐅᕐᕈᑎᖃᕋᓱᐊᕐᓂᖅ, ᓯᔾᔭᒥ, ᐊᒻᒪᓗ ᓂᕿᒃᓴᖃᕐᓂᕐᒧᑦ ᐃᖃᓗᒐᓱᐊᕐᓂᖅ. ᐱᓕᕆᖃᑎᒌᓐᓂᒃᑯᑦ ᐊᒻᒪᓗ 

ᑲᑐᔾᔨᖃᑎᒌᓐᓂᒃᑯᓪᓗ ᐃᑲᔪᖅᑐᐃᓂᐊᖅᑐᖅ ᑭᒃᑯᓕᒫᓂᒃ. ᓴᙱᔪᒥᒃ ᑐᑭᖃᑦᑎᐊᖅᑐᒥᓪᓗ ᑲᑐᔾᔨᖃᑎᒌᓐᓂᖅ ᐃᓄᐃᑦ 

ᖃᐅᔨᒪᔭᑐᖃᖏᓐᓂ ᐊᒻᒪᓗ ᐅᐊᓕᓂᕐᒥ ᖃᐅᔨᓴᕐᓂᐅᔪᑦ ᐱᒻᒪᕆᐅᕗᖅ ᑐᑭᓯᐅᒪᑦᑎᐊᓂᒃᑯᑦ ᐃᓱᒪᓕᐅᕈᑎᖃᕈᓐᓇᓂᕐᒥᒃ. 

ᐃᓚᓕᐅᔾᔨᓂᖅ ᐊᖑᓇᓱᒃᑎᐅᑉ ᖃᐅᔨᒪᓂᖏᓐᓂᒃ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓴᓂᕌᒍᑦ ᑲᐅᔨᓴᕐᓂᖅ 

ᑐᕌᖅᑎᑦᑎᕗᖅ ᐊᑑᑎᖃᕐᓂᖅᓴᒥᒃ ᐊᒻᒪᓗ ᐃᓚᓕᐅᔾᔨᓯᒪᓂᖅᓴᒥᒃ ᓴᖅᑭᑦᑐᓂᒃ. 

ᖃᐅᔨᓴᕐᓂᖅ, ᐱᓕᒻᒪᔅᓴᐃᓂᖅ, ᐊᒻᒪᓗ ᓄᓇᓕᓐᓂ ᓯᕗᓕᖅᑎᐅᓂᖅ: 

ᐃᓚᐅᖃᑕᐅᔪᑦ ᐅᖃᐅᓯᖃᓚᐅᖅᑐᑦ ᐱᒻᒪᕆᐅᓂᖓᓂᒃ ᓇᓗᓇᐃᔭᐃᓂᖅ ᖃᐅᔨᓴᕐᓂᖅ ᐊᒻᒪᓗ ᐱᓕᒻᒪᔅᓴᐃᓂᖅ 

ᓯᕗᓪᓕᐅᔾᔭᐅᖁᔭᑦ, ᐱᓗᐊᖅᑐᒥᒃ ᑕᐃᒃᑯᐊ ᓴᓇᔭᐅᓯᒪᔪᑦ ᐃᓄᓐᓄᑦ ᐊᒻᒪᓗ ᐃᓄᐃᑦ ᓄᓇᓕᖏᓐᓄᑦ. ᑕᒪᓐᓇ 

ᐃᓚᖃᖅᑐᖅ ᐱᓕᕆᐊᖃᕐᓂᕐᒥᒃ ᓄᑖᓂᒃ ᐅᕝᕙᓘᓐᓃᑦ ᕿᓂᕐᓂᕐᒥᒃ ᐃᖃᓗᒐᓱᐊᕐᓂᐅᔪᓂᒃ. ᓇᓗᓇᐃᖅᓯᓚᐅᖅᑐᑦ 

ᐊᑑᑎᖃᕐᓂᖓᓂᒃ ᐃᓕᓐᓂᐊᖅᑎᑦᑎᓇᓱᐊᕐᓂᖅ ᑐᕌᖓᔪᓂᒃ ᓄᐊᑦᑎᓂᕐᒥᒃ ᑐᑭᓯᒋᐊᕈᑎᒃᓴᓂᒃ ᐊᒻᒪᓗ 

ᐊᔾᔨᒌᓕᖅᑎᑦᑎᓂᕐᒥᒃ ᐆᒪᔪᓂᒃ ᐆᒃᑐᕋᐃᓂᕐᒧᑦ ᐊᑐᖅᑕᐅᕙᒃᑐᓂᒃ, ᐅᖃᖅᑐᑎᒃ ᓴᖅᑮᓂᖅ ᐱᓕᕆᔾᔪᑎᓂᒃ ᐃᓄᓐᓄᑦ 

ᓄᓇᓕᓐᓂ ᐊᐅᓚᑕᐅᔪᑦ ᐱᕕᖃᖅᑎᑦᑎᔪᓐᓇᕐᒪᑦ ᐊᐅᓚᑦᑎᓪᓗᑎᑦ ᖃᐅᔨᓴᖅᑏᑦ ᐃᑲᔪᖅᑐᐃᑎᓪᓗᒋᑦ. 

ᑕᑯᔅᓴᐅᑦᑎᐊᕐᓂᖅ ᐊᒻᒪᓗ ᑐᑭᓯᒋᐊᕈᑎᒃᓴᓂᑦ ᑐᓂᓯᖃᑦᑕᕐᓂᖅ: 

ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᑐᑭᓯᒋᐊᕈᑎᒃᓴᓂᑦ ᑐᓂᓯᖃᑦᑕᕐᓂᖅ ᐱᒻᒪᕆᐅᒻᒪᑦ ᑲᑐᔾᔨᖃᑎᒌᓐᓂᕐᒥᒃ 

ᐅᑉᐱᕆᔭᐅᓂᕐᒥᓪᓗ. ᑕᒪᓐᓇ ᐱᖃᓯᐅᔾᔨᔪᖅ ᒪᑐᐃᖓᑦᑎᐊᖅᑐᒥᒃ ᑐᓂᐅᖅᑲᐃᓂᖅ ᑐᑭᓯᒋᐊᕈᑎᒃᓴᓂᒃ, ᖃᐅᔨᓴᐃᓂᐅᑉ 

ᓴᖅᑭᑕᖏᓐᓂᒃ, ᐊᒻᒪᓗ ᑭᒃᑯᑐᐃᓐᓇᕐᓂᒃ ᑐᓴᕋᓱᐊᕐᓂᒃᑯᑦ ᓴᖅᑭᑕᖏᓐᓂᒃ. ᓇᓗᓇᐃᖅᓯᓚᐅᖅᑐᑦ ᓴᖅᑭᔮᑦᑎᐊᕐᓂᖅ 

ᑐᓴᖅᑎᑦᑎᑐᐃᓐᓇᕐᓂᐅᑉ ᐅᖓᑖᓅᕐᒪᑦ ᖃᐅᔨᔭᐅᔪᓂᒃ – ᓄᓇᓖᑦ ᑐᑭᒧᐊᒍᑎᒃᓴᓂᒃ ᐱᔭᕆᐊᖃᕐᒥᔪᑦ 

ᐊᑐᖅᑕᐅᓂᖏᓐᓄᑦ ᖃᐅᔨᓴᕈᑕᐅᓯᒪᔪᑦ ᐃᑲᔫᑎᖃᖁᓪᓗᒋᑦ ᓂᕿᓕᕆᓂᕐᒧᑦ, ᐃᖃᓗᓕᕆᓂᕐᒧᑦ, ᐊᒻᒪᓗ ᐊᖑᓇᓱᓐᓂᕐᒧᑦ 

ᐱᓇᓱᐊᖅᑕᐅᔪᑦ. ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᕐᒥᔪᑦ ᒪᑐᐃᖓᑦᑎᐊᖅᑐᒥᒃ ᑐᓴᐅᒪᖃᑎᒌᓐᓂᖅ ᓲᕐᓗ 

ᑮᓇᐅᔭᓕᐅᕋᓱᐊᕐᓂᕐᒧᑦ ᐃᖃᓗᓕᕆᔨᓄᑦ ᐊᒻᒪᓗ ᐃᒪᕐᒥᐅᑕᓕᕆᔨᒃᑯᓐᓄᑦ, ᓇᓗᓇᐃᖅᑎᑦᑎᓂᐊᖅᑐᖅ ᑕᒪᕐᒥᒃ 

ᓂᕆᐅᒋᔭᖏᑦ ᐊᒻᒪᓗ ᑐᑭᓯᐅᒪᑦᑎᐊᖁᓪᓗᒋᑦ ᓯᕗᓂᒃᓴᒥ ᐸᓐᓇᐅᑎᓂᒃ. 

ᖃᐅᔨᓴᕐᓂᖅ, ᑐᑭᓯᒋᐊᕈᑎᒃᓴᓂᑦ ᓄᐊᑦᑎᓂᖅ, ᐊᒻᒪᓗ ᓯᕗᓂᒃᓴᒥ ᐸᓐᓇᐃᓂᖅ: 

ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᖃᐅᔨᓴᕐᓂᖅ ᐊᒻᒪᓗ ᑐᑭᓯᒋᐊᕈᑎᒃᓴᓂᒃ ᓄᐊᑦᑎᓇᓱᐊᕐᓂᖅ 

ᓴᙱᔪᒻᒪᕆᐅᒐᓗᐊᖅᑎᓪᓗᒍ, ᓇᓗᓇᐃᖅᑕᐅᔪᓐᓇᖅᑐᓂᒃ ᐊᓪᓗᐃᓂᖅᑕᖃᕐᒪᑦ ᐸᕐᓇᐅᑎᖃᕆᐊᖃᖅᑐᓂᒃ 

ᑲᒪᒋᔭᐅᖁᓪᓗᒋᑦ. ᑲᑐᔾᔨᖃᑎᒌᓐᓂᒃᑯᑦ ᑲᑐᔾᔨᖃᑎᒌᓐᓂᐅᔪᑦ ᐋᖅᑭᑦᑕᐅᓯᒪᓕᖅᑐᑦ ᐱᔭᕆᐊᖃᓕᕋᐃᒻᒪᑕ 

ᓴᓐᖓᑦᑎᒋᐊᖁᓪᓗᒋᑦ ᖃᐅᔨᓴᕐᓂᐅᔪᑦ. ᑐᙵᕕᒋᔭᐅᔪᑦ ᖃᐅᔨᓴᕈᑎᒃᓴᐃᑦ ᐊᑐᓕᖅᑎᑕᐅᓯᒪᓕᖅᑐᑦ 

ᐃᑲᔪᖅᑐᐃᔾᔪᑕᐅᓂᐊᕐᓗᑎᑦ ᑐᑭᓯᒋᐊᕈᑎᒃᓴᓂᒃ ᓄᐊᑦᑎᓂᕐᒧᑦ ᐊᒻᒪᓗ ᑐᑭᓯᒋᐊᕈᑎᔅᓴᐅᓗᑎᒃ ᓯᕗᓂᒃᓴᒥ 

ᐃᓱᒪᓕᐅᕈᑕᐅᓂᐊᖅᑐᓄᑦ. ᓱᑲᔪᒥᒃ ᐊᕙᑎᐅᑉ ᐊᓯᔾᔨᖅᐸᓪᓕᐊᓂᖏᑦ, ᐸᓐᓇᑦᑎᐊᕐᓂᖅ ᓇᓗᓇᐃᖅᑕᐅᓚᐅᖅᑐᖅ 

ᐱᒻᒪᕆᐅᒋᐊᖓ. ᐃᓚᐅᖃᑕᐅᔪᑦ ᐃᓕᓴᖅᓯᓚᐅᖅᑐᑦ ᑐᑭᓯᒋᐊᕈᑎᒃᓴᓕᒫᑦ ᐱᔭᐅᔭᕆᐊᖃᖅᑐᑦ 

ᐊᑐᐃᓐᓇᐅᙱᑐᐃᓐᓇᕆᐊᖃᕐᓂᖏᓐᓂᒃ, ᑭᓯᐊᓂᓕ, ᓈᒻᒪᒃᑐᓂᒃ ᑐᑭᓯᒋᐊᕈᑎᒃᓴᓂᒃ ᐱᑕᖃᖅᑐᖅ 

ᓇᓚᐅᑦᑖᕈᓐᓇᖁᓪᓗᒋᑦ ᓯᕗᓂᒃᓴᒥ ᖃᓄᐃᓐᓂᐅᓂᐊᖅᑐᓂᒃ, ᓲᕐᓗ ᐅᖅᑰᓯᕙᓪᓕᐊᓂᖓᓄᑦ ᐃᒪᖅ ᐊᒻᒪ 

ᐊᑦᑕᕐᓇᕐᓂᖅᓴᐅᓕᕐᓂᖓᓄᑦ ᓯᑯ ᐱᐅᙱᓕᕙᓪᓕᐊᓂᖓᓄᑦ ᐊᒻᒪ ᓯᓚ ᐱᐅᙱᓐᓂᖅᓴᐅᓕᕐᓂᖓᓄᑦ. ᐅᖃᓚᐅᖅᑐᑦ 

ᓯᕗᓂᒃᓴᒥ ᐸᓐᓇᐃᓂᖅ ᓄᓇᓖᑦ ᐅᐸᓗᐃᖓᔭᓯᒪᑦᑎᐊᓂᐊᖅᑐᑦ ᓂᕆᐅᓇᓐᖏᑦᑐᓄᑦ ᐱᕙᓪᓕᐊᓂᐅᔪᓂᒃ. 

ᓄᓇᓕᓐᓂ ᑲᑎᒪᑎᑦᑎᓂᖅ ᐸᓐᓇᐃᕙᓪᓕᐊᓂᕐᒧᑦ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᐱᒻᒪᕆᐅᓂᖓᓂᒃ ᓄᓇᓖᑦ ᐃᓚᐅᑎᑕᐅᔭᕆᐊᖃᕐᓂᖏᓐᓂᒃ ᐸᕐᓇᐃᓂᕐᒧᑦ 

ᐃᓕᖅᑯᓯᐅᔪᓂᒃ. ᐅᖃᓚᐅᖅᑐᑦ ᑐᕌᖓᓪᓚᕆᑦᑐᒥᒃ ᐱᓕᕆᖃᑎᖃᕐᓂᖅ ᓄᓇᓕᓐᓂᒃ – ᓲᕐᓗ ᑲᑐᔾᔨᖃᑎᒌᓐᓂᒃᑯᑦ 

ᓄᓇᙳᐊᓕᐅᕐᓂᖅ – ᖃᐅᔨᒪᑦᑎᐊᖅᑎᑦᑎᔪᖅ ᓄᓇᓕᓐᓂ ᖃᐅᔨᒪᓂᐅᔪᑦ ᐃᓚᓕᐅᔾᔭᐅᔭᕆᐊᖃᕐᒪᑕ 

ᐃᓱᒪᓕᐅᕈᑕᐅᕙᑦᑐᓄᑦ. ᐅᓇ ᐃᓚᐅᑎᑦᑎᓂᖅ ᑐᕌᖅᑎᑦᑎᔪᓐᓇᖅᑐᖅ ᐊᑑᑎᖃᕐᓂᖅᓴᓂᒃ ᐊᒻᒪᓗ ᐋᖅᑭᔅᓯᒪᑦᑎᐊᖅᑐᓂᒃ 

ᐅᐸᓗᖓᐃᔭᐅᑎᓂᒃ ᒪᓕᑦᑐᑎᒃ ᐱᔭᐅᔭᕆᐊᖃᖅᑐᓂᒃ ᐊᒻᒪᓗ ᓯᕗᓪᓕᐅᔾᔭᐅᖁᔭᓂᒃ ᐃᓄᓐᓄᑦ 

ᐊᑦᑐᖅᑕᐅᖃᖅᑐᒻᒪᕆᐅᔪᑦ ᐊᕙᑎᐅ ᐊᒻᒪᓗ ᐃᖃᓗᓕᕆᓂᕐᒧᑦ ᐊᓯᔾᔨᖅᐸᓪᓕᐊᓂᖏᓐᓄᑦ. 

ᑲᔪᓯᔪᓐᓇᕐᓂᖅ ᐊᒻᒪᓗ ᓴᐳᒻᒥᔨᓂᖅ ᓯᕗᓂᒃᓴᒥ ᑭᖑᕚᒃᓴᑎᓐᓄᑦ: 

ᐃᓚᐅᖃᑕᐅᔪᑦ ᐅᖃᐅᓯᖃᓚᐅᖅᑐᑦ ᐃᓱᒫᓘᑎᒥᓂᒃ ᐊᑯᓂᐅᔪᒃᑯᑦ ᒪᑭᒪᔪᓐᓇᕐᓂᖓ ᐃᖃᓗᓇᓱᓐᓂᖅ. ᐅᖃᓚᐅᖅᑐᑦ 

ᐃᖃᓗᓗᐊᕐᓂᖅ ᐅᓪᓗᒥᐅᔪᖅ ᐊᑦᑐᐃᓂᖃᕈᓐᓇᕐᒪᑦ ᑭᖑᕚᒃᓴᑦᑎᓐᓄᑦ ᐊᒻᒪᓗ ᐃᓱᒪᓕᐅᕈᑕᐅᔪᑦ ᑲᔪᓯᔭᕆᐊᖃᖅᑐᖅ 

ᓯᕗᓪᓕᐅᔾᔭᐅᔭᕆᐊᖃᕐᓂᖏᓐᓂᒃ ᑲᔪᓰᓐᓇᕈᓐᓇᕐᓂᖏᑦ, ᓇᓗᓇᐃᖅᓯᓯᒪᓗᑎᒃ ᓂᕿᒃᓴᐃᑦ ᐊᑐᐃᓐᓇᐅᖏᓐᓇᖁᓪᓗᒋᑦ 

ᑕᐃᒃᑯᓄᖓ ᐱᔭᕆᐊᖃᖅᑐᓄᑦ ᓯᕗᓂᒃᓴᒥ. ᐅᖃᓚᐅᖅᑐᑦ ᑲᒪᑦᑎᐊᕐᓂᖅ ᓄᓇᒥᐅᑕᓂᒃ ᐱᒻᒪᕆᐅᒻᒪᑦ 

ᓇᓕᒧᒌᓕᖅᑎᑦᑎᓇᓱᓪᓗᑎᑦ ᒫᓐᓇᐅᔪᖅ ᐱᔭᐅᔭᕆᐊᖃᖅᑐᓂᒃ ᑭᖑᕚᒃᓴᑦᑎᓐᓄᓪᓗ. 

ᓯᕗᓂᒃᓴᖓ ᔭᐃᒻᔅ ᕙᐃᒃᑯᑦ ᐃᖃᓗᓕᕆᕕᖓ: 

ᐃᓚᐅᖃᑕᐅᔪᑦ ᑐᓴᖅᑎᑦᑎᓚᐅᖅᑐᑦ ᓯᕗᓂᒃᓴᒥ ᑕᐅᑐᒃᑕᒥᓂᒃ ᔭᐃᒻᔅ ᕙᐃᒥ ᐃᖃᓗᓕᕆᓂᖅ ᐃᓚᖃᖅᑐᖅ ᐃᑲᔫᑎᔅᓴᓂᒃ 

ᓄᓇᓕᓐᓂ ᑮᓇᐅᔭᓕᐅᕈᑕᐅᔪᓐᓇᖅᑐᑦ ᐊᒻᒪ ᓂᕿᒃᓴᖃᑦᑎᐊᕐᓂᖅ. ᓇᓗᓇᐃᖅᓯᓚᐅᖅᑐᑦ ᓴᖅᑭᑦᑎᔭᕆᐊᖃᕐᓂᖏᓐᓂᒃ 

ᑐᙵᕕᐅᓂᐊᖅᑐᒥᒃ ᑐᑭᓯᐅᒪᔾᔪᑎᒃᓴᓂᑦ ᓯᔾᔭᒥ ᐃᒪᕐᓂᒃ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᑐᑭᓯᐅᒪᑦᑎᐊᕐᓗᑎᒃ 

ᐃᓱᒪᓕᐅᕈᑎᖃᕈᓐᓇᖁᓪᓗᒋᑦ. ᐅᖃᓚᐅᖅᑐᑦ ᓴᓐᖏᔪᒥᒃ ᑐᓴᖅᑎᑦᑎᖃᑦᑕᕆᐊᖃᕐᓂᖏᓐᓂᒃ ᑐᑭᓯᒋᐊᕈᑎᒃᓴᐃᑦ 

ᑐᓴᖅᑕᐅᖃᑦᑕᖁᓪᓗᒋᑦ ᐊᖑᓇᓱᒃᑎᓄᑦ ᓄᓇᓕᓪᓄᓪᓗ, ᐋᖅᑭᒃᓱᐃᔪᓐᓇᖁᓪᓗᒋᑦ ᐊᒻᒪᓗ ᑲᔪᓰᓐᓇᕈᓐᓇᖁᓪᓗᒋᑦ 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᖅ. 

ᑭᓲᕙᑦ ᐱᐅᓛᑦ ᐱᕕᖃᕐᑎᑦᑎᔪᑦ ᐃᑲᔪᕐᓂᐊᕐᓗᓂ ᐃᓕᑦᑎᔾᔪᑎᒃᓴᓂᒃ ᖃᓄᖅ ᑕᐃᑯᖕᖓᕈᓐᓇᕐᒪᖔᑦᑕ? 

ᑕᒪᒃᑯᐊ ᐃᓚᖃᕈᓐᓇᖅᑐᑦ ᐃᓄᑑᔪᓄᑦ ᐊᒻᒪᓗ/ᐅᕝᕙᓘᓐᓃᑦ ᑲᑎᙵᔪᓄᑦ ᖃᓄᐃᓕᐅᕈᑎᒃᓴᓂᒃ .  

ᑮᓇᐅᔭᖃᖅᑎᑕᐅᓂᕐᒧᑦ 

• ᕿᓂᕐᓗᑎᑦ ᐊᓯᐊᒎᕈᑕᐅᔪᓐᓇᖅᑐᓂᒃ ᑮᓇᐅᔭᖃᖅᑎᑦᑎᓂᕐᒧᑦ ᐆᒃᑑᑎᓂᒃ, ᐱᖃᓯᐅᑎᓪᓗᒋᑦ 

ᓴᓇᕕᐅᔪᓄᑦ−ᐃᑲᔪᖅᓱᖅᑕᐅᔪᑦ ᖃᐅᔨᓴᕈᑏᑦ ᐊᒻᒪᓗ ᐱᓕᕆᕕᐅᔪᑦ ᑲᑐᔾᔨᖃᑎᒌᓪᓗᑎᑦ. 

• ᑮᓇᐅᔭᖃᖅᑎᑦᑎᓗᑎᑦ ᐊᔾᔨᒌᒥᒃ ᐊᑐᐃᓐᓇᖃᖅᑎᑕᐅᔪᓄᑦ ᐊᑐᖅᑐᒃᓴᓂᒃ ᐊᒻᒪᓗ ᐱᔪᓐᓇᕐᓂᖅᑖᖅᑎᑦᑎᓗᑎᑦ 

ᖃᓄᐃᓕᐅᕈᑎᖃᕈᓐᓇᕐᓂᕐᒧᑦ ᑐᐊᕕᕐᓇᖅᑐᖃᓚᐅᖅᑎᓐᓇᒍ. 

• ᓇᓗᓇᐃᖅᓯᓗᓂ ᐊᑯᓂᐅᔪᒧᑦ, ᐱᑕᖃᐃᓐᓇᕈᓐᓇᖅᑐᓂᒃ ᑮᓇᐅᔭᖃᖅᑎᑦᑎᓂᕐᒥᒃ ᑲᔪᓯᓂᖃᑦᑎᐊᖅᑐᒥᒃ 

ᐱᓕᕆᖃᑎᒌᓐᓂᕐᒧᑦ, ᖃᐅᔨᓴᕐᓂᕐᒥᒃ, ᐊᒻᒪᓗ ᓄᓇᓕᓐᓂ−ᐊᐅᓚᐅᑕᐅᔪᓂᒃ ᐱᒋᐊᖅᑎᑕᐅᓯᒪᔪᓂᒃ. 

ᑲᑎᖅᓱᐃᓂᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ  

• ᐃᓗᐃᒃᑲᒥᒃ ᑲᑎᕐᓱᖅᑕᐅᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᑦ ᓇᐅᒃᑯᓕᒫᑎᑦᐊᖅ ᖃᐅᔨᓴᕐᓂᐅᔪᓄᑦ ᐊᒻᒪᓗ 

ᐃᓱᒪᓕᐅᕆᓂᕐᒥ, ᑲᑐᔾᔭᐅᓕᒃᑯᑦ ᐋᖅᑭᓱᖅᑕᐅᔪᑦ ᖃᐅᔨᓴᕐᓂᕐᒧᑦ ᐊᐱᖅᑯᑎᑦ, ᐊᒻᒪ ᐃᓚᓕᐅᔾᔨᓗᓂ 

ᖃᐅᔨᒪᓂᕐᒥᒃ ᐃᓄᐃᑦ ᖃᐅᔨᒪᔭᑐᖃᖏᑦ ᖃᐅᔨᔭᐅᓇᓱᑦᑐᓄᑦ ᐊᒻᒪ ᓴᖅᑭᑕᐅᔪᓂ. 

• ᐃᓚᐅᑎᑦᑎᓗᑎᒃ ᐃᓄᓐᓂᒃ ᐋᖅᑭᔅᓱᖅᑕᐅᕙᓪᓕᐊᑎᓪᓗᒋᑦ ᖃᐅᔨᓴᕐᓂᕐᒧᑦ ᐱᓕᕆᔾᔪᑏᑦ ᐊᒻᒪᓗ 

ᐋᖅᑭᔅᓯᒪᓂᕆᓂᐊᖅᑕᖏᑦ. 

• ᐃᓕᑉᐸᓪᓕᐊᓗᑎᑦ ᑲᔪᓯᑦᑎᐊᖅᑐᓂᒃ ᐆᑦᑑᑎᓂᒃ ᓇᒥ ᓄᓇᖃᖅᑳᖅᓯᒪᔪᑦ ᐊᒻᒪᓗ ᖃᐅᔨᓴᕐᓂᕐᒧᑦ ᐱᓕᕆᔾᔪᓰᑦ 

ᑲᑎᓱᕐᑕᐅᓚᐅᕐᒪᖔᑕ. 

ᓯᕗᓂᒃᓴᒧᑦ ᐸᓐᓇᐃᓂᖅ ᐊᒻᒪᓗ ᖃᓄᐃᓕᖓᓂᕆᔭᐅᓂᐊᖅᑐᑦ ᐱᕙᓪᓕᐊᑎᑕᐅᔪᑦ 

• ᐋᖅᑭᔅᓱᐃᓗᑎᒃ ᐱᓕᕆᔾᔪᑎᓂᒃ ᓇᓚᐅᑦᑖᕈᑎᒃᓴᓄᑦ ᐸᕐᓇᐃᔾᔪᑎᒃᓴᓂᓪᓗ ᐊᕙᑎᒧᑦ, ᑮᓇᐅᔭᓕᐅᕋᓱᐊᕐᓂᕐᒧᑦ, 

ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᑦᑐᐊᓂᖃᖅᑐᑦ ᐅᑯᑎᒎᓇ ᑲᑐᔾᔨᖃᑎᒌᓐᓂᒃᑯᑦ ᐸᓐᓇᐃᓂᕐᒥᒃ. 

• ᓴᓇᓗᓂ ᑕᑯᓐᓇᒐᒃᓴᓂᒃ ᒪᓕᑦᑐᓂᒃ ᐱᐅᓂᖅᐹᓂᒃ ᐱᐅᓐᖏᓂᖅᐹᓂᓪᓗ ᓂᕆᐅᒋᔭᐅᔪᓂᒃ, ᐃᓚᓕᐅᔾᔨᓗᓂ 

ᖃᐅᔨᓴᕐᓂᕐᒧᑦ ᑐᑭᓯᒋᐊᕈᑎᒃᓴᓂᒃ, ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐊᒻᒪᓗ ᓄᓇᓕᓐᓂ ᐱᒻᒪᕆᐅᒋᔭᐅᔪᓂᒃ. 

• ᐋᖅᑭᒃᓱᐃᓗᓂ ᐋᖅᑭᔅᓱᐃᔾᔪᑎᓄᑦ ᐅᐸᓗᖓᐃᔭᐃᔾᔪᑎᒃᓴᓂᒃ ᓇᓕᐊᓐᓄᕋᕈᓐᓇᖅᑐᓂᒃ ᐊᑐᐊᖓᕐᓂᒃ 

ᑭᐅᔾᔪᑕᐅᔪᓐᓇᕐᓂᕐᐊᓗᑎᑦ ᐊᓯᔾᔨᕐᓂᐅᔪᓄᑦ, ᓇᓗᓇᐃᖅᓯᓯᒪᓗᓂ ᓄᓇᓕᓐᓂ ᐊᑑᑎᖃᖅᑐᓂᒃ ᐊᒻᒪᓗ 

ᐃᑲᔪᖅᑐᐃᔪᓂᒃ. 

• ᓴᓐᖓᑎᒋᐊᕐᓗᒋᑦ ᑐᑭᓯᒋᐊᕈᑎᒃᓴᐃᑦ ᓄᐊᑕᐅᕙᓪᓕᐊᔪᑦ ᑭᐅᔾᔪᑕᐅᖁᓪᓗᒋᑦ ᖃᐅᔨᒪᓂᐅᔪᑦ ᐊᒥᒐᖅᓯᓂᖏᓐᓄᑦ 

ᐊᒻᒪᓗ ᓂᕆᐅᒋᔭᐅᓗᑎᒃ ᓯᕗᓂᒃᓴᒥ ᐱᕙᓪᓕᐊᓂᐅᔪᑦ. 

ᖃᐅᔨᓇᓱᐋᓐᓂᒻᒥᒃ ᐊᒻᒪᓗ ᖃᐅᔨᒪᔾᔪᑎᔅᓴᓂᒃ 

• ᑲᒪᒋᔭᖃᕐᓗᓂ ᐊᑯᓐᓂᖓᓂ ᖃᐅᔨᓴᕐᓂᕐᒥᒃ ᓯᕗᓪᓕᐅᑎᑦᑎᓂᐊᕐᓗᑎᑦ ᐊᑐᖅᑕᐅᔪᓐᓇᖅᑐᓂᒃ ᑮᓇᐅᔭᓂᒃ, 

ᐱᐅᓯᒋᐊᖅᑎᑦᑎᓗᓂ ᑐᑭᒧᐊᖅᑎᑦᑎᓂᕐᒥᒃ ᐊᒻᒪᓗ ᒥᑭᓪᓕᒋᐊᖅᑎᑦᑎᓗᓂ ᐊᔾᔨᒌᒃᑎᑦᑎᓂᕐᒥᒃ 

ᖃᐅᔨᓴᕐᓂᐅᔪᓕᒫᓂᒃ. 

• ᐊᑐᕐᓗᒋᑦ ᓄᑖᑦ ᑐᑭᓯᒋᐊᕈᑎᒃᓴᓄᑦ ᓄᐊᑦᑎᔾᔪᑏᑦ ᓲᕐᓗ ᖃᖓᑕᓲᓐᖑᐊᑦ ᐊᔾᔨᓕᐅᕈᑎᑦ ᐊᒻᒪᓗ ᖃᕆᓴᐅᔭᒃᑯᑦ 

ᐋᖅᑭᔅᓱᐃᔾᔪᑎᑦ ᐊᒻᒪᓗ ᐋᖅᑭᔅᓱᐃᓗᑎᒃ ᓇᓚᐅᑦᑖᕈᑎᒃᓴᓄᑦ ᐱᓕᕆᔾᔪᑎᓂᒃ ᐸᕐᓇᑦᑎᐊᖁᓪᓗᒋᑦ. 

• ᑲᑎᓱᖅᑕᐅᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐅᐊᓕᓂᕐᒥᐅᑦ ᖃᐅᔨᓴᕐᓂᕐᒧᑦ ᑐᑭᒧᐊᒍᑎᒋᓂᐊᕐᓗᒋᑦ 

ᑐᑭᓯᐅᒪᖃᑎᒌᓐᓂᒃᑯᑦ, ᐃᓕᖅᑯᓯᑐᖃᖅᑎᒍᑦ ᑐᙵᕕᖃᕐᓗᑎᒃ ᐃᓱᒪᓕᐅᕈᑕᐅᓂᐊᖅᑐᓂᒃ. 

• ᐃᑲᔪᖅᓱᐃᓗᓂ ᐊᕙᑎᓕᕆᓂᕐᒥᒃ ᑐᙵᕕᓕᓐᓂᒃ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐃᓚᓕᐅᔾᔨᓗᓂ 

ᐃᓅᓯᓕᕆᓂᕐᒧᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᐊᔾᔨᒌᙱᑦᑐᓂᒃ ᐊᒻᒪᓗ ᓇᓗᓇᐃᖅᓯᓗᓂ ᐸᓐᓇᐃᓂᕐᒥᒃ ᐊᒻᒪᓗ 

ᓴᖅᑭᔮᑦᑎᐊᖅᑐᒥᒃ ᑐᑭᓯᒋᐊᕈᑎᒃᓴᓂᒃ ᑲᑐᔾᔨᓂᕐᒥᒃ. 

ᑐᓴᐅᒪᖃᑦᑕᐅᑎᓂᖅ ᐊᒻᒪᓗ ᐃᓕᖅᑯᓯᕐᒥ ᐃᑉᐱᒍᓱᑦᑎᐊᕐᓂᖅ 

• ᑲᔪᓯᑎᑦᑎᓗᓂ ᐅᖃᖃᑎᒌᓐᓂᕐᒥᒃ ᐊᒻᒪᓗ ᐱᐅᓯᕚᓪᓕᑎᑦᑎᓗᓂ ᑐᓴᐅᒪᔾᔪᑎᒃᓴᓂᒃ ᑐᓂᔭᐅᖃᑦᑕᖅᑐᑦ 

ᖃᐅᔨᓴᖅᑎᓄᑦ, ᓄᓇᓕᓐᓄᑦ, ᐊᒻᒪᓗ ᒐᕙᒪᒃᑯᓐᓄᑦ ᓇᐅᒃᑯᓕᒫᖅ ᐅᑉᐱᕆᔭᐅᓕᖁᓪᓗᒋᑦ. 

• ᐃᑉᐱᒋᑦᑎᐊᕐᓗᒋᑦ ᐅᖃᐅᓯᒃᑯᑦ ᖃᐅᔨᒪᔭᑐᖃᑦ ᐱᖅᑯᓯᑐᖃᐅᔪᑦ ᐊᒻᒪᓗ ᓄᓇᓕᓐᓂ ᐃᓕᖅᑯᓯᐅᔪᑦ 

ᐃᓚᐅᑎᑦᑎᓂᕐᒧᑦ ᐅᐸᓗᖓᐃᔭᐅᑕᐅᔪᑦ ᐊᒻᒪᓗ ᐊᑐᐃᓐᓇᐅᑦᑎᐊᖁᓪᓗᒋᑦ ᐋᖅᑭᔅᓯᒪᓂᖏᑦ ᖃᐅᔨᓴᕈᑎᓄᑦ 

ᖃᐅᔨᔭᐅᔪᓄᑦ. 

• ᐃᓄᑦᑎᑑᓕᖅᑎᕆᓗᑎᒃ ᑎᑎᕋᖅᓯᒪᔪᓂᒃ ᐃᓄᐃᑦ ᐅᖃᐅᓯᖓᓐᓄᑦ ᐊᒻᒪᓗ ᑐᓴᐅᒪᑎᑦᑎᓗᑎᒃ 

ᐱᓪᓚᑦᑖᖑᔪᓐᓇᖅᑐᓂᒃ ᐃᑲᔫᑎᓂᒃ ᖃᐅᔨᓴᕐᓂᒃᑯᑦ ᐃᑲᔪᖅᓱᐃᔾᔪᑕᐅᓂᐊᖅᑐᓂᒃ ᐃᓱᒪᓕᐅᕈᑕᐅᓂᐊᖅᑐᓂᒃ 

ᐊᒻᒪᓗ ᓄᓇᓕᓐᓂ ᓂᕿᓕᕆᔾᔪᓯᕐᓂᒃ. 

• ᑎᓕᐅᕆᓗᓂ ᐃᓕᓐᓂᐊᖃᑎᒌᓐᓂᕐᒥᒃ ᐃᓕᖅᑯᓯᑐᖃᖅᑎᒍᑦ ᑐᙵᕕᓕᓐᓂᒃ ᐃᓂᓂᒃ, ᐃᑉᐱᒍᓱᑦᑎᐊᕐᓗᑎᒃ 

ᓄᓇᓕᓐᓂ ᐅᓪᓗᖅᓯᐅᑎᓂᒃ ᐊᒻᒪ ᓄᓇᓕᓐᓂ ᓯᕗᓪᓕᐅᔾᔭᐅᔭᕆᐊᓕᓐᓂᒃ. 

ᒪᑭᒪᔾᔪᑏᑦ 

• ᑮᓇᐅᔭᖃᖅᑎᑦᑎᓂᖅ ᐅᑭᐅᖅᑕᖅᑐᒥ ᒪᑭᒪᔾᔪᑎᓂᒃ ᐃᑲᔪᖅᑐᐃᔾᔪᑕᐅᓂᐊᖅᑐᓂᒃ ᓄᓇᓕᓐᓂ 

ᖃᐅᔨᓴᕈᑎᒃᓴᓄᑦ, ᑐᐊᕕᕐᓇᖅᑐᓕᕆᓂᕐᒧᑦ, ᐊᒻᒪᓗ ᓯᕗᓂᒃᓴᒥ ᑐᓚᒃᑕᕐᕕᖃᕆᐊᖃᕐᓂᕐᒧᑦ. 

• ᐃᑲᔪᖅᑐᕐᓗᒋᑦ ᓂᕿᓕᕆᕕᐅᔪᑦ ᐱᕙᓪᓕᐊᑎᑕᐅᓂᖏᑦ ᐃᓄᐃᑦ ᓄᓇᖏᓐᓂ ᐱᕚᓪᓕᖁᓪᓗᒋᑦ 

ᓂᕿᒃᓴᖃᑦᑎᐊᕐᓂᖅ ᐊᒻᒪᓗ ᒪᑭᒪᔾᔪᑎᒃᓴᓄᓪᓗ ᑲᔪᓯᔾᔪᑕᐅᖏᓐᓇᕈᓐᓇᖅᑐᓂᒃ. 

ᓴᓐᖓᑎᑦᑎᓂᖅ ᓄᓇᓕᓐᓂ ᐊᒻᒪᓗ ᓄᓇᓕᓐᓂ ᐃᖅᑲᓇᐃᔭᖅᑎᑦᑎᓂᖅ 

• ᑕᐅᑐᒐᖃᕐᓗᓂ ᐊᑐᖅᑕᐅᔪᓐᓇᖅᑐᓂᒃ ᖃᐅᔨᓴᕐᓂᐅᔪᓂᒃ, ᐱᑕᖃᖅᑎᑦᑎᓗᓂ ᓄᓇᓕᓐᓂᒃ 

ᖃᓄᐃᓕᐅᕈᑎᒃᓴᓂᒃ ᐱᐅᓯᒋᐊᖁᓪᓗᒋᑦ ᓂᕿᓕᕆᔾᔪᑎᐅᒧᑦ ᐊᒻᒪᓗ ᐃᖃᓗᓕᕆᓂᐅᔪᑦ. 

• ᓴᙱᔪᒥᒃ, ᐃᓕᖅᑯᓯᑐᖃᖅᑎᒍᑦ ᐃᑉᐱᒍᓱᑦᑎᐊᕐᓂᖅ ᓄᓇᓕᓐᓂ-ᖃᐅᔨᓴᖅᑎᓂᒃ ᐱᓕᕆᖃᑎᒌᓐᓂᖅ 

ᑲᔪᓰᓐᓇᑐᒃᑯᑦ, ᐃᓕᖅᑯᑎᐅᖏᑦᑐᒃᑯᑦ ᐱᓕᕆᖃᑎᒌᓐᓂᐅᔪᓂᒃ. 

• ᐊᖏᓪᓕᒋᐊᕐᓗᒍ ᐃᓕᓐᓂᐊᕐᓂᖅ ᐊᒻᒪᓗ ᐱᓕᒻᒪᒃᓴᐃᓂᖅ ᐃᓅᓱᑦᑐᑦ ᐊᔪᕈᓐᓃᖅᓴᖁᓪᓗᒋᑦ ᖃᐅᔨᓴᓂᕐᒥᒃ, 

ᑐᑭᓯᒋᐊᕈᑎᒃᓴᓂᒃ ᓄᐊᑦᑎᓂᕐᒥᒃ, ᐊᒻᒪᓗ ᖃᐅᔨᓴᕐᓂᕐᒥᒃ, ᐊᒻᒪᓗ ᓄᓇᓖᑦ ᓴᓇᕐᕈᑎᖃᖅᑎᓪᓗᒋᑦ 

ᐊᐅᓚᑦᑎᓂᕐᒧᑦ ᖃᐅᔨᓴᕐᓂᕐᒥᒃ. 

• ᓇᓗᓇᐃᖅᓯᓯᒪᓗᓂ ᐊᔾᔨᒌᑎᑦᑎᓂᕐᒥᒃ ᖃᐅᔨᓴᕐᓂᐅᔪᓂᒃ ᐊᒻᒪᓗ ᑐᑭᓯᒋᐊᕈᑎᒃᓴᓂᒃ ᓇᒻᒥᓂᖃᕐᓂᕐᒥᒃ 

ᑲᑐᔾᔨᖃᑎᒌᓐᓂᒃᑯᑦ ᖃᐅᔨᒪᑦᑎᐊᖁᓪᓗᒋᑦ ᓄᓇᓖᑦ ᐊᐅᓚᑦᑎᔪᓐᓇᕐᓂᖏᓐᓂᒃ ᑐᑭᓯᒋᐊᕈᑎᒃᓴᓂᒃ. 

ᓄᑖᓂᒃ ᓴᖅᑭᑦᑎᕙᓪᓕᐊᓂᖅ ᑲᑐᔾᔨᓗᑎᓗ ᑲᒪᒋᔭᐅᔭᕆᐊᓕᓐᓂᒃ 

• ᕿᓂᕐᓗᑕ ᓄᑖᓂᒃ ᑐᑭᓯᒋᐊᕈᑎᒃᓴᓂᒃ ᓄᐊᑦᑎᔾᔪᑎᒃᓴᓂᒃ (ᓲᕐᓗ, ᖃᖓᓲᓐᖑᐊᓂᒃ ᐊᔾᔨᓕᐅᕈᑎᓂᒃ, 

ᖃᕆᓴᐅᔭᒃᑯᑦ ᑐᑭᓯᐅᒪᔾᔪᑎᓂᒃ) ᐊᒻᒪᓗ ᑲᑐᔾᔨᖃᑎᒌᓐᓂᒃᑯᑦ ᐱᓕᕆᖃᑎᒌᓪᓗᑎᑦ ᐱᓕᕆᐊᕆᔭᐅᓗᓂ 

ᑐᑭᓯᒋᐊᕈᑎᒃᓴᐃᑦ ᐊᒥᒐᕐᓂᖏᑦ ᐊᒻᒪᓗ ᓴᓐᖓᑎᑉᐹᓪᓕᖁᓪᓗᒍ ᑲᔪᓰᓐᓇᕈᓐᓇᕐᓂᖅ. 

• ᐋᖅᑭᔅᓱᐃᓗᑎᒃ ᓇᓕᐊᓐᓄᕋᕈᓐᓇᖅᑐᓂᒃ ᐃᖃᓗᓕᕆᓂᕐᒧᑦ ᐊᐅᓚᑦᑎᔾᔪᑎᒃᓴᓄᑦ ᐊᑐᖅᑕᐅᔪᓐᓇᖅᑐᓂᒃ 

ᐊᓯᔾᔨᖅᐸᓪᓕᐊᔪᓄᑦ ᖃᓄᐃᓐᓂᐅᔪᓄᑦ, ᓲᕐᓗ ᐋᖅᑭᒋᐊᕆᓂᕐᒥᒃ ᐃᖃᓗᒐᓱᐊᕐᓇᐅᔪᓂᒃ, 

ᑐᓂᐅᖅᑲᐃᒃᑲᓐᓂᕐᓂᕐᒥᒃ ᑰᑕᓂᒃ, ᐊᒻᒪᓗ ᐃᓚᓕᐅᔾᔨᓂᕐᒥᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᐃᓱᒪᓕᐅᕈᐅᑕᐅᕙᓪᓕᐊᔪᓄᑦ. 

ᑲᑎᑕᐅᓂᖏᑦ ᖃᐅᔨᒪᓂᐅᔪᑦ 

• ᑲᑎᑎᕆᓗᓂ ᖃᐅᔨᒪᓂᐅᔪᓂᒃ ᐊᔾᔨᒌᙱᑦᑐᓂᒃ ᑐᑭᓯᒋᐊᖅᑎᑦᑎᔨᐅᔪᓂᒃ, ᐱᖃᓯᐅᑎᓪᓗᒋᑦ ᑲᓇᑕᒥ ᐊᒻᒪᓗ 

ᓄᓇᕐᔪᐊᕐᒥ ᐆᒃᑑᑎᐅᔪᑦ, ᑐᑭᓯᒋᐊᕈᑎᔅᓴᐅᓗᑎᒃ ᐋᖅᑭᒃᓱᐃᓂᕐᒥᒃ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᐊᒻᒪᓗ 

ᑭᐅᔾᔪᑕᐅᓗᑎᒃ ᓴᖅᑭᐸᓪᓕᐊᔪᓄᑦ ᖃᓄᐃᓕᖓᓂᐅᔪᓄᑦ. 

• ᐊᑐᕐᓗᒋᑦ ᐊᕕᑦᑐᖅᓯᒪᔪᓂ ᑲᑎᒪᓂᐅᔪᑦ ᐃᓕᓐᓂᐊᓯᓐᓈ ᑐᓴᐅᒪᖃᑦᑕᐅᑎᖁᓪᓗᒋᑦ ᖃᐅᔨᒪᓂᐅᔪᓂᒃ ᐊᒻᒪᓗ 

ᑐᓴᐅᒪᑎᑦᑎᓗᑎᒃ ᓯᕗᓂᒃᓴᒥ ᐸᓐᓇᔾᔪᑕᐅᔪᑦ ᐅᑭᐅᖅᑕᖅᑑᑉ ᑲᓇᓐᓇᖓᓂ, ᓇᓗᓇᐃᖅᓯᓗᑎᒃ 

ᐱᖃᓯᐅᔾᔭᐅᓯᒪᓂᖏᓐᓂᒃ ᑕᒪᒃᑭᑦ ᖃᐅᔨᓴᕈᑕᐅᓯᒪᔪᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ 

ᐃᓱᒪᓕᐅᕈᑕᐅᔭᕆᐊᓖᑦ. 

ᑭᓲᕙ ᐊᑑᑎᖃᕐᓂᖅᐹᖅ ᑲᔪᓯᓂᐊᕐᓗᑎᒃ ᐅᑯᐊ ᐅᖃᐅᓯᐅᔪᑦ? 

ᐊᐱᕆᔭᐅᒐᒥᒃ ᖃᓄᖅ ᑲᔪᓯᑎᑕᐅᔪᓐᓇᕐᒪᖔᑕ ᑕᒪᒃᑯᐊ ᐅᖃᖃᑎᒌᒍᑕᐅᔪᑦ, ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᓯᕗᓂᒃᓴᒥ 

ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐅᖃᖃᑎᒌᒍᑕᐅᔪᑦ ᑲᔪᓯᔪᓐᓇᖁᓪᓗᒋᑦ, ᐃᓚᐅᑎᑦᑎᖃᑦᑕᕆᐊᖃᕐᒪᑕ, 

ᓇᓗᓇᐃᔭᖅᓯᒪᑦᑎᐊᖅᑐᓂᒃ ᖃᓄᐃᓕᐅᕈᑎᒃᓴᓄᑦ ᐸᓐᓇᐅᑎᓂᒃ ᑕᑯᒃᓴᐅᔪᓂᒃ ᓴᖅᑭᑦᑐᖃᕐᓗᓂ, ᑲᑎᑕᐅᓇᓱᐊᕐᓗᑎᒃ 

ᑐᑭᓯᐅᒪᔭᐅᔪᑦ ᓄᓇᕐᔪᐊᕐᒥ, ᑲᓇᑕᒥ, ᐊᕕᒃᑐᖅᓯᒪᔪᓂᓗ ᐱᓕᕆᐊᖑᔪᑦ, ᑐᑭᖃᑦᑎᐊᖅᑐᒥᒃ ᐃᓄᐃᑦ ᐃᓚᐅᑎᑕᐅᓗᑎᒃ 

ᐊᒻᒪᓗ ᑐᓴᐅᒪᖃᑎᒌᑦᑎᐊᕐᓗᑎᒃ. ᑖᒃᑯᐊ ᐅᐸᓗᖓᐃᔭᐅᑏᑦ ᐃᑲᔪᕐᓂᐊᖅᑐᑦ ᐅᖃᖃᑎᒌᓐᓂᖅ ᑲᔪᓯᑦᑎᐊᖁᓪᓗᒍ 

ᐃᓚᓕᐅᔾᔨᓯᒪᓗᓂᓗ, ᓇᓗᓇᐃᖅᓯᒪᑦᑎᐊᖅᑐᒥᒃ ᓯᕗᒧᐊᒍᑎᒃᓴᖃᕐᓗᓂ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ. 

ᑲᔪᓰᓐᓇᑐᒃᑯᑦ ᐊᒻᒪᓗ ᑲᑎᒪᑎᑦᑎᓂᖅ: 

ᐊᑕᖏᖅᑐᒍ, ᐊᖏᖃᑎᒌᒍᑕᐅᓚᐅᖅᑐᖅ ᑲᔪᓯᑎᑕᐅᔭᕆᐊᖃᕐᓂᖏᓐᓂᒃ ᑕᒪᒃᑯᐊ ᐅᖃᖃᑎᒌᒍᑕᐅᔪᑦ. ᑲᑎᒪᖃᑕᐅᔪᑦ 

ᐅᖃᓚᐅᖅᑐᑦ ᑲᑎᒪᓂᖃᐃᓐᓇᕈᓐᓇᕐᓂᕋᖅᑐᑎᒃ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᓯᕗᓪᓕᐅᔾᔭᐅᖁᓪᓗᒍ ᐃᓄᐃᑦ 

ᐃᓱᒪᖏᓐᓂ. ᐃᓚᖏᑦ ᑲᑎᒪᖃᑕᐅᔪᑦ ᐅᖃᓚᐅᕐᒥᔪᑦ ᒫᓐᓇᐅᔪᖅ ᑲᑎᒪᓂᐅᔪᑦ, ᓲᕐᓗ ᑲᑎᒪᓂᐅᔪᑦ ᐊᒻᒪᓗ 

ᐅᖃᐅᔾᔨᒋᐊᖅᑎᐅᔪᑦ ᑲᑎᒪᔨᕋᓛᖑᔪᑦ ᐊᑐᖅᑕᐅᔪᓐᓇᕐᒪᑕ ᐅᖃᖃᑎᒌᒍᑕᐅᒃᑲᓐᓂᕈᓐᓇᕐᓗᑎᒃ 

ᑕᐃᒪᐃᓕᐅᕐᓂᐅᓚᐅᖅᑐᒥᒃ ᑲᑎᒪᓂᕐᒥᒃ.  

ᓴᓇᓗᑎᑦ ᑕᑯᒃᓴᐅᔪᒥᒃ ᖃᓄᐃᓕᐅᕈᑎᒃᓴᓄᑦ ᐸᕐᓇᐅᑎᒥᒃ: 

ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᑲᔪᓯᑎᑦᑎᓂᖅ ᓱᒃᑲᔪᒥᒃ ᐱᔭᕆᐊᖃᕐᒪᑦ ᓅᑦᑕᕆᐊᖃᕐᓂᕐᒥᒃ ᐅᖓᑖᓄᑦ ᐅᖃᖃᑎᒌᓐᓂᐅᑉ 

ᐊᒻᒪ ᑕᐅᑐᒐᖃᕐᓂᕐᒥᒃ ᑕᑯᒃᓴᐅᔪᓂᒃ ᓴᖅᑭᑦᑐᓂᒃ. ᓇᓗᓇᐃᖅᓯᓚᐅᖅᑐᑦ ᓇᓗᓇᐃᔭᖅᓯᒪᑦᑎᐊᖅᑐᒥᒃ 

ᐸᓐᓇᐅᑎᖃᕆᐊᖃᕐᓂᖏᓐᓂᒃ ᓴᓐᖏᔪᓂᒃ ᐊᑐᖅᑕᐅᓂᐊᖅᑐᓂᒃ, ᐱᐅᓯᒋᐊᖅᑎᑦᑎᓂᐅᒐᓗᐊᖅᐸᑦ ᑐᑭᓯᒋᐊᕈᑎᒃᓴᓂᒃ 

ᖃᐅᔨᓴᐃᓂᕐᒥᒃ, ᑐᑭᓯᒋᐊᕈᑎᒃᓴᓂᒃ ᐊᒥᒐᕈᑕᐅᔪᑦ ᐅᕝᕙᓘᓐᓃᑦ ᓇᓗᓇᐃᔭᐃᓗᑎᑦ ᐊᑐᐃᓐᓇᐅᔪᓂᒃ ᓇᓖᕌᕈᑎᒃᓴᓂᒃ. 

ᑕᒪᓐᓇ ᑕᐃᒪᐃᒃᑲᓐᓂᕆᐊᖃᖅᑐᖅ, ᐃᓚᐅᑎᑦᑎᓗᓂ ᐃᓚᒋᔭᐅᔾᔪᑎᖃᖅᑐᓕᒫᓂᒃ, ᓇᓗᓇᐃᖅᓯᒪᑦᑎᐊᖅᑐᒥᓪᓗ 

ᐱᕙᓪᓕᐊᓂᐅᔪᒥᒃ. ᑕᒪᓐᓇ ᐱᑕᖃᙱᑉᐸᑦ, ᐃᓚᐅᖃᑕᐅᔪᑦ ᐅᓂᒃᑳᓚᐅᖅᑐᑦ ᐅᖃᖃᑎᒌᓐᓂᖅ 

ᓱᒃᑲᐃᓪᓕᕙᓪᓕᐊᑐᐃᓐᓇᕆᐊᖃᕐᒪᑦ.  

ᑲᑎᑕᐅᓂᖏᑦ ᖃᐅᔨᒪᔭᐅᔪᑦ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᐱᒻᒪᕆᐅᓂᖓᓂᒃ ᑲᑎᖅᓱᐃᓂᖅ ᖃᐅᔨᔭᐅᔪᓂᒃ ᐊᒻᒪᓗ ᖃᐅᔨᔭᐅᔪᓂᒃ 

ᐊᔾᔨᒌᙱᑦᑐᓂᒃ ᑐᑭᓯᒋᐊᕐᕕᐅᔪᓂᒃ. ᓇᓗᓇᐃᖅᓯᓚᐅᖅᑐᑦ ᑲᔪᓯᔪᒃᑯᑦ ᓴᖅᑭᔮᖅᑎᑕᐅᔭᕆᐊᖃᕐᓂᖏᓐᓂᒃ ᑕᒪᒃᑯᐊ 

ᐱᔾᔪᑕᐅᔪᑦ, ᐊᒻᒪᓗ ᐅᖃᓚᐅᖅᑐᑦ ᑲᑎᑎᕆᓂᖅ ᐅᔾᔨᕆᔭᐅᔪᓂᒃ ᐊᒻᒪᓗ ᐊᓯᔾᔨᕐᓂᐅᔪᓂᒃ ᐊᓯᖏᓐᓂᒃ ᒐᕙᒪᐅᔪᓂᒃ 

ᐃᑲᔪᕐᓂᖃᕈᓐᓇᕐᒪᑦ ᓇᓗᓇᐃᔭᐃᓂᕐᒥᒃ ᐊᓯᔾᔨᕐᓂᐅᔪᓐᓇᖅᑐᓄᑦ ᐊᒻᒪᓗ ᑲᔪᖏᖅᓴᐃᓗᓂ ᖃᓄᐃᓕᐅᕈᓐᓇᕐᓂᕐᒧᑦ 

ᐃᓱᒪᒃᓴᖅᓯᐅᕈᑎᒃᓴᓂᒃ. ᑐᓴᖅᑎᑦᑎᖃᑦᑕᕐᓂᖅ ᐆᒃᑑᑎᓂᒃ ᐊᓯᖏᓐᓂᒃ ᒐᕙᒪᐅᔪᓂᒃ, ᓯᓚᕐᔪᐊᓕᒫᒥᓘᓐᓃᑦ, 

ᑎᓕᐅᕆᔪᓐᓇᖅᑐᖅ ᐃᓱᒪᒃᓴᖅᓯᐅᕈᑎᖃᖁᓪᓗᒋᑦ ᐊᓯᔾᔨᕈᑕᐅᑐᐃᓐᓇᕆᐊᓕᓐᓂᒃ ᐊᒻᒪᓗ ᖃᓄᐃᑦᑐᓂᒃ ᑭᐅᔾᔪᑎᒃᓴᓂᒃ 

ᐱᔭᕆᐊᖃᕐᒪᖔᑕ. ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᐱᓕᕆᐊᖑᔪᑦ, ᑲᔪᓯᑦᑎᐊᕐᓂᐅᔪᑦ ᐊᒻᒪᓗ ᐃᓕᑦᑎᔾᔪᑕᐅᓯᒪᔪᑦ 

ᐊᓯᖏᓐᓂᒃ ᐊᖑᓇᓱᑦᑎᓂᒃ ᓄᓇᕐᔪᐊᓂᒃ (ᓲᕐᓗ, ᐋᔅᑐᕇᓕᐊᒥ ᐊᒻᒪᓗ ᓄᐊᕙᐃᒥ), ᐊᒻᒪᓗ ᓄᓇᕐᔪᐊᕐᒥ ᑎᒥᐅᔪᓂᒃ, 

ᐱᒋᐊᕈᑎᐅᔪᓐᓇᕐᒪᑕ.  

6-ᑲᓐᓂᐅᔪᑦ ᐊᕕᒃᑐᕐᓯᒪᔪᓂ ᑲᑎᒪᓂᐅᔪᑦ ᐃᒪᕐᒥᐅᑕᓕᕆᔨᒃᑯᑦ ᑲᒪᒋᓚᐅᖅᑕᖏᑦ ᑕᐃᔭᐅᓚᐅᕐᒥᔪᑦ. ᐃᓚᐅᖃᑕᐅᔪᑦ 

ᖃᐅᔨᔪᒪᓚᐅᖅᑐᑦ ᑐᓴᖅᑕᕗᑦ ᐅᓂᒃᑳᖏᑦ ᐊᓯᖏᓐᓂᑦ ᑲᑎᒪᓂᐅᔪᓂᑦ ᐊᑐᐃᓐᓇᐅᒐᔭᕐᒪᖔᑕ. ᑕᑯᔪᒪᔪᖃᓚᐅᕐᒥᔪᖅ 

ᖃᓄᖅ ᐊᓯᖏᑦ ᐅᖃᖃᑎᒌᒍᑕᐅᓚᐅᕐᒪᖔᑕ ᑕᑯᓪᓗᒋᑦ ᑖᒃᑯᐊ. ᐃᓚᐅᖃᑕᐅᔪᑦ ᐅᖃᓚᐅᖅᑐᑦ ᑕᑯᓪᓗᒋᑦ ᐅᓂᒃᑳᓕᒫᑦ 

ᐊᑕᐅᑦᑎᒃᑯᑦ ᓴᖅᑭᑦᑎᔪᓐᓇᕐᒪᑕ ᑲᑐᔾᔭᐅᔪᓂᒃ ᐊᔅᓱᕈᕐᓇᖅᑐᓂᒃ ᐊᒻᒪᓗ ᐊᖏᖃᑎᒌᒍᑕᐅᔪᓐᓇᖅᑐᓂᒃ ᑲᓇᑕᐅᑉ 

ᐊᕕᑦᑐᖅᓯᒪᓂᖏᓐᓂ, ᐃᓕᓴᖅᓯᓯᒪᓪᓗᑎᓪᓗ ᐊᒻᒪᓗ ᑲᒪᒋᔭᖃᕐᓗᑎᒃ ᐊᕕᑦᑐᖅᓯᒪᔪᓂ ᐊᔾᔨᒌᓐᖏᓐᓂᐅᔪᓂᒃ.  

ᐊᒻᒪᓗᑦᑕᐅᖅ, ᐃᓚᖏᑦ ᐃᓚᐅᖃᑕᐅᔪᑦ ᐅᖃᓚᐅᕐᒥᔪᑦ ᑕᒪᕐᒥᒃ ᐱᔪᒪᔪᑦ ᐱᕕᖃᖅᑎᑕᐅᔭᕆᐊᖃᕐᓂᖏᓐᓂᒃ 

ᑕᐅᖅᓰᖃᑦᑕᐅᑎᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᖃᐅᔨᓴᕐᓂᕐᒥᒃ. ᓇᓗᓇᐃᖅᑕᐅᓚᐅᖅᑐᖅ ᑕᒪᓐᓇ 

ᑕᐃᒪᐃᒋᐊᖃᓐᖏᒻᒪᑦ ᓲᕐᓗ ᑲᑎᒪᕐᔪᐊᖅᑎᓪᓗᒋᑦ ᐅᕝᕙᓘᓐᓃᑦ ᖃᐅᔨᓴᕐᓂᐅᑉ ᐃᓚᒋᓪᓗᓂᐅᒃ. ᖃᐅᔨᒪᓂᕐᒥᒃ ᑲᑐᔾᔨᓂᖅ 

ᐅᖃᖃᑎᒌᒍᑕᐅᔪᓐᓇᕐᒪᑦ ᑕᐃᑲᓂ, ᐊᒻᒪᓗ ᐃᓚᖏᑦ ᐱᐅᓂᖅᐹᖑᔪᑦ ᑲᑐᔾᔨᓂᐅᔪᑦ ᑕᐃᑲᓂ ᑲᒪᒋᔭᐅᕙᒃᑐᑦ. 

ᐃᓄᐃᑦ ᐃᓚᐅᑎᑕᐅᓂᖏᑦ: 

ᐃᓚᐅᖃᑕᐅᔪᑦ ᓇᓗᓇᐃᖅᓯᓚᐅᖅᑐᑦ ᐱᒻᒪᕆᐅᓂᖓᓂᒃ ᑲᔪᓯᓂᖃᑦᑎᐊᕆᐊᖃᕐᓂᖅ ᐊᒻᒪᓗ ᑐᑭᖃᑦᑎᐊᖅᑐᒥᓪᓗ 

ᐱᓕᕆᖃᑎᖃᕐᓂᖅ ᐃᓄᐃᑦ ᓄᓇᓕᖏᓐᓂᒃ, ᐋᖅᑭᔅᓱᖅᓯᒪᓪᓗᑎᒃ ᐊᐅᓚᑕᐅᓗᑎᓪᓗ ᑖᒃᑯᓄᖓ. ᓇᓗᓇᐃᖅᓯᓚᐅᖅᑐᑦ 

ᑲᔪᓯᑦᑎᐊᕐᓂᖏᑦ ᑕᒪᒃᑯᐊ ᑲᑎᒪᓂᐅᔪᑦ ᖃᐅᔨᓴᖅᑕᐅᔭᕆᐊᖃᕐᒪᑕ ᖃᓄᑎᒋ ᓄᓇᓕᐅᔪᑦ ᐱᔭᕆᐊᖃᖅᑕᖏᑦ 

ᒪᓕᑦᑕᐅᑦᑎᐊᕋᓗᐊᕐᒪᖔᑕ ᐊᒻᒪᓗ ᖃᓄᑎᒋ ᑐᓴᐅᒪᑎᑦᑎᑦᑎᐊᖅᑎᒋᕋᓗᐊᕐᒪᖔᑕ ᑐᑭᓯᒋᐊᕈᑎᒃᓴᓂᑦ. 

ᑐᑭᓯᓇᑦᑎᐊᖅᑐᒥᒃ ᐊᑐᐃᓐᓇᐅᑦᑎᐊᖅᑐᒥᓪᓗ ᑐᓴᐅᒪᖃᑦᑕᐅᑎᓂᖅ: 

ᐃᓚᐅᖃᑕᐅᔪᑦ ᓇᓗᓇᐃᔭᐃᓚᐅᖅᑐᑦ ᑐᓴᐅᒪᖃᑎᖃᑦᑎᐊᕆᐊᖃᕐᓂᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑕ ᒥᒃᓵᓄᑦ 

ᑐᑭᓯᓇᑦᑎᐊᕐᓗᑎᑦ ᐊᒻᒪ ᐊᑐᐃᓐᓇᐅᑦᑎᐊᕆᐊᕐᓗᑎᓪᓗ, ᐱᓗᐊᖅᑐᒥᒃ ᐃᓄᐃᑦ ᓄᓇᓕᖏᓐᓄᑦ ᓵᙵᑐᐃᓐᓇᕆᐊᓖᑦ 

ᐅᖃᐅᓯᕐᒧᑦ ᐊᕝᕕᐊᕈᑎᐅᔪᑦ ᐅᕝᕙᓘᓐᓃᑦ ᑭᓪᓕᖃᖅᑎᑕᐅᔪᓂᑦ ᐊᑐᐃᓐᓇᖃᕈᓐᓇᕐᓂᖏᓐᓄᑦ ᖃᕆᓴᐅᔭᓕᕆᓂᒃᑯᑦ 

ᑐᑭᓯᒋᐊᕈᑎᒃᓴᓂᒃ. ᐅᖃᓚᐅᖅᑐᑦ ᐊᑐᕐᓗᓂ ᑐᑭᓯᓇᖅᑐᓂᒃ ᐅᖃᐅᓯᕐᓂᒃ ᐊᒻᒪᓗ ᑎᑎᕋᖅᓯᒪᔪᑦ 

ᐃᓄᑦᑎᑑᓕᖅᑎᑕᐅᓯᒪᓗᑎᑦ ᐊᑑᑎᖃᖅᑐᓄᑦ ᐅᖃᐅᓯᕐᓄᑦ ᐱᐅᓯᕚᓪᓕᖅᑎᑦᑎᓂᐊᕐᒪᑦ ᑐᑭᓯᐅᒪᓂᕐᒥᒃ ᐊᒻᒪᓗ 

ᐃᓚᐅᓂᕐᒥᒃ. 

ᖃᓄᐃᓕᐅᕈᑕᐅᓯᒪᔪᑦ ᖃᐅᔨᓇᓱᓐᓂᖅ ᒥᒃᓵᓄᑦ 

ᐃᓕᓐᓂᐊᕇᖅᑎᓪᓗᒋᑦ, ᐃᓚᐅᖃᑕᐅᔪᑦ ᐊᐱᕆᔭᐅᓚᐅᖅᑐᑦ ᐱᖃᑕᐅᖁᔭᐅᓪᓗᑎᑦ ᑭᓇᐅᓂᖏᓐᓂ ᐅᖃᖏᓪᓗᑎᑦ 

ᖃᐅᔨᓇᓱᓐᓂᐅᔪᒧᑦ. ᐃᓚᐅᖃᐅᑕᐅᔪᑦ ᕿᐅᔾᔪᑎᒥᓃᑦ ᑕᑯᔅᓴᐅᔪᑦ ᐊᑖᓂ. ᖃᐅᔨᒪᓂᐊᖅᐳᓯ ᐊᐱᖅᑯᑎ 3 

ᐱᔭᕆᐊᖃᖅᑎᑦᑎᓚᐅᕐᒪᑦ ᐃᓚᐅᖃᑕᐅᔪᓂᒃ ᒪᑐᐃᖓᔪᒥᒃ ᑭᐅᔾᔪᑎᒥᒃ; ᑭᐅᔾᔪᑏᑦ ᒪᓕᑦᑐᑦ ᑎᑎᕋᖅᓯᒪᔪᓂᒃ 

ᑐᓂᔭᐅᓯᒪᔪᓂᒃ.  

ᐊᐱᖅᑯᑎ 1: ᓂᕈᐊᕐᓗᒋᑦ ᐃᓕᓐᓄᑦ ᐊᑑᑎᖃᖅᑐᑦ ᐊᒻᒪᓗ ᐃᕝᕕᑦ ᐃᓂᖓᓄᑦ:  

• ᒪᕐᕉᒃ ᐃᓚᐅᖃᑕᐅᔫᒃ ᖃᐅᔨᓴᖅᑎᐅᓚᐅᖅᑑᑦ ᐅᕝᕙᓘᓐᓃᑦ ᖃᐅᔨᓴᖅᑎᐅᔫᒃ 

• ᒪᕐᕉᒃ ᐃᓚᐅᖃᑕᐅᔫᒃ ᐃᖅᑲᓇᐃᔭᖅᓯᒪᔫᒃ ᐃᖃᓗᓕᕆᕐᒧᑦ ᐊᐅᓚᑦᑎᓂᕐᒥᒃ 

• ᒪᕐᕉᒃ ᐃᓚᐅᖃᑕᐅᔫᒃ ᑭᒡᒐᖅᑐᐃᓚᐅᖅᑑᒃ ᓄᓇᖃᖅᑳᖅᓯᒪᔪᓄᑦ ᑲᑐᔾᔨᖃᑎᒌᒃᑯᓐᓄᑦ ᐅᕝᕙᓘᓐᓃᑦ 

ᒐᕙᒪᒃᑯᓐᓄᑦ  

• ᐊᑕᐅᓯᖅ ᐃᓚᐅᖃᑕᐅᔪᖅ ᑭᒡᒐᖅᑐᐃᓚᐅᖅᑐᖅ ᐃᖃᓗᓕᕆᕕᒻᒧᑦ ᑮᓇᐅᔭᓕᐅᕋᓱᑦᑐᑦ 

• ᐊᑕᐅᓯᖅ ᐃᓚᐅᖃᑕᐅᔪᖅ ᐃᓚᐅᓚᐅᖅᑐᖅ ᐃᖃᓗᓇᓱᓐᓂᕐᒧᑦ 

ᐊᐱᖅᑯᑎ 2: ᓇᓗᓇᐃᕐᓗᒍ ᓈᓴᐅᑎ 1−ᒥ 5−ᒧᑦ (1 ᒥᑭᓂᖅᐸᐅᓪᓗᓂ ᐊᒻᒪᓗ 5 ᐊᖏᓂᖅᐸᐅᓪᓗᓂ ) , 

ᓇᓗᓇᐃᕈᒃ ᖃᓄᑎᒋᑦ ᐊᖏᕈᑎᒋᒻᒪᖔᖅᐱᐅᒃ ᐅᕝᕙᓘᓐᓃᑦ ᐊᖏᕈᑎᒋᖏᒻᒪᖔᑉᐱᐅᒃ ᐅᑯᐊ ᐅᖃᐅᑕᐅᔪᑦ: 

ᐊᕆᖅᑯᑏᑦ ᑭᐅᔾᔪᑕᐅᒐᔪᑦᑐᖅ 

ᓈᓴᐅᑎ 1−ᒥ 5−ᒧᑦ: 

ᐅᑉᐱᕈᓱᑦᑐᖓ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᑦᑐᐃᓂᖃᕐᒪᑦ ᐅᑭᐅᖅᑕᖅᑑᑉ 

ᑲᓇᓐᓇᖓᓂ ᐃᖃᓗᒐᓱᓐᓂᐅᔪᖅ 

4.3 

ᐃᓱᒪᔪᖓ ᒫᓐᓇᐅᔪᖅ ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐋᖅᑭᒃᓯᒪᓂᐅᔪᖅ 

ᐋᖅᑭᔅᓯᔪᓐᓇᕐᒪᑦ ᐊᒻᒪᓗ ᑭᐅᑦᑕᐅᑎᒋᔪᓐᓇᕐᒪᑦ ᐊᓯᔾᔨᖅᐸᓪᓕᐊᔪᓄᑦ ᐊᕙᑎᐅᑉ 

ᖃᓄᐃᓐᓂᖏᓐᓄᑦ. 

2.0 

ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᑦᑕᓇᖅᑐᒦᑎᑦᑎᓂᐊᖅᑐᖅ ᑭᖑᕚᒃᓴᑎᓐᓂ. 4.7 

ᐃᖃᓗᖃᖏᓪᓗᐊᓛᖅᑐᖅ ᑲᔪᓯᓂᐊᑎᑕᐅᓛᖅᐸᑦ ᐃᖃᓗᒐᓱᐊᕐᓂᕐᒧᑦ 

ᐊᐅᓚᑕᐅᔪᑦ ᐊᕐᕌᒍᑦ ᐊᕙᑎᑦ ᐊᓂᒍᖅᐸᑕ. 

3.5 

ᐸᓐᓇᐸᓪᓕᐊᔭᕆᐊᖃᖏᑦᑐᒍᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᖃᐅᔨᒪᖏᓇᑦᑕ 

ᖃᓄᐃᓕᐅᕐᓂᐅᓂᐊᖅᑐᓂᒃ. 

1.3 

ᐊᐱᖅᑯᑎ 3: ᑭᓱᑦ ᐊᖏᓪᓕᒋᐊᖅᑎᑦᑎᔪᓐᓇᖅᐸᑦ ᓱᒃᑲᔪᒥᒃ ᐊᒻᒪᓗ ᓇᓕᐊᓐᓄᕋᕈᓐᓇᕐᓂᕐᒥᒃ 

ᐃᖃᓗᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᐋᖅᑭᒃᓯᒪᓂᐅᔪᒥᒃ ᑭᐅᔪᓐᓇᖁᓪᓗᒍ ᓯᕗᓂᒃᓴᒥ ᐊᒃᓱᕈᕐᓇᖅᑐᓄᑦ?  

ᒪᑐᐃᖓᔪᑦ ᑎᑎᕋᖅᓯᒪᔪᑦ ᑭᐅᔾᔪᑏᑦ: 

• ᑐᓴᐅᒪᖃᑦᑕᐅᑎᓂᖅᓴᐅᓕᕐᓗᑎᑦ  

• ᐅᑭᐅᖅᑕᖅᑐᒥ ᓄᓇᓖᑦ ᑮᓇᐅᔭᖃᖅᑎᑕᐅᔭᕆᐊᓖᑦ ᐃᖅᑲᓇᐃᔭᖅᑎᒃᓴᓄᑦ ᐊᒻᒪᓗ ᒪᑭᒪᔾᔪᑎᒃᓴᓄᑦ. 

ᑮᓇᐅᔭᓕᐅᕋᓱᑦᑐᑦ ᐃᖃᓗᓇᓱᑦᑏᑦ ᐱᕕᔅᓴᖃᖅᑎᑕᐅᔭᕆᐊᓖᑦ ᖃᖓᒃᑯᑦ ᐊᒻᒪ ᑰᑕᓂᒃ. ᖃᐅᔨᓴᖅᑏᑦ 

ᐱᔭᕆᐊᖃᕐᓂᖅᓴᐅᑦ ᑎᑎᖅᑲᓂᒃ ᓄᐊᑕᐅᔾᔪᑎᒃᓴᓂᒃ.  

ᐃᓚᐅᖃᑕᐅᓚᐅᖅᑐ ᑎᑎᕋᖅᓯᒪᔪᑦ 

ᑭᒡᒐᖅᑐᐃᔩᑦ ᐅᑯᓂᖓ ᑲᑐᔾᔨᖃᑎᒌᓂᒃ, ᐱᓕᕆᖃᑎᒌᓂᒃ, ᐊᕙᑎᓕᕆᓂᕐᒧᑦ−ᒐᕙᒪᐅᖏᑦᑐᑦ ᑲᑐᔾᔨᖃᑎᒌᑦ, 

ᐱᓕᕆᕖᑦ, ᐊᒻᒪᓗ/ᐅᕝᕙᓘᓐᓃᑦ ᒐᕙᒪᐃᑦ ᐃᓚᐅᖃᑕᐅᓚᐅᖅᑐᑦ ᑲᑎᒪᓂᕐᒧᑦ ᐃᓕᓐᓂᐊᓯᓐᓈ. 

ᐋᖅᑭᓱᖅᓯᒪᔪᑦ ᑎᑎᖅᑲᑦ ᒪᓕᓪᓗᒋᑦ: 

• ᐊᑦᓛᓐᑎᒥ ᐃᖃᓗᓕᕆᓂᕐᒧᑦ ᑲᑎᒪᔨᖏᑦ  

• ᑲᓇᑕᒥ ᐆᒪᔪᓕᕆᔨᔾᔪᐊᒃᑯᑦ ᑲᑎᒪᔨᖏᑦ 

• ᐄᔫ ᐃᒪᕐᒥᐅᑕᓕᕆᓂᕐᒧᑦ ᐆᒪᔪᓕᕆᓂᕐᒧᑦ ᑲᑎᒪᔨᖏᑦ 

• eOceans 

• ᓄᓇᕗᑦ ᒐᕙᒪᒃᑯᑦ 

• ᑲᑎᕕᒃ ᓄᓇᓕᓕᒫᑦ ᒐᕙᒪᖓ (KRG) 

• ᑭᕙᓪᓕᕐᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ 

• ᒪᑭᕝᕕᒃ 

• ᐃᒪᓕᕆᓂᕐᒧᑦ ᐃᓕᓐᓂᐊᕐᕕᒃ ᒥᒧᐊᕆᐅᓪ ᐃᓕᓐᓂᐊᕕᒻᒪᕆᐊᓗᐊᓂ 

• ᒥᒧᐊᕆᐅᓪ ᐃᓕᓐᓂᐊᕕᒻᒪᕆᐊᓗᐊ 

• ᔫᓇᐃᑕᑦ ᓄᓇᖓ 

• ᐅᑭᐅᖅᑕᖅᑐᒥ ᑲᑐᔾᔨᖃᑎᒌᑦ ᑯᐊᐳᕆᓴᓐ 

• ᓄᓇᕗᑦ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᙵᑦ 

• ᓄᓇᕗᒻᒥ ᐃᖃᓗᓕᕆᓂᕐᒧᑦ ᑲᑐᔾᔨᖃᑎᒌᖏᑦ (NFA) 

• ᐃᒪᕐᒥᐅᑕᓕᕆᔨᒃᑯᑦ ᐅᑭᐅᖅᑕᖅᑐᒥ 

• ᕿᑭᖅᑖᓗᒃ ᑯᐊᐳᕆᓴᓐ 

• ᕿᑭᖅᑖᓗᒃ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ 

• ᐊᕕᒃᑐᓯᒪᔪᓄᑦ ᐊᓪᓚᐃᑦ ᑲᑐᔾᔨᖃᑎᒌᖏᑦ 

• ᑐᕐᖓᑦ ᑲᑐᔾᔨᖃᑎᒌᓐᓂᒃᑯᑦ ᐃᖃᓗᕆᔨᒃᑯᑦ ᑲᑎᒪᔨᖏᑦ 

• TriNav ᐃᖃᓗᓕᕆᓂᕐᒧᑦ ᖃᐅᔨᒪᔨᑕᑦ 

• ᓚᕙᐊᓪ ᐃᓕᓐᓂᐊᕕᒻᒪᕆᐊᓗᐊ 

• ᕗᕆᑎᔅ ᑲᓚᒻᒥᐊ ᐃᓕᓐᓂᐊᕕᒻᒪᕆᐊᓗᐊ 

• ᒍᐊᕝ ᐃᓕᓐᓂᐊᕕᒻᒪᕆᐊᓗᐊ 

• ᑯᐱᐊᒃ ᕆᒨᔅᑭᒥ ᐃᓕᓐᓂᐊᕕᒻᒪᕆᐊᓗᐊ 

• ᕕᒃᑐᐊᕆᔭ ᐃᓕᓐᓂᐊᕕᒻᒪᕆᐊᓗᐊ 

• Wild Ocean ᖃᐅᔨᓴᖅᑏᑦ 

• ᐅᐃᓐᓱ ᐃᓕᓐᓂᐊᕕᒻᒪᕆᐊᓗᐊ 


